
УЛСЫН ИХ ХУРЛЫН 2010 ОНЫ НАМРЫН ЭЭЛЖИТ ЧУУЛГАНЫ
10 ДУГААР САРЫН 29-НИЙ ӨДӨР /БААСАН ГАРИГ/-ИЙН
НЭГДСЭН ХУРАЛДААНААР ХЭЛЭЛЦЭХ АСУУДАЛ
10.19 цагаас:
1.    Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүд /2006.12.19-ний өдөр Засгийн газраас, 2010.04.19-ний өдөр Улсын Их Хурлын гишүүн Ж.Сүхбаатар, Б.Бат-Эрдэнэ, Х.Жекей нараас өргөн мэдүүлсэн, эцсийн хэлэлцүүлэг/;

- Хууль зүйн байнгын хорооны танилцуулгыг Улсын Их Хурлын гишүүн Ц.МӨНХ-ОРГИЛ танилцуулна. 

 
2.    Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/;

- Байгаль орчин, хүнс, хөдөө аж ахуйн байнгын хорооны танилцуулгыг Улсын    Их Хурлын гишүүн Ж.ЭНХБАЯР танилцуулна. 

 
3.    Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/;

 
- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Э.МӨНХ-ОЧИР танилцуулна. 

 
4.    Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Бямбацогт, Ж.Сүхбаатар, Ц.Шинэбаяр нарын өргөн мэдүүлсэн, хэлэлцэх эсэх/;

 
- Хууль санаачлагчийн илтгэлийг Улсын Их Хурлын гишүүн С.БЯМБАЦОГТ танилцуулна. 

 
- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Су.БАТБОЛД танилцуулна. 

 
5.    Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Бямбацогт, Ж.Сүхбаатар, Ц.Шинэбаяр нарын өргөн мэдүүлсэн, хэлэлцэх эсэх/;

 
- Хууль санаачлагчийн илтгэлийг Улсын Их Хурлын гишүүн, Хууль зүй, дотоод хэргийн сайд Ц.НЯМДОРЖ танилцуулна. 

 
- Төсвийн байнгын хорооны санал, дүгнэлтийг Улсын Их Хурлын гишүүн Д.ДАМБА-ОЧИР танилцуулна. 

 

- Хууль зүйн байнгын хорооны санал, дүгнэлтийг Улсын Их Хурлын гишүүн Д.ОДБАЯР танилцуулна. 

 
6.  Улсын Их Хурлын гишүүн С.Эрдэнээс Монгол Улсын Ерөнхий сайдад тавьсан "Оюутолгой ордыг ашиглах гэрээний техник, эдийн засгийн үндэслэлийн тооцооны талаарх асуулга"-ын хариуг сонсох; 




       -------------------------

Монгол Улсын Их Хурлын 2010  оны намрын ээлжит чуулганы 10 дугаар сарын 29-ний өдөр /Баасан гариг/-ийн хуралдаан 10 цаг 19 минутад Төрийн ордны УИХ-ын чуулганы нэгдсэн хуралдааны танхимд эхлэв.

УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 53 гишүүн ирж, 69.7 хувийн ирцтэй байв. Үүнд:

Чөлөөтэй: Д.Арвин, Б.Батбаяр, Ц.Батбаяр, Ж.Батсуурь, Э.Бат-Үүл, Л.Гансүх, Л.Гүндалай, Х.Жекей, Д.Зоригт, Д.Очирбат, Ж.Сүхбаатар, Ц.Цэнгэл, Б.Чойжилсүрэн, М.Энхболд.

Өвчтэй: Н.Батбаяр, Л.Болд, Ц.Дашдорж, Ш.Сайхансамбуу.

Тасалсан: Р.Амаржаргал, Х.Баттулга, Д.Ганхуяг.

Хоцорсон: З.Алтай-1.40, Г.Баярсайхан-1.40, Г.Занданшатар-0.20, С.Ламбаа-0.40, Э.Мөнх-Очир-0.40, Х.Наранхүү-0.20, С.Оюун-0.30, Д.Оюунхорол-1.10, Х.Тэмүүжин-0.20, Ч.Хүрэлбаатар-0.40, Д.Энхбат-0.20, Ж.Энхбаяр-0.20, Ө.Энхтүвшин-0.20, С.Эрдэнэ-1.30.

Нэг. Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүд /2006.12.19-ний өдөр Засгийн газраас, 2010.04.19-ний өдөр Улсын Их Хурлын гишүүн Ж.Сүхбаатар, Б.Бат-Эрдэнэ, Х.Жекей нараас өргөн мэдүүлсэн, эцсийн хэлэлцүүлэг/.

Хэлэлцэж буй асуудалтай холбогдуулан Улсын Дээд шүүхийн захиргааны хэргийн тэнхимийн Тэргүүн шүүгч О.Зандраа, Нийслэлийн  Захиргааны хэргийн шүүхийн Ерөнхий шүүгч Б.Дамдиндорж, УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн ахлах зөвлөх Н.Тунгалаг, Хууль зүйн байнгын хорооны зөвлөх С.Энхбаяр, референт Г.Нямдэлгэр нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн талаарх Хууль зүйн байнгын хорооноос гаргасан танилцуулгыг УИХ-ын гишүүн Ц.Мөнх-Оргил танилцуулав.

Байнгын хорооны танилцуулгатай холбогдуулан УИХ-ын гишүүн Н.Ганбямбын асуусан асуултад УИХ-ын гишүүн Ц.Мөнх-Оргил, ажлын хэсгээс О.Зандраа нар хариулж тайлбар хийв.

УИХ-ын гишүүн Н.Ганбямба хууль, эрх зүйн орчинг боловсронгуй болгохтой холбогдуулан Их Хурлын тогтоол  гаргах талаар протоколд тэмдэглүүлэв.

УИХ-ын дарга Д.Дэмбэрэл хуулийн төслийн эцсийн хэлэлцүүлэгтэй холбогдон Байнгын хорооноос гаргасан зарчмын зөрүүтэй саналын томъёоллоор санал хураалгав.

Д.Дэмбэрэл: 1.Төслийн 2 дугаар зүйлээс 70 дугаар зүйлийн 70.2.2 дахь заалтын “эрх” гэсний өмнө “захиргааны” гэсэн өгүүлбэрийг хасах гэсэн саналыг дэмжье.

Зөвшөөрсөн

34

Татгалзсан

14
Бүгд


48

70.8 хувийн саналаар санал дэмжигдлээ.

2.Төслийн З дугаар зүйлийн 15 дахь хэсэг буюу Захиргааны хэрэг хянан шийдвэрлэх тухай хуулийн 54.2 дахь хэсгээс “гэрч” гэсэн үгийг хасах саналыг дэмжье.

Зөвшөөрсөн

32

Татгалзсан

16

Бүгд


48

66.7 хувийн саналаар санал дэмжигдлээ.

3.Төслийн 3 дугаар зүйлийн 27 дахь хэсэг буюу Захиргааны хэрэг хянан шийдвэрлэх тухай хуулийн 90.1 дэх хэсэгт “45.1- гэсний дараа “48.1” гэж нэмэх саналыг дэмжье.

Зөвшөөрсөн

29

Татгалзсан

17

Бүгд


46

63.0 хувийн саналаар санал дэмжигдлээ.

4.Төслийн 4 дүгээр зүйл буюу Захиргааны хэрэг хянан шийдвэрлэх тухай хуулийн 7 дугаар зүйлийн гарчиг болон холбогдох хэсэг, заалтын “гомдлыг урьдчилан шийдвэрлэх” гэснийг “хэргийг урьдчилан шийдвэрлэх” гэж өөрчлөх саналыг дэмжье.

Зөвшөөрсөн

32

Татгалзсан

14

Бүгд


46

69.6 хувийн саналаар санал дэмжигдлээ.

5.Төслийн 4 дүгээр зүйл буюу Захиргааны хэрэг хянан шийдвэрлэх тухай хуулийн 32.2.3 болон 32.5-ын “үндэслэл, шаардлага” гэснийг “шаардлагын үндэслэл” гэж өөрчилснийг дэмжье.

Зөвшөөрсөн

35

Татгалзсан

7

Бүгд


42

83.3 хувийн саналаар санал дэмжигдлээ.

6.Төслийн З дугаар зүйлийн 7 дахь хэсэг буюу Захиргааны хэрэг хянан шийдвэрлэх тухай хуулийн 21 дүгээр зүйлийн 21.1-ийн “Маргаантай” гэснийг “Тухайн” гэж өөрчлөх саналыг дэмжье.

Зөвшөөрсөн

34

Татгалзсан

8

Бүгд


42

81.0 хувийн саналаар санал дэмжигдлээ.

7. Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслийг баталъя.

Зөвшөөрсөн

35

Татгалзсан

8

Бүгд


43

81.4 хувийн саналаар хууль батлагдлаа.

Уг асуудлыг 10 цаг 35 минутад хэлэлцэж дуусав.

Хоёр. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/

Хэлэлцэж буй асуудалтай холбогдуулан Байгаль орчин, аялал жуулчлалын яамны Төрийн нарийн бичгийн дарга Н.Батсуурь, Хүрээлэн буй орчин, байгалийн нөөцийн газрын дарга Д.Энхбат, УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн зөвлөх Э.Ганболд, Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Баярмаа нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн талаарх Байнгын хорооноос гаргасан танилцуулгыг УИХ-ын гишүүн Ж.Энхбаяр танилцуулав.

Байнгын хорооны танилцуулгатай холбогдуулан УИХ-ын гишүүн Ц.Даваасүрэн, Д.Энхбат нарын асуусан асуултад УИХ-ын гишүүн П.Алтангэрэл, Ж.Энхбаяр, ажлын хэсгээс Н.Батсуурь нар хариулж, тайлбар хийв.

Д.Дэмбэрэл: -1.Ан агнуурын тухай хуульд нэмэлт, өөрчлөлт оруулах тухай хуулийн төслийг баталъя.

Зөвшөөрсөн          26

Татгалзсан            20

Бүгд                       46

56.5 хувийн саналаар хууль батлагдлаа.




2.Амьтны аймгийн тухай хуульд нэмэлт, өөрчлөлт оруулах тухай хуулийн төслийг баталъя.

Зөвшөөрсөн

24

Татгалзсан

23

Бүгд


47

51.1 хувийн саналаар хууль батлагдлаа.

3. Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслийг баталъя.

Зөвшөөрсөн

28

Татгалзсан

16
Бүгд


44

63.6 хувийн саналаар хууль батлагдлаа.

Уг асуудлыг 10 цаг 50 минутад хэлэлцэж дуусав.

Гурав. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн зөвлөх Л.Лхагвасүрэн, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаарх Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Э.Мөнх-Очир танилцуулав.

Байнгын хорооны санал, дүгнэлттэй холбогдуулан УИХ-ын гишүүн Х.Баделхан, Б.Бат-Эрдэнэ нарын асуусан асуултад Байнгын хорооны дарга, УИХ-ын гишүүн Ө.Энхтүвшин хариулж, тайлбар хийв.

Д.Дэмбэрэл: 1.Байнгын хорооны саналаар анхны хэлэлцүүлгээр батлах горимын саналыг дэмжье.

Зөвшөөрсөн           29

Татгалзсан             15


Бүгд                         44

65.9 хувийн саналаар санал дэмжигдлээ.

2. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийг баталъя.

Зөвшөөрсөн

28

Татгалзсан

15

Бүгд


43

65.1 хувийн саналаар хууль батлагдлаа.

Уг асуудлыг 11 цаг 10 минутад хэлэлцэж дуусав.

11 цаг 15 минутаас 12 цаг 25 минут хүртэл УИХ-ын дэд дарга Н.Энхболд хуралдааныг даргалав.

Дөрөв. Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /УИХ-ын гишүүн С.Бямбацогт, Ж.Сүхбаатар, Ц.Шинэбаяр нарын өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан  УИХ-ын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн ахлах зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг, референт С.Энхцэцэг нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг УИХ-ын гишүүн С.Бямбацогт танилцуулав.

Төсөл санаачлагчийн илтгэлтэй холбогдуулан Ц.Сэдванчиг, Н.Ганбямба, Ц.Даваасүрэн, П.Алтангэрэл, Д.Одбаяр нарын асуусан асуултад  УИХ-ын гишүүн С.Бямбацогт хариулж, тайлбар хийв.

Хуулийн төслийн хэлэлцэх эсэх асуудлаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн Су.Батболд танилцуулав.

Байнгын хорооны санал, дүгнэлттэй холбогдуулан  Я.Батсуурь, Ц.Сэдванчиг, Д.Дамба-Очир, Ц.Баярсайхан, Р.Гончигдорж, Д.Балдан-Очир, Ц.Даваасүрэн нарын асуусан асуултад Байнгын хорооны дарга, УИХ-ын гишүүн Ө.Энхтүвшин хариулж, тайлбар хийв.

Хэлэлцэж буй асуудалтай холбогдуулан УИХ-ын гишүүн Д.Балдан-Очир, Д.Хаянхярваа, Ц.Даваасүрэн, Н.Энхболд нар санал хэлэв.

Д.Дэмбэрэл: -Байнгын хорооны гаргасан  Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналыг дэмжье.

Зөвшөөрсөн

31

Татгалзсан

10

Бүгд


41

75.6 хувийн саналаар санал дэмжигдлээ.

Хуулийн төслийг анхны хэлэлцүүлэг бэлтгүүлэхээр Төрийн байгуулалтын байнгын хороонд шилжүүлэв.

Уг асуудлыг 12 цаг 40 минутад хэлэлцэж дуусав.

Тав.    Засгийн газрын тусгай сангийн тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт оруулах тухай хуулийн төслүүд /Засгийн газраас 2010 оны 07 дугаар сарын 08-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хууль зүй, дотоод хэргийн яамны Хууль зүйн бодлогын газрын дарга Ц.Цолмон, УИХ-ын Тамгын газрын Нарийн бичгийн дарга С.Магнайсүрэн, Байнгын хороодын ажлын албаны дарга Д.Одсүрэн,  Эрх зүй, хууль тогтоомжийн хэлтсийн зөвлөх Л.Батмөнх, Хууль зүйн байнгын хорооны зөвлөх С.Энхбаяр, референт Б.Хонгорзул, Төсвийн байнгын хорооны зөвлөх Ё.Мөнхбаатар, референт Д.Чинбат нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Хууль зүй, дотоод хэргийн сайд, УИХ-ын гишүүн Ц.Нямдорж танилцуулав.

Төсөл санаачлагчийн илтгэлтэй холбогдуулан УИХ-ын гишүүн Н.Ганбямба, Д.Балдан-Очир, Г.Баярсайхан, Д.Одбаяр нарын асуусан асуултад УИХ-ын гишүүн Ц.Нямдорж, ажлын хэсгээс Ц.Цолмон нар хариулж, тайлбар хийв.

Хуулийн төслийн хэлэлцэх эсэх асуудлаарх Хууль зүйн байнгын хорооноос гаргасан санал, дүгнэлтийг УИХ-ын гишүүн Д.Одбаяр, Төсвийн байнгын хорооноос гаргасан санал дүгнэлтийг УИХ-ын гишүүн Д.Дамба-Очир нар тус тус танилцуулав.

Байнгын хороодын санал, дүгнэлттэй холбогдуулан УИХ-ын гишүүдээс асуух асуулт гараагүй.

Д.Дэмбэрэл: -Хуулийн төслийг хэлэлцэх нь зүйтэй гэсэн саналыг дэмжье.

Зөвшөөрсөн

38

Татгалзсан

4

Бүгд


42

90.5 хувийн саналаар санал дэмжигдлээ.

Өглөөний хуралдаан 13 цаг 09 минутад завсарлав.

Үдээс хойшхи хуралдаан 15 цаг 19 минутад эхэлж, ирвэл зохих 76 гишүүнээс 41 гишүүн ирж, 53.9 хувийн ирцтэй байв. Үүнд:

Чөлөөтэй: Д.Арвин, Н.Алтанхуяг, Б.Батбаяр, Ц.Батбаяр, Ж.Батсуурь, С.Батболд, Э.Бат-Үүл, Л.Гансүх, Л.Гүндалай, Х.Жекей, Д.Зоригт, Д.Очирбат, Ж.Сүхбаатар, Ц.Цэнгэл, Ч.Сайханбилэг, Б.Чойжилсүрэн, М.Энхболд, Н.Энхболд.

Өвчтэй: Н.Батбаяр, Л.Болд, Ш.Сайхансамбуу.

Тасалсан: Р.Амаржаргал, Х.Баттулга, Д.Ганхуяг, Су.Батболд, С.Баяр, С.Баярцогт, Д.Загджав, Г.Занданшатар, Д.Кёкүшюзан Батбаяр, Д.Одхүү, Ч.Улаан, Д.Энхбат,  Ж.Энхбаяр, З.Энхболд.

Зургаа. УИХ-ын гишүүн С.Эрдэнээс Монгол Улсын Ерөнхий сайдад тавьсан “Оюутолгой ордыг ашиглах гэрээний техник, эдийн засгийн үндэслэлийн тооцооны талаарх асуулга”-ын хариу сонсох.

Асуулгын хариутай холбогдуулан Эрдэс баялаг, эрчим хүчний сайд Д.Зоригт, Уул уурхай, хүнд үйлдвэрийн бодлогын газрын орлогч дарга Ч.Цогтбаатар, Сангийн яамны Орлогын асуудал хариуцсан газрын дарга Ж.Ганбат, Эрдэнэс МГЛ компанийн дэд захирал Г.Тэмүүлэн, Байгаль орчин, аялал жуулчлалын яамны Төрийн нарийн бичгийн дарга Н.Батсуурь, тус яамны дэд сайд Ч.Жаргалсайхан, Экологийн цэвэр технологи, шинжлэх ухааны хэлтсийн дарга Д.Энхбат, УИХ-ын Тамгын газрын Байнгын хороодын ажлын албаны Хяналтын асуудал хариуцсан ахлах референт Ц.Цэрэн нарын бүрэлдэхүүнтэй ажлын хэсэг байлцав.

“Оюутолгой ордыг ашиглах гэрээний техник, эдийн засгийн үндэслэлийн тооцооны талаар  Эрдэс баялаг, эрчим хүчний сайд Д.Зоригт танилцуулав.

Танилцуулгатай холбогдуулан УИХ-ын гишүүн Ц.Даваасүрэн, С.Бямбацогт, Х.Баделхан, Н.Ганбямба, Д.Ганхуяг, Ц.Шинэбаяр, Р.Буд, Р.Гончигдорж, С.Эрдэнэ, Ц.Сэдванчиг, Б.Бат-Эрдэнэ, Ө.Энхтүвшин нарын асуусан асуултад Эрдэс баялаг, эрчим хүчний сайд Д.Зоригт,  ажлын хэсгээс Ж.Ганбат нар  хариулж, тайлбар хийв.

Асуулга тавьсан УИХ-ын гишүүн С.Эрдэнэ үг хэлэв.

Бусад. 10:05-10:10 цагт Эдийн засаг, математикийн загварчлалын оюутнууд, 11:00-11:05 цагт УИХ-ын гишүүн Д.Тэрбишдагва гишүүний урилгаар Архангай аймгийн оюутан, залуучууд, УИХ-ын гишүүн Г.Занданшатар гишүүн урилгаар, Ц.Баярсайхан, Х.Баттулга нарын урилгаар 11:50-12:00 цагт; УИХ-ын гишүүн Ц.Сэдванчиг, П.Алтангэрэл нарын урилгаар 15:00-15:05 цагт;  15:30-15:40 цагт Сэрүүлэг дээд сургуулийн оюутнууд, УИХ-ын гишүүн Э.Мөнх-Очирын урилгаар Булган аймгийн Хишиг-Өндөр сумын Засаг даргын Тамгын газрын албан хаагчид, 16:00-16.05 цагт УИХ-ын гишүүн Я.Батсуурийн урилгаар Дорноговь аймгийн малчид тус тус УИХ-ын чуулганы үйл ажиллагаатай танилцав. 

Хуралдаан 16 цаг 45 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА



  
 Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ






Б.БАТГЭРЭЛ

МОНГОЛ УЛСЫН ИХ ХУРЛЫН 2010 ОНЫ НАМРЫН ЭЭЛЖИТ
ЧУУЛГАНЫ 10 ДУГААР САРЫН 29-НИЙ ӨДӨР (БААСАН ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 19 минутад эхлэв.

Д.Дэмбэрэл: -Хуралдааны ирц хангагдсан байна. Тийм учраас хуралдааныг нээснийг мэдэгдье.

Өнөөдрийн чуулганы хуралдаанаар:

1. Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүд /2006.12.19-ний өдөр Засгийн газраас, 2010.04.19-ний өдөр Улсын Их Хурлын гишүүн Ж.Сүхбаатар, Б.Бат-Эрдэнэ, Х.Жекей нараас өргөн мэдүүлсэн, эцсийн хэлэлцүүлэг/;

- Хууль зүйн байнгын хорооны танилцуулгыг Улсын Их Хурлын гишүүн Ц.Мөнх-Оргил танилцуулна. 

 
2. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/;

- Байгаль орчин, хүнс, хөдөө аж ахуйн байнгын хорооны танилцуулгыг Улсын    Их Хурлын гишүүн Ж.Энхбаяр танилцуулна. 

 
3.    Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/;

 
- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Э.Мөнх-Очир танилцуулна. 

 
4.    Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Бямбацогт, Ж.Сүхбаатар, Ц.Шинэбаяр нарын өргөн мэдүүлсэн, хэлэлцэх эсэх/;

 
- Хууль санаачлагчийн илтгэлийг Улсын Их Хурлын гишүүн С.Бямбацогт танилцуулна. 

 
- Төрийн байгуулалтын байнгын хорооны санал, дүгнэлтийг Улсын Их Хурлын гишүүн Су.Батболд танилцуулна. 

 
5.    Засгийн газрын тусгай сангийн тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт оруулах тухай хуулийн төслүүд /Засгийн газраас 2010 оны 07 дугаар сарын 08-ны өдөр өргөн мэдүүлсэн, хэлэлцэх эсэх/;

 
- Хууль санаачлагчийн илтгэлийг Улсын Их Хурлын гишүүн, Хууль зүй, дотоод хэргийн сайд Ц.Нямдорж танилцуулна. 

 
- Төсвийн байнгын хорооны санал, дүгнэлтийг Улсын Их Хурлын гишүүн Д.Дамба-Очир танилцуулна. 

 
- Хууль зүйн байнгын хорооны санал, дүгнэлтийг Улсын Их Хурлын гишүүн Д.Одбаяр танилцуулна. 


15 цагаас УИХ-ын гишүүн С.Эрдэнийн асуулгын хариу.

 
6.  Улсын Их Хурлын гишүүн С.Эрдэнээс Монгол Улсын Ерөнхий сайдад тавьсан "Оюутолгой ордыг ашиглах гэрээний техник, эдийн засгийн үндэслэлийн тооцооны талаарх асуулга"-ын хариуг сонсох; 

7. УИХ-ын Г.Батхүүгээс Монгол Улсын Ерөнхий сайдад тавьсан “Хуулийн хэрэгжилтийг хангах, хууль сурталчлах үйл ажиллагааг сайжруулах талаарх асуулга”-ын хариуг тус тус сонсоно.

Хэлэлцэх асуудалдаа оръё.

Нэг. Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүд /2006.12.19-ний өдөр Засгийн газраас, 2010.04.19-ний өдөр Улсын Их Хурлын гишүүн Ж.Сүхбаатар, Б.Бат-Эрдэнэ, Х.Жекей нараас өргөн мэдүүлсэн, эцсийн хэлэлцүүлэг/

Төслийн талаар Хууль зүйн байнгын хорооны танилцуулга гарсан байна. Танилцуулгыг сонсъё. УИХ-ын гишүүн Ц.Мөнх-Оргил танилцуулга хийнэ. Ц.Мөнх-Оргил гишүүнийг  индэрт урьж байна.

Ц.Мөнх-Оргил: - Улсын Их Хурлын дарга, эрхэм гишүүд ээ,


Монгол Улсын Засгийн газраас болон УИХ-ын гишүүн Ж.Сүхбаатар, Б.Бат-Эрдэнэ, Х.Жекей нараас тус тус УИХ-д өргөн мэдүүлсэн Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн нэгтгэсэн төслийн анхны хэлэлцүүлгийг УИХ 2010 оны 10 дугаар сарын 14-ний өдрийн нэгдсэн хуралдаанаар хийж, эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.


Дээр дурдсан хуулийн төслийг эцсийн хэлэлцүүлэгт бэлтгэсэн тухай асуудлыг Хууль зүйн байнгын хорооны хуралдаанаар 2010 оны 10 дугаар сарын 26-ны өдөр хэлэлцэж, хуулийн төсөлд хууль тогтоомжийн бичлэгийн болон техникийн, хэл зүйн найруулгын зарим засвар хийж, төслийн эцсийн хэлэлцүүлэгт бэлтгэсэн хувилбарыг Та бүхэнд тараасан болно.


Тус Байнгын хороо УИХ-ын чуулганы хуралдааны дэгийн тухай хуулийн 23 дугаар зүйлийн 23.2.1 дэх заалтын дагуу нэгдүгээрт, эрх зүйн харилцаа байгаа эсэхийг тогтоож, хүлээн зөвшөөрүүлэх нэхэмжлэл практикт цөөн гардаг, түүнчлэн гэрч нь захиргааны хэрэг хянан шийдвэрлэх ажиллагаанд процессын оролцогч биш байдаг тул төслийн 2, 3 дугаар зүйлд холбогдох өөрчлөлт оруулах, хоёрдугаарт, захиргааны хэрэг хянан шийдвэрлэх ажиллагааг түдгэлзүүлсэн шүүгчийн захирамжид гомдол гаргах боломжийг орхигдуулсан тул төслийн З дугаар зүйлийн 27 дахь хэсэгт зохих нэмэлтийг тусгахаар санал хураалган шийдвэрлүүлэхээр оруулж байна.


Түүнчлэн Захиргааны хэрэг хянан шийдвэрлэх тухай хуулийн 7 дугаар зүйлийн гарчиг болон холбогдох хэсэг, заалтын “гомдлыг урьдчилан шийдвэрлэх” гэснийг “хэргийг урьдчилан шийдвэрлэх” гэж, мөн хуулийн 32.2.3, 32.5 –ын “үндэслэл, шаардлага” гэснийг “шаардлагын үндэслэл” гэж тус тус өөрчлөх нь зүйтэй гэж үзлээ.


Зарчмын зөрүүтэй саналын томъёоллыг Та бүхэнд тараасан болно.


УИХ-ын эрхэм гишүүд ээ. Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслийг хэлэлцэн баталж өгөхийг хүсье. Анхаарал тавьсанд баярлалаа.

Д.Дэмбэрэл: -Ц.Мөнх-Оргил гишүүнд баярлалаа. Байнгын хорооны санал, дүгнэлтээс асуух асуулттай гишүүд байна уу?

Н.Ганбямба гишүүн асуултаа тавья.

Н.Ганбямба: -Би протоколд үлдэж магадгүй. Давж заалдах, хяналт хоёрыг салгах эрх зүйн орчныг цаашид хийх шаардлагатай болно шүү дээ. Одоо бид Захиргааны танхимд нь 6 шүүгч дээр давж заалдах, хяналт хоёрыг бөөгнүүлчихлээ. Энэ хоёр батлагдаад одоо гарлаа. Тийм учраас цаашдаа давж заалдах хяналтыг салгах талаар Их Хурлын тогтоол гарч таарна. Эрх зүйн орчинг боловсронгуй болгох талаар манай хууль санаачлагч ч мэдэж байгаа байх. Тийм учраас протоколд тэмдэглээд, цаашдаа Их Хурлын тогтоол гараад, түүнтэйгээ уялдаад төсөв, санхүүжилт нь шийдэгдээд явна биз дээ гэж бодож байна. Одоо энэ хууль өнөөдөр батлагдсанаар давж заалдах, хяналт хоёр Дээд шүүх дотор байдаг Захиргааны танхимын 6 шүүгч дээр бөөгнөрч байгаа юм. Энэ бол мэдээж салж л таарна, тусгаарлаж л таарна. Ийм эрх зүйгээ боловсронгуй болгохгүй бол ийм байдлаар цааш явахгүй шүү дээ. Тийм учраас бид баталж байгаа хуулиа сайн бодохгүй бол одоо батлагдаад явсны дараа ийм сонин орчин үүсчих гээд байгаа юм.

Тийм учраас хууль, эрх зүйн орчинг боловсронгуй болгохтой холбогдуулан Их Хурлын тогтоол бас гарч таарна. Үүнийг протоколд тэмдэглүүлье  гэж бодсон юм. Удахгүй тогтоолын төсөл өргөн баригдах байлгүй. Тэгж явахгүй бол одоогоор хүндрэлтэй юм бий болчихлоо. Захиргааны шүүх гэдэг маань өнөөдрийн байдлаар 21 аймаг, нийслэлтэй нэг шат, дээр нь дунд шүүхийн захиргааны танхим дээр хяналт явж ирсэн. Одоо, өнөөдөр давж заалдах шатаа нэмэхээр энэ хууль батлагдсанаар хяналт дээрээ бөөгнүүлчихээр энэ хоёр нь нийлж байна. Тэр бол мэдээж салж таарна. Тийм учраас Их Хурлын тогтоол гаргаач ээ гээд байгаа юм. Баярлалаа.

Д.Дэмбэрэл: -Хэлэлцэж байгаа асуудалтай холбогдуулан Улсын дээд шүүхийн Захиргааны тэнхимын тэргүүн шүүгч О.Зандраа, Нийслэлийн Захиргааны хэргийн ерөнхий шүүгч  Б.Дамдиндорж нар оролцож байна.

Тогтоол байх ёстой бол тэрийгээ хамт дагуулаад оруулахгүй байсан уу? Энэ ямар юм ярив?

Ц.Мөнх-Оргил: -Хуулийн төслийг эцсийн хэлэлцүүлэгт бэлтгэхэд саяын Н.Ганбямба гишүүний тавьсан асуудал яригдаагүй.

Хоёрдугаарт бид хоёр хууль санаачлагчийн төслийг нэгтгэн хэлэлцээд, хуульд өөрчлөлт оруулахдаа шинээр давж заалдах шатны шүүх нэмж байгаа юм байхгүй шүү дээ. Одоо байгаа давж заалдах, одоо байгаа хяналт байдгаараа байж байна. Энэ оруулсан өөрчлөлтүүд процессын шинж чанартай өөрчлөлтүүд байгаа юм.

О.Зандаа шүүгч Н.Ганбямба гишүүний ярьж байгаа зүйлд тайлбар хийчихье. Танай зургаан шүүгч яаж давж заалдах шатаар, хяналтын шатаар яаж үйл ажиллагаагаа явуулдаг талаар.

Д.Дэмбэрэл: -О.Зандаа шүүгч

О.Зандраа: - Баярлалаа. Их Хурлын эрхэм дарга, эрхэм гишүүдийн энэ өглөөний амгаланг айлтгая. Н.Ганбямба гишүүний хөндөж байгаа асуудал нь чухал асуудал. Гэхдээ энэ хуулийн төсөлтэй хамааралгүй. Энэ хуулийн төсөл батлагдаж гарснаар Захиргааны хэргийн танхимийн үйл ажиллагаа давах хяналтын журмаар нэг танхимдаа явж байгаа. Цаашдаа Процессын хууль нь энэ хурлаар ороод батлагдаад гарчихна. Процессын хуулийг хэрэгжүүлэхэд хүндрэлтэй байгаа асуудлуудын хувьд саяын давж заалдах шатны шүүхийг хяналтын шатнаас салгах тухай асуудал бол УИХ-ын тогтоолоор жич шийдэгдэх асуудал юм. Тэгэхээр энэ хэлэлцэж байгаа хуулийн төсөлтэй хамааралтай биш. Гэхдээ үүнийг цаашдаа дагнасан гэдэг утгаар нь Захиргааны хэргийн шүүхийн дагнасан шүүхийн үйл ажиллагааг улам боловсронгуй болгох чиглэлд нь УИХ-д тогтоолын төсөл оруулаад хөрөнгө, мөнгө, төсөв зэрэг асуудлуудыг жич тогтоолоор шийдүүлэх боломж байгаа юм.

Байнгын хорооны хуралдаан дээр бас ярьсан. Энхболд гишүүн парламентын зүгээс Дээд шүүхийн танхимтай харилцан уялдаатай ажиллах асуудал дээр бид бас ярьсан асуудал юм. Би асуултад хариулсан. Түүнээс хуулийн төсөлтэй холбогдолгүй асуудал шүү.

Д.Дэмбэрэл:  -Байнгын хороо УИХ-ын тогтоол гарах асуудал байгаа бол түүнийгээ жич бэлтгэж оруулж ирье. Шаардлагатай  гэж үзвэл Байнгын хороо тэр тогтоолыг дараа оруулж ирье.

Гишүүд асуулт асуулаа. Байнгын хороо зарчмын зөрүүтэй саналын томъёолол оруулж ирсэн байна. Одоо зарчмын зөрүүтэй саналын томъёоллоор санал хураалт явуулъя.

Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийн үед санал хураалгах зарчмын зөрүүтэй саналын томъёолол:

1.Төслийн 2 дугаар зүйлээс 70 дугаар зүйлийн 70.2.2 дахь заалтын “эрх” гэсний өмнө “захиргааны” гэсэн өгүүлбэрийг хасах гэсэн саналыг хураая.

Санал хураалтад 48 гишүүн оролцож, 34 гишүүн зөвшөөрч, 70.8 хувийн саналаар энэ санал дэмжигдэж байна.

2.Төслийн З дугаар зүйлийн 15 дахь хэсэг буюу Захиргааны хэрэг хянан шийдвэрлэх тухай хуулийн 54.2 дахь хэсгээс “гэрч” гэсэн үгийг хасах саналыг хураая.

Санал хураалтад 48 гишүүн оролцож, 32 гишүүн зөвшөөрч, 66.7 хувийн саналаар санал дэмжигдлээ.

3.Төслийн 3 дугаар зүйлийн 27 дахь хэсэг буюу Захиргааны хэрэг хянан шийдвэрлэх тухай хуулийн 90.1 дэх хэсэгт “45.1- гэсний дараа “48.1” гэж нэмэх саналыг хураая.

Санал хураалтад 46 гишүүн оролцож, 29 гишүүн зөвшөөрч, 63.0 хувийн саналаар санал дэмжигдлээ.

4.Төслийн 4 дүгээр зүйл буюу Захиргааны хэрэг хянан шийдвэрлэх тухай хуулийн 7 дугаар зүйлийн гарчиг болон холбогдох хэсэг, заалтын “гомдлыг урьдчилан шийдвэрлэх” гэснийг “хэргийг урьдчилан шийдвэрлэх” гэж өөрчлөх саналыг дэмжье гэсэн санал хураалт явуулъя.

Санал хураалтад 46 гишүүн оролцож, 32 гишүүн зөвшөөрч, 69.6 хувийн саналаар санал дэмжигдлээ.

5.Төслийн 4 дүгээр зүйл буюу Захиргааны хэрэг хянан шийдвэрлэх тухай хуулийн 32.2.3 болон 32.5-ын “үндэслэл, шаардлага” гэснийг “шаардлагын үндэслэл” гэж өөрчилсөн байна. Санал хураая.

Санал хураалтад 42 гишүүн оролцож, 35 гишүүн зөвшөөрч, 83.3 хувийн саналаар санал дэмжигдлээ.

6.Төслийн З дугаар зүйлийн 7 дахь хэсэг буюу Захиргааны хэрэг хянан шийдвэрлэх тухай хуулийн 21 дүгээр зүйлийн 21.1-ийн “Маргаантай” гэснийг “Тухайн” гэж өөрчлөх санал оруулсан байна. Дэмжье гэсэн санал хураалт явуулъя.

Санал хураалтад 42 гишүүн оролцож, 34 гишүүн зөвшөөрч, 81.0 хувийн саналаар санал дэмжигдлээ.

Зарчмын зөрүүтэй саналаар санал хурааж дууслаа.

Одоо хуулиа бүхэлд нь баталъя.

Захиргааны хэрэг хянан шийдвэрлэх тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтад 43 гишүүн оролцож, 35 гишүүн зөвшөөрч, 81.4 хувийн саналаар хууль батлагдлаа.

Гишүүдэд баярлалаа. Шүүгч нарт баярлалаа.

Дараагийн асуудал.

Хоёр. Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлгийг хийе.

Хуулийн төслүүдийн талаарх Байнгын хорооны танилцуулгыг сонсъё.

Байгаль орчин, хүнс, хөдөө аж ахуйн байнгын хорооны танилцуулгыг хийх хүн байна уу? Байнгын хорооны гишүүдээс хэн байна вэ?

 УИХ-ын гишүүн Ж.Энхбаярыг индэрт урьж байна.

Ж.Энхбаяр: - 
Улсын Их Хурлын дарга, эрхэм гишүүд ээ, Монгол Улсын Их Хурал 2010 оны 5 дугаар сарын 24-ний өдөр Монгол Улсын Засгийн газраас өргөн мэдүүлсэн
Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай болон агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт өөрчлөлт оруулах тухай хуулийн төслүүдийн анхны хэлэлцүүлгийг чуулганы нэгдсэн хуралдааны 2010 оны 10 дугаар сарын 21-ний өдөр явуулж, эцсийн хэлэлцүүлэгт бэлтгүүлэхээр Байнгын хороонд шилжүүлсэн билээ.

Хуулийн төслийн эцсийн хэлэлцүүлгийг тус Байнгын хороо 2010 оны 10 дугаар сарын 27-ны өдрийн хуралдаанаар хийсэн болно.

УИХ-ын нэгдсэн хуралдааны санал хураалтаар дэмжигдсэн зарчмын зөрүүтэй саналуудыг хуулийн төслийн зохих зүйл, хэсэг, заалтуудад тусгахаас гадна үг хэллэг, найруулгын чанартай зарим тодруулгыг төслийн холбогдох хэсэгт орууллаа. 

УИХ-ын чуулганы хуралдааны эцсийн хэлэлцүүлэгт бэлтгэсэн хуулийн төсөл болон төслийг эцсийн хэлэлцүүлэгт бэлтгэсэн тухай танилцуулгыг Та бүхэнд тараасан болно. 

УИХ-ын эрхэм гишүүд ээ, Ан агнуурын тухай хуульд нэмэлт, өөрчлөлт оруулах тухай, Амьтны аймгийн тухай хуульд нэмэлт, өөрчлөлт оруулах тухай, Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслүүдийг хэлэлцэн баталж өгөхийг хүсье. Анхаарал тавьсанд баярлалаа.
Д.Дэмбэрэл: -Ж.Энхбаяр гишүүнд баярлалаа.

Чуулганы хуралдаанд Байгаль орчин, аялал жуулчлалын яамны Төрийн нарийн бичгийн дарга Н.Батсуурь, Хүрээлэн буй орчин, байгалийн нөөцийн газрын дарга Д.Энхбат нар оролцож байна.

Гишүүд Байнгын хорооны санал, дүгнэлтээс асуух асуулт байна уу?

Ц.Даваасүрэн: -Хуулийн төсөл дээр хараад байхад мөн л ховордсон ан амьтнаа тодорхой хугацаагаар агнах зөвшөөрөл олгосон байгаа юм. Бид нэг үе эдийн засаг, санхүүгийн хувьд хүндрэлтэй байсан. Ан агнуурын чиглэлийн аялал жуулчлалаар тодорхой хэмжээний мөнгө олж байсан. Шонхор, аргаль угалз гээд.

Одоо байгалийн баялгаас тодорхой хэмжээгээр орлого олдог болж байгаа энэ цаг үедээ байгалийнхаа энэ хэсгийг нь амар тайван үлдээж яагаад болохгүй байна вэ гэсэн асуулт байна. Та бүгд Америкийн шар чулууны паркыг нэлээдгүй нь очиж үзсэн байх. Тэр бол байгалийн цогцоороо манай Дархадын хотгор, Хөвсгөл нуураас нэг их илүү гарахгүй. Гэхдээ тэнд хэдэн сая жуулчин жилдээ очиж үзнэ. Хоёрхон ялгаа байгаа юм. Уул нуруудаар дамжсан гэрлэн дохиотой зам, харгуй байгаа. Хоёр дахь том ялгаа нь ан амьтан чөлөөтэй бэлчиж байгаа юм. Тэрийг нь л очиж үзэх гэж сая, саяараа хүмүүс очиж байгаа юм. 

Манайд болохоор сайхан цогц байгаль нь байгаад байдаг, ан амьтан нь ховордчихсон. Тэгээд амьтан ална гэдэг нь аятайхан юм биш байх. Тодорхой хугацаагаар ал гээд хуульчлан тушаагаад байдаг. Энэ бол сайхан зүйл биш байх гэж бодоод байгаа. 

Байнгын хороогоор хэлэлцэх явцад байгалийн баялгаараа орлого олж байгаа энэ цаг үед ан амьтан, ядаж байгалийнхаа нэг хэсгийг нь  амар тайван үлдээе гэдэг асуудал хөндөгдсөнгүй юу? Дахиад тийм амьтныг ямар ч аргаар хийж чадахгүй, яагаад ч өсгөж чадахгүй шүү дээ. Мазаалай нь маш ховордоод явж байгаа гэсэн. Аргаль угалз нь арай дуусчихгүй хэмжээний болоод ирэх үед агнаад байдаг. Энэ чиглэлд Байнгын хороогоор ярилцах үед юу гэж ярьсан бэ? Үүнийг аваад хаячихаж болохгүй юу? Ан амьтныг агнах асуудал дээр хэдэн жилдээ цэг тавивал яасан юм бэ? Байгалийн үзэсгэлэнтэй, бидний бурхнаас заяасан нутаг чинь өөрөө мөнгө шүү дээ. Хэдэн саяараа жуулчид ирээд үздэг юм билээ. Тэгэхээр бид үзэх ёстой нэг гол хэсгийг нь аваад тодорхой хэмжээгээр цаазын тавцанд тавьчихаад байна шүү дээ. Энэ асуудлыг Байнгын хорооны хурлаар юу гэж ярьсан бэ?

Д.Дэмбэрэл: -Илтгэгч Ж.Энхбаяр хариулах уу? Байнгын хороон дээр энэ асуудлууд яригдсан уу?

Ж.Энхбаяр: -Байнгын хороон дээр би Ц.Даваасүрэн гишүүнтэй адилхан эсрэг байр суурьтай байгаа. Оруулах ёстой хүмүүс нь байхгүй болохоор би уншлаа л даа. Энэ дээр яг адилхан саналтай байна. 

Зүүн гурван аймагт шүлхий гараад байна. Яагаад шүлхий гараад байна вэ гэвэл талын чоныг хядаад дууссан, өвчтэй зээрийг байгаль нь зохицуулж чадахаа болиод, зээрээсээ үхэр рүү халддаг. Ингээд үхрээ 20, 30 мянгаар нь буудаж нүхэнд булдаг болж байна. Энэ нь байгалийн тэнцвэр алдагдаж байгаатай холбоотой. Энэ дээр Байнгын хорооны даргын дуудаж маш сайн ярих асуудал юм.

Д.Дэмбэрэл: -Ажлын хэсгээс хариулъя. Яагаад ан амьтны асуудлуудыг юу гэж үзэж байна вэ?

Н.Батсуурь: -Энэ асуудал өөр хуулиар зохицуулагдаж байгаа. Амьтны аймгийн тухай хуулин дээр “нэн ховор, ховор амьтдыг хамгаалах” асуудал тусгагдсан. Тэнд нэн ховор амьтдын жагсаалтыг гаргасан байгаа. Нэн ховор амьтанд цөөвөр чоно, цоохор ирвэс, халиу, буга, мазаалай, тахь, хүдэр гэх мэтчилэнгээр нэлээн олон амьтан орсон байгаа.

Нэн ховор амьтныг төрийн захиргааны төв байгууллагын тусгай зөвшөөрлөөр зөвхөн судалгаа шинжилгээний зориулалтаар агнаж болно гэж байгаа. Түүнээс өөр зориулалтаар агнахыг зөвшөөрөөгүй байгаа. Амьтны аймгийн хуулиараа зохицуулагдаад явж байгаа учраас саяын Ц.Даваасүрэн гишүүний ярьсан зүйл энд багтаж байгаа юм. Нэн ховор амьтны жагсаалтад дээр нь агнахыг хориглох амьтныг нэмж оруулна гэвэл энэ хуулинд бас нэмэлт, өөрчлөлт явцын дунд хийж болох юм.

Нөгөө нь угаасаа нийтлэг байгаа тоо толгой, популяцийн хувьд агнахад нэг их хохиролгүй байгаа. Ан амьтныг агнахтай холбоотой асуудлыг зохицуулж байгаа хууль учраас тэнд өөр харилцаа зохицуулагдаж байгаа гэдгийг хэлье.

Д.Дэмбэрэл: -Байнгын хорооны даргыг орлож байгаа, П.Алтангэрэл хариулъя.

П.Алтангэрэл: -Байнгын хороон дээр энэ асуудал нэлээн яригдсан, гишүүд ч нэлээн санал тавьсан.

Байнгын хороон дээр энэ хуулийг хэлэлцэж байхад тодорхой болгоё, саяын Ц.Даваасүрэн гишүүний яриад байгааг цэгцэлье, өмнөх хуулинд байгаа заалтуудыг тодруулъя. Ан гэж юу вэ, анчин гэж хэн бэ зэрэг нэлээн тодорхой заалтуудыг оруулахаар зарчмын зөрүүтэй санал гаргаад явсан боловч яг өргөн баригдаж байгаа хуулийнхаа хүрээнд энэ асуудал хамаарагдахгүй учраас нэмэлт, өөрчлөлт оруулж байгаа энэ асуудлаа л ярина. Энэ тодруулж байгаа асуудлыг нэмж оруулах шаардлагагүй гэж зарим гишүүд санал гаргаад, тэгээд санал хураагаад энэ байдлаар нь оруулахаар тохирчихсон юм. 

Үүнээс үндэслээд зарим нэг гишүүд, Д.Энхбат гишүүд бид яриад энэ хүрээнээс нь хальж хэлэлцэж болохгүй учраас үүнийг зохицуулсан зохицуулалтыг тусгасан нэмэлт, өөрчлөлтийг боловсруулж, дахин хуулийн төсөл өргөн барина гэж шийдсэн. Энэ өргөн барьсан хүрээнд нь л ярихаас өөр аргагүй болсон юм.

Д.Дэмбэрэл: -Ж.Энхбаяр гишүүн асуултаа тавья.

Ж.Энхбаяр: -Агнуурын нөөцөд учруулсан хохирлыг нөхөн төлүүлэх гэдэг асуудал байгаа. Санкциуд нь арай багадаад байх шиг байна. Хөдөлмөрийн хөлсийг хоёр, гурав дахин гээд. Үндсэндээ 200, 300 мянгаар торгох асуудал болоод байна. Үүний хэмжээг өндөр тавьж болохгүй юу? Агнуурын буу, машин, техникээс гадна мөнгөн торгууль, нөхөн төлбөрийг өндөр тавьж өгөх. Шаардлагатай бол эрүүгийн хариуцлага хүлээлгэх маягаар санкцийг нь өндөржүүлэхгүй бол 200-300 мянгаар хөдөлмөрийн хөлсний хэмжээнд торгоод байх нь өөрөө бодитой хаалт болж чадахгүй байна. Энэ дээр хамгийн дээд хязгаар гэсэн ойлголт байна. Аль хүртэл нэмж болох вэ? Арай бага байна. Энэ дээр хариулж өгөөч.

П.Алтангэрэл: -Байнгын хороон дээр энэ хуулинд орж ирсэн хариуцлагын асуудал дээр гишүүд тодорхой санал яриагүй. Энэ яригдаагүй учраас хуулинд тусгагдсан хариуцлагын асуудлыг гишүүд ерөнхийд нь зөвшөөрч байна гэсэн байдлаар явсан. Дахин нэмэлт, өөрчлөлт оруулах хуулийн төслийг бид санаачилж өргөн барина гэж байгаа учраас энэ хүрээнд Ж.Энхбаяр гишүүний саналыг авч үзээд, тодруулан хариуцлагыг чангатгаад явж болох байх гэж бодож байна.

Д.Дэмбэрэл: -Ц.Даваасүрэн гишүүн нэмж асууя.

Ц.Даваасүрэн: -Өргөн баригдсан байгаа хуулийн төслийн 13.6-д  “дор дурдсан хугацаанд дараах олзворыг ангийн зориулалтаар агнахыг хориглоно” гэсэн байна. Угалз, тэх, хар сүүлт, халиу, буга гээд. Буга бол нэлээн ховордчихсон, нөгөөдүүл нь тэр тусмаа ховор. 10 дугаар сарын 01-нээс 6 дугаар сарын 30-ны дотор ангийн зориулалтаар агнахыг хориглоно гэж байгаа. Бусад үед аялал жуулчлалын зориулалтаар нь агнах нь. Бусад хуультайгаа хамт шийдээд явах асуудлыг яагаад шийдэж болохгүй гэж вэ? Үүнийг нэг мөр цэг тавьсан нь дээр. Тэгэхгүй бол амьтад нэг мэдэхэд нөхөн үржих чадваргүй хэмжээний тоо хэмжээнд хүрчихнэ шүү дээ. Сая ярьж байсан. Байгаль өөрөө уялдаатай учраас нэгийг нь устгачихаар нөгөө сөрөг үр дагавар нь гараад байна шүү дээ. Чононоос авахуулаад.

Бид ан агнах асуудал дээр байгалийн баялгаар мөнгөтэй болж байгаа үед больё, аялал жуулчлалаар агнадгийг зогсооё. Энэ асуудлыг /микрофон хаагдав/.

П.Алтангэрэл: -Үүнийг ярьсан. Шууд аялал жуулчлалыг энэ дагуу хөгжүүлнэ гэвэл ан амьтан үзэх маягаар аялал жуулчид ирдэггүй юм билээ. Агнах асуудлыг бүр хориглох биш, зүй зохистой хэмжээнд нь барих асуудал л байгаа юм билээ. Хүмүүс аялал жуулчид ирэхдээ тодорхой хэмжээний сонирхлоо дагаад ганц, нэг ан агнах, үүнийг дагаад хүмүүс ирдэг зарчим байдаг юм. Түүнээс зүгээр ууланд явж байгаа янгир, аргалийг харахаар аялал жуулчид ирдэггүй юм. Тэгэхээр агнуурыг зүй зохистой хэмжээнд нь барих л асуудал байхаас биш, огт хориглох асуудал байхгүй гэсэн саналыг зарим гишүүд гаргаж байсан. Үүнийг дараа, дараагийн хуулиудад тал, талаасаа нэлээн нухацтай ярьж байгаад бүр хориглох уу, эсвэл зүй зохистой хэмжээнд нь зөвшөөрдөг байх уу гэдгийг тодорхой яриад шийдэж болох байх.

Д.Дэмбэрэл: -Д.Энхбат гишүүн асуултаа тавья.

Д.Энхбат: -Товчхон тайлбар хийе. П.Алтангэрэл гишүүн түрүүн хэлсэн. Энэ хуулийг оруулж ирсэн өөрчлөлтийнх нь хүрээнд ярихаас аргагүй болсон. Гэхдээ хуулийн үзэл санаа нь их хуучирсан. Тантай санал нэг байна. Ер нь ангийн тухай биш, уг нь цаад санаа нь ан хийгээд байгаа хүмүүсийн тухай хууль байх ёстой байсан юм.

Хоёрдугаарт, Монголд хүн бүр анчин болчихдог. Машинтай, жиптэй, буутай бүгд л явж байдаг. Энэ бүх харилцааг зохицуулах хэрэгтэй юм байна. Яг анчин гэж хэнийг хэлээд, ангийн нийгэмлэгтэй, үүрэг хариуцлагатай байдаг, цаашдаа түрүүн хэлдгээр аялал жуулчлалын салбар болгон хөгжүүлэх шинэ үзэл санааг энэ хуулинд оруулах асуудлууд байгаа юм.

Ер нь хараад байхад ангийн асуудлыг цоо шинээр иж бүрэн хуулийнх нь хүрээнд тавихгүй бол болохгүй юм байна гэсэн дүгнэлт хийгээд бид Байнгын хороон дээр тарсан. Тийм учраас үнэхээр зарим төрлийн анг маш ховор, аялал жуулчлалын зориулалтаар агнах нь зөв байдаг. Яагаад гэвэл тэртэй тэргүй байгалиасаа өөрөө үхэж, үрэгдэж байдаг учраас. Зарим төрлийг үнэхээр 100 хувь хорих хэрэгтэй. Ялангуяа 90 хувь хүртэл хорогдчихоод байгаа гэдэг чинь ерөнхийдөө байхгүй болчихоод байна гэсэн үг шүү дээ. Тийм учраас П.Алтангэрэл, бусад гишүүдийн дүгнэсэн дүгнэлтээр бол, энэ нь Ангийн тухай хууль биш, ан хийгээд байгаад хүмүүсийн харилцааг маш нарийн зохицуулж өгсөн хууль байх ёстой. Энэ хуулинд наад зах нь анчин гэж хэн бэ гэдгийг хүртэл тодорхойлоогүй байгаа юм. Тийм болохоор энэ хуулийн шинэчилсэн найруулга гэх юмуу, иж бүрнээр нь дахин оруулж ирэхээс өөр аргагүй юм билээ.

Д.Дэмбэрэл: -Гишүүд асуулт асууж, хариулт авлаа. Энэ хууль бол нэмэлт, өөрчлөлт оруулж байгаа хуулиуд. Нэмэлт, өөрчлөлт оруулахдаа энэ асуудал нь хөндөгдөөгүй асуудал дээр яриад байх шиг байна. Шинэчилсэн найруулгын төслөө дахин сайн бэлтгэж, яриад байгаа гишүүд хууль санаачилж болохоор байна. Ингээд нэгэнт горимоор явж байгаа учраас асуулт дууссан. Эцсийн хэлэлцүүлэгт санал байхгүй. Асуулт байвал асууя.

Су.Батболд: -Би Байнгын хороон дээр хууль хэлэлцэж байгаа процедуртай холбоотой ганц зүйл хэлье. Энэ хуулийн төслийг хэлэлцэж байхад Байнгын хорооноос байгуулсан ажлын хэсэг Засгийн газраас өргөн барьсан төслийг бид хэлэлцэж байгаа. Тэр төслөөс гадна маш олон санал хураахаар анхны хэлэлцүүлэг дээр оруулаад ирсэн байсан. Байнгын хороон дээр асуудал хэлэлцэхдээ өргөн барьсан төслийн хүрээнд ярихыг болиод, мэдээж, Хууль зүйн байнгын хороо, Төрийн байгуулалтын байнгын хороо харьцангуй тэр дээр анхаардаг байх. Гэтэл өөр Байнгын хороо, ажлын хэсэг байгуулчихаар тэр хуультай холбоотой бүх юмыг хамж чимээд оруулж ирээд санал хураалгаад байгаа юм.

Цаашдаа хууль хэлэлцэх процедуртаа өргөн барьсан төслийн хүрээнд ярьж байх. Ажлын хэсэг өргөн барьсан зүйл, заалтаас гадна өөр олон зүйл, заалтаар санал хураагаад яваад байна. Үүнийг анхаарах хэрэгтэй. П.Алтангэрэл гишүүн ажлын хэсгийг ахалж байсан. Би Байнгын хорооны хуралдаан дээр үүнийг хэлээд санал хураалгах гэж байсан зүйл, заалтуудыг бүгдийг болиулсан. Ийм юм гараад байгаа юм. 

Нэг хуулийн төсөл ороод ирэхээр тэр хуультай холбоотой бүх зүйлийг ярьдаг. Эцсийн хэлэлцүүлэг дээр саяын яриаг сонсоход ч гэсэн өөр хуультай холбоотой, ан агнууртай холбоотой бүх юмыг яриад байгаа юм. Ийм байдлыг болихгүй бол бидний хууль хэлэлцэж байгаа процедур маань удаашраад, хүн залхаагаад, хуулийнхаа дэгийн зөрчөөд байгаа юм. Энэ дээр цаашдаа анхаарахгүй бол, манай Байнгын хороон дээр тийм юм гарч байсан гэдгийг хэлмээр байна.

Д.Дэмбэрэл: -Горимоороо явъя. Хуулиа баталъя. Эдгээр хуулиуд эцсийн хэлэлцүүлэг учраас хуулиа батлаад, гишүүд хууль санаачлаг. Хөндөгдөөгүй асуудлууд байна.

Ан агнуурын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтад 46 гишүүн оролцож, 26 гишүүн зөвшөөрч, 56.5 хувийн саналаар хууль батлагдлаа.

Амьтны аймгийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтад 47 гишүүн оролцож, 24 гишүүн зөвшөөрч, 51.1 хувийн саналаар хууль батлагдаж байна.

Зарим гишүүдийн кноп эзэнгүй байгаад байна.

Агнуурын нөөц ашигласны төлбөр, ан амьтан агнах, барих зөвшөөрлийн хураамжийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтад 44 гишүүн оролцож, 28 гишүүн зөвшөөрч, 63.6 хувийн саналаар хууль батлагдлаа.

Гишүүдэд баярлалаа, ажлын хэсгийнхэнд баярлалаа.

Дараагийн асуудалд оръё.

Гурав. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн  анхны  хэлэлцүүлгийг явуулъя.

Төрийн байгуулалтын байнгын хороо санал, дүгнэлт гаргасан байна. Төрийн байгуулалтын байнгын хорооны санал, дүгнэлтийг Э.Мөнх-Очир гишүүн танилцуулна. Э.Мөнх-Очир гишүүнийг индэрт урьж байна.

Э.Мөнх-Очир: - Улсын Их Хурлын дарга, эрхэм гишүүд ээ,

 
Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг Улсын Их Хурлын чуулганы 2010 оны 10 дугаар сарын 14-ний өдрийн нэгдсэн хуралдаанаар хэлэлцэж, анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

 
Байнгын хороо 2010 оны 10 дугаар сарын 26-ны өдрийн хуралдаанаараа төслийн анхны хэлэлцүүлгийг хийж дараах санал, дүгнэлтийг Улсын Их Хурлын чуулганы нэгдсэн хуралдаанд танилцуулж байна.

 
Байнгын хорооны хуралдаанд оролцсон Улсын Их Хурлын гишүүн Д.Дондог Засаг захиргаа, нутаг дэвсгэрийн нэгж, түүний удирдлагын тухай хууль, Төрийн албаны тухай хуульд хурлын Тэргүүлэгчдийн нарийн бичгийн дарга, иргэдийн Төлөөлөгчдийн Хурлын нарийн бичгийн дарга гэсэн заалтуудыг нэг мөр болгож томъёолох гэсэн саналыг гаргасан болно. Энэ талаар Байнгын хорооноос ажлын хэсэг байгуулан ажиллуулах нь зүйтэй гэж үзлээ.

 
Уг хуулийн төслийн анхны хэлэлцүүлгийг Улсын Их Хурлын чуулганы нэгдсэн хуралдаанаар хийх тухай болон түүнийг анхны хэлэлцүүлгээр нь батлах гэсэн Э.Мөнх-Очир гишүүнээс гаргасан горимын саналыг Байнгын хорооны хуралдаанд оролцсон гишүүд санал нэгтэй дэмжлээ. 

 
Улсын Их Хурлын эрхэм гишүүд ээ,  Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн Төрийн байгуулалтын байнгын хорооны санал, дүгнэлтийг хэлэлцэн төслийг баталж  өгөхийг Та бүхнээс хүсье. Анхаарал тавьсанд баярлалаа.


Д.Дэмбэрэл: -Э.Мөнх-Очир гишүүнд баярлалаа. 

УИХ-ын  чуулганы ажиллагаатай эдийн засаг, математик загварчлалын гуравдугаар курсын оюутнууд танилцаж байна. Оюутнуудад сурлагын өндөр амжилт хүсье /алга ташив/.

Байнгын хорооны санал, дүгнэлтээс асуух асуулттай гишүүн байна уу?

Х.Баделхан гишүүн асуултаа тавья.

Х.Баделхан: -Баярлалаа. Хуулийн төслийг дэмжиж байна. Харин хуулийн хэрэгжилттэй холбоотой нэг асуултыг асуумаар байна. Энэ хуулийг яг хэзээнээс эхэлж мөрдөх вэ? 

Хоёрдугаарт, өнөөдөр аймаг, сумын төвшинд аймгийн Иргэдийн хурлын төлөөлөгчөөр сонгогдсон аймгийн Иргэдийн хурлын тэргүүлэгчдийн нарийн бичгийн дарга хичнээн хүн байна вэ? Хууль гарснаар үүнийг яаж зохицуулах вэ? Дахиад сонгууль явагдах уу? Энэ хуулийг хэзээнээс эхэлж мөрдөх вэ гэсэн асуулт байна.

Д.Дэмбэрэл: -Ө.Энхтүвшин дарга хариулъя.

Ө.Энхтүвшин: -Хууль хэдийнээс эхэлж дагаж мөрдөх вэ гэж байна. Ердийн журмаар дагаж мөрдөнө.

Хоёр дахь асуулт нь хичнээн хүн байна вэ гэсэн. Төрийн албаны зөвлөлөөс өгсөн мэдээллээр бол Архангай, Дорноговь, Завхан, Сүхбаатар, Өмнөговь, Хэнтий гэсэн зургаан аймагт байна гэсэн ийм тоо өгсөн байгаа. Яг тэр дотор хэд вэ гэдгийг энэ хооронд Төрийн албаны зөвлөлөөс тодруулахад ийм зургаан аймаг байна гэж хамгийн сүүлд мэдээ өгсөн байгаа.

Д.Дэмбэрэл: -Б.Бат-Эрдэнэ гишүүн асуултаа тавья.

Б.Бат-Эрдэнэ: -Баярлалаа. Би энэ хуулийн төслийг дэмжиж байгаа. Засаг захиргаа, нутаг дэвсгэрийн нэгж, түүний удирдлагын тухай хуулийн нэмэлт, өөрчлөлттэй холбоотой зүйл асууя. Улсын хэмжээнд нэлээн хэд хэдэн орон нутгийн чанартай хот, тосгоны асуудал байдаг. Зарим  сумдын асуудал байдаг. Үүнийг хэзээ нэг мөр болгож шийдвэрлэх вэ? Ерөнхийдөө жижиг сумдуудыг нэгтгэнэ гэсэн уур амьсгал явчихсан. Тэгээд тэрийгээ нэгтгэж байгаа ч юм байхгүй, нэгтгэх бололцоо их хэцүү. Гэтэл уул уурхайн үйлдвэрлэл дагаж бий болсон хотын статусын асуудлыг нэг мөр хэзээ цэгцэлж өгөх вэ? Магадгүй сум нийлүүлнэ гэж ярихаас илүү сумыг шинээр байгуулах шаардлага гарч магадгүй юм. 

Би нэг жишээ хэлье. Манай Хэнтий аймгийн Бор-Өндөр, Дархан гэсэн хоёр сум бий. Гэтэл 1990 оноос хойш ардчилсан сонгуулиар бүх шатны хурлуудаар сонгож байгуулж, үйл ажиллагаа явуулж байгаа шүү дээ. Гэтэл  түүхэндээ бүхэл бүтэн нэг сум орон нутгийн сонгуульд ороогүй сум байна шүү дээ. Үүнийг бүх шатанд нь тавьдаг. Улсын Ерөнхийлөгчөөс эхлээд УИХ, Засгийн газар гээд бүх л хандах газар нь ханддаг. Дээш тэнгэр хол, доош газар хатуу гэдэг шиг тэрийг яаж ч шийддэггүй. Доод шатны хурлын гаргасан шийдвэрийг дээд шатных нь хурал авч хэлэлцэхгүй гээд энэ дөрвөн жил бүхэл бүтэн нэг сумын иргэд тэр чигээрээ хохироод өнгөрч байгаа асуудал байна.

Үүнийг хэзээ хийх юм, Үндсэн хуулийн нэмэлт оруулах журмын тухай хуулиа хэлэлцэж байж оруулах юмуу, Хот, тосгоны эрх зүйн байдал, Засаг захиргааны нэгж, түүний удирдлагын хуулиндаа орох юмуу, аль хуулиндаа орох тал дээр Төрийн байгуулалтын байнгын хороо энэ талаар ярьсан зүйл байна уу, чиглэл, зүг гарч байгаа юу?

Д.Дэмбэрэл: -Ө.Энхтүвшин дарга хариулъя.

Ө.Энхтүвшин: -Төрийн байгуулалтын байнгын хороо үүнийг байнга ярьж байгаа. Одоо ч ярьж байгаа. Юун дээр очоод болохгүй болчихоод байгаа вэ гэвэл 1992 онд Үндсэн хууль батлагдаад 18 жил болж байна. Үндсэн хууль дотор байгаа айхтар заалт байгаа. Үүнийг бүр хашчихсан. Тэр бол засаг захиргаа, нутаг дэвсгэрийн нэгж гэж юуг хэлэх вэ гээд, тэр дээр “аймаг, нийслэл, сум, дүүрэг” гээд хэлчихсэн. Хот гэдэг үг байхгүй. Энэ айхтар заалт өөрчлөгдөөгүй байгаа цагт аймаг дээрээ яриад, УИХ дээр яриад, Ерөнхийлөгчид очоод буцаад байгаа зүйл энэ л дээ.

Тийм учраас Үндсэн хуулинд нэмэлт, өөрчлөлт оруулах тухай сүүлийн үед маш их ярьж байгаа. Тэгэхийн тулд журмын хуулийг наана нь гаргая гээд тохирчихсон. Журмын хуулийг УИХ-ын даргад арав гаруй хоногийн өмнө өргөн барьчихсан. Дараагийн 7 хоногт Төрийн байгуулалтын байнгын хороо журмын хуулийг хэлэлцээд эхлэх гэж байна. Хоёр дахь юмуу, гурав дахь өдөр. Үүнийг түргэн гаргаад, Үндсэн хуулиндаа нэмэлт, өөрчлөлт оруулах дараагийн ажил руу шилжээд цэгцлэхгүй бол энэ үнэхээр болохгүй ийм болчихоод байгаа юм. Хэнтий аймаг ч биш, олон аймагт байгаа. Манай Хөвсгөл аймагт ч байна. Хатгал гээд хуучин маш том хот байсан шүү дээ. Гэтэл одоо Хатгал гэдэг хот байхгүй болоод, Хатгал маань Алаг-Эрдэнэ сумын нэг баг болоод ингээд тосгоны захирагч гээд нэг хүн сонгогддог, баг ч юм шиг, багийн хэмжээнд үйл ажиллагаа явуулдаг. Үндсэндээ Хатгал хот гэдэг чинь тун өрөвдмөөр болсон шүү дээ. Иймэрхүү байдалтай бусад аймгууд ч гэсэн хуучин хот байсан хэд хэдэн газрууд дээр байдал их хүнд болчихоод байгаа юм. Тийм учраас үүнийг Үндсэн хуулиндаа нэмэлт, өөрчлөлт оруулж цэгцэлье гэж бодож байгаа.

Ер нь Үндсэн хуулинд өөрчлөлт оруулахгүйгээр цэгцлэх гэж хэд хэдэн удаа үзээд амжилтгүй болсон шүү дээ. Жишээлбэл, 2003 онд Засгийн газрын Хэрэг эрхлэх газрын даргаар толгойлуулаад, ажлын хэсэг гараад улсын хэмжээнд байгаа ийм, ийм аймгуудыг нэгтгэе, ийм, ийм сумууд дээр нэгтгэж болох юм гэдэг ийм юм гараад зургаан аймагт очиж Засгийн газрын гишүүд хурлыг нь хийлгээд, зарим аймаг дээр нэгдэхийг дэмжээд, зарим аймаг дээр нэгдэхийг дэмжээгүй. Ингээд Үндсэн хуулин дээр дахиад байгаа. Тэр нь аймаг, нийслэлийн Иргэдийн төлөөлөгчдийн хурлын санал, иргэдийн саналыг үндэслэж шийдвэрлэнэ гэсэн Үндсэн хуулийн заалттайгаа дахин мөргөлдөөд ингээд буцсан юм. Тийм учраас үүнийг үнэхээр шийдвэрлэе гэвэл Үндсэн хуулиндаа л гар хүрч шийдвэрлэхээс өөр замгүй болж байна.

Д.Дэмбэрэл: -Б.Бат-Эрдэнэ гишүүн тодруулаад асууя.

Б.Бат-Эрдэнэ: -Үндсэн хуулинд өөрчлөлт оруулж, гар хүрч байж энэ асуудлыг шийднэ гэвэл нэлээн зай байх шиг байна. Шинэ сум байгуулаад энэ асуудлыг шийдээд өгчих бололцоо байх уу? Уул уурхай дагаж байгуулагдсан хот, тосгоны байдал үнэхээр хүнд юм. Манай Хэнтий аймагт Бэрхийн уурхайны бүх хэрэгтэй зүйлийг нь хувийн хүмүүс авчих юм. Тэрийг хувьцаагаар Бэрхийн уурхай гэж Монголын хамгийн анхны уул уурхайнуудын нэг. Гэтэл тэрийг хувьцаагаар авчихсан. Тэгээд өөрийнхөө бүх л үүрч байсан юмыг орон нутаг, засаг руу өгчихсөн. Түүний алдагдал гээд энэ жил 300, 400 сая төгрөг байна. Тэр алдагдлыг нь улсын төсөв шийдэж өгдөггүй. Аймаг маш хүнд байдалтай байна. Бор-Өндөр байна. Би түрүүн хэлсэн. Бор-Өндөрийг нэг сум болгож өгөөд, Дарханыг нь тусад нь нэг сум болгож өгөөд түргэн хугацаанд шийдвэрлэх боломж, бололцоо байх уу?

Ө.Энхтүвшин: -Тийм боломж бас байгаа. Гэхдээ үүнийгээ доороосоо хуулийн дагуу хурлуудаа хийгээд, саналаа нэгтгээд, Засгийн газар зохион байгуулаад Их Хуралд тавьж болно. Явж, явж хилийн цэсээ яаж тогтоох вэ гэдэг юман дээр хүрээд ирэхээр баг, сумуудын хоорондын, аймаг хоорондын маргаан тэнд үүсээд, санал нэгдэж чаддаггүй, хэд хэдэн удаа оролдоод болоогүй юм. Хурлаа хийгээд санал нэгдээд ирвэл болно. Тэр бол заавал Үндсэн хууль гэхгүйгээр шийдвэрлэчих бололцоо бас байгаа.

Д.Дэмбэрэл: -Баярлалаа. Гишүүд Байнгын хорооны санал, дүгнэлтээс асуулт асуулаа. 

Байнгын хороо горимын санал гаргасан байна. Байнгын хорооны горимын саналаар санал хураалт явуулъя. 

Анхны хэлэлцүүлгээр нь энэ хуулийг баталъя гэсэн горимын санал хураалгаж байна.

Санал хураалтад 44 гишүүн оролцож, 29 гишүүн зөвшөөрч, 65.9 хувийн саналаар гишүүд горимын саналыг дэмжиж байна.

Горимын санал дэмжигдсэн учраас хуулиа батлах санал хураая.

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя.

Санал хураалтад 43 гишүүн оролцож, 28 гишүүн зөвшөөрч, 65.1 хувийн саналаар хууль батлагдлаа.

Дараагийн асуудалд оръё.

Дөрөв. Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг хэлэлцье.

Хууль санаачлагчийн илтгэлийг УИХ-ын гишүүн С.Бямбацогт танилцуулна. С.Бямбацогт гишүүнийг индэрт урьж байна.

С.Бямбацогт: -УИХ-ын дарга, эрхэм гишүүд ээ. Монгол Улсын Их Хурал жил бүр Монгол Улсын эдийн засаг, нийгмийг хөгжүүлэх үндсэн чиглэл баталдаг болоод даруй 18 жил орчим болж байна. Харамсалтай нь жил ирэх тусам үндсэн чиглэлийн ач холбогдол бүдгэрч байна. Үндсэн чиглэлд улс орны эдийн засаг, нийгмийн хөгжлийн томоохон бодлого, арга хэмжээг тусгахаар заасан ч цаашид боловсронгуй болгох шаардлагатай олон асуудлууд байна. Үүний заримаас дурдвал:

Үндсэн чиглэлд тусгагдсан бодлого, арга хэмжээ нь бодитой, үндэслэл сайтай төлөвлөгдөж чадахгүй, төсөвтэй уялдаагүйгээс тухайн жилдээ хэрэгжихгүй болсон. Үндсэн чиглэлийн хэрэгжилтийг УИХ-аар хэлэлцэх эрх зүйн орчин бүрдээгүй байна. Иймд Засгийн газрын тухай хуулийн 26.6 дахь хэсэг, Засгийн газар УИХ-д жил бүр үйл ажиллагааныхаа тайланг тавьж, цаг үеийн асуудлаар тогтмол мэдээлэл хийж байна.

Мөн зүйлийн 26.7 дахь хэсэгт Засгийн газар үйл ажиллагааны хөтөлбөрийн төслийг өөрийн бүрэн эрх эхэлснээс 60 хоногийн дотор, улсын эдийн засаг, нийгмийн хөгжлийн үндсэн чиглэл зэрэг  баримт бичгийг Монгол Улсын Их Хурлаас тогтоосон хугацаанд түүнд өргөн мэдүүлнэ. Хөтөлбөрт Засгийн газраас бүрэн эрхийнхээ хугацаанд эдийн засаг, нийгмийн хөгжил, төрийн удирдлагын хүрээний асуудлаар хийж гүйцэтгэх ажлын гол зорилт, хэрэгжүүлэх үндсэн арга хэмжээг тодорхойлно. Эдийн засаг, нийгмийн үндсэн чиглэлд хөгжлийн бодлого, зорилт, хүрэх төвшин, шалгуур үзүүлэлт, тухайн жилд хэрэгжүүлэх эдийн засаг, нийгмийн томоохон арга хэмжээг тусгана гэж тус тус заасан байдаг. Дээрх шаардлагуудын улмаас хуулийн төсөл санаачлан боловсрууллаа.

Монгол Улсын Их Хурлын чуулганы дэгийн тухай хуульд нэмэлт, өөрчлөлт оруулах тухай хуулийн төсөл нь хоёр зүйлтэй байна. 

Нэгдүгээр зүйлээр, Монгол Улсын Их Хурлын чуулганы хуралдааны дэгийн тухай хуулийн 25.2 дахь хэсэгт “Засгийн газар төсвийг зохиохдоо Засгийн газрын үйл ажиллагааны хөтөлбөр болон үндсэн чиглэлтэй нийцүүлнэ” гэсэн хоёр дахь өгүүлбэрийг нэмэх юм. Ингэснээрээ төсөв, үндсэн чиглэлийн уялдаа холбоо сайжирч, түүнийг боловсруулах болон Монгол Улсын Их Хурлын хэлэлцүүлгийн үйл явц нэлээн чамбайрах ач холбогдолтой гэж үзлээ.

Мөн зүйлийн 25.6 дахь хэсэгт “үндсэн чиглэлийг хэлэлцэхэд Ерөнхий сайд, Засгийн газрын гишүүд болон холбогдох бусад хүмүүс байлцана” гэсэн хоёр дахь өгүүлбэр нэмэгдэх юм. Энэ нэмэлтээр УИХ-ын чуулганы хуралдаанаар үндсэн чиглэлийг хэлэлцэхэд ямар албан тушаалтан байлцах нь тодорхой болох юм.

Хоёрдугаар зүйлээр, мөн хуулийн 46 дугаар зүйлийг бүхэлд нь өөрчлөн найруулах юм. Одоо хүчин төгөлдөр үйлчилж буй Монгол Улсын Их Хурлын чуулганы хуралдааны дэгийн тухай хуулийн 46 дугаар зүйлээр Засгийн газрын үйл ажиллагааны хэрэгжилт, тайланг хэлэлцэх дэг байсныг өөрчилж, Засгийн газрын үйл ажиллагааны хөтөлбөрийн болон үндсэн чиглэлийн хэрэгжилтийг хэлэлцдэг болох юм. Үүнтэй холбогдуулан дэгийг боловсронгуй болгохтой холбогдсон өөрчлөлтийг хийсэн болно.

Хуулийн төсөл нь Үндсэн хууль болон бусад хуультай нийцэж байгаа болно. Хуулийн төсөл батлагдсанаар үндсэн чиглэл болон түүний биелэлтийг УИХ-аар хэлэлцэх эрх зүйн орчинг боловсронгуй болгох ач холбогдолтой юм. Хуулийн төсөл батлагдсантай холбогдон нэмэлт санхүүжилт шаардагдахгүй. Анхаарал тавьсанд баярлалаа.

Д.Дэмбэрэл: -С.Бямбацогт гишүүнд баярлалаа. Хуулийн төслийг С.Бямбацогт, Ж.Сүхбаатар, Ц.Шинэбаяр гишүүд санаачилсан байгаа. Хууль санаачлагчийн илтгэлээс асуух асуулттай гишүүд:

Ц.Сэдванчиг: -Баярлалаа. Их Хурлын дэгийн тухай хууль, Их Хурлын тухай хуулиудад өөрчлөлт оруулах, шинэчилсэн найруулга хэлбэрээр ч нэлээн олон төсөл өргөн баригдсан байдаг юм. Өмнөх Их Хуралд ч өргөн баригдсан төслүүд байдаг, энэ удаагийн хуралд ч бас нэлээн хэдэн төсөл өргөн баригдсан байдаг. Тэр бүхнийг хойшлуулаад хэлэлцэхгүй яваад байгаа шүү дээ. Тэгээд энэ төслийг оруулаад ирэх зайлшгүй шаардлага байсан юмуу гэсэн асуулт байна.

Хоёрдугаарт, үндсэн чиглэл хэлэлцэхтэй холбогдсон асуудлыг зохицуулсан юмуу гэж ойлгогдож байна. Энэ өөрчлөлт орсноор үндсэн чиглэлийн биелэлтийг хэлэлцдэг болох юм байна. Тухайлбал, энэ хууль өнөөдөр батлагдаад явчихвал 2010 оны үндсэн чиглэлийн биелэлтийг хэлэлцэх үү? Хэлэлцээд төсөвтэйгээ уялдуулах гээд байна уу? Ирэх оны төсөвтэй уялдуулах гэж үүнийг шуурхай яаравчлан оруулж ирж байна уу гэсэн тодруулга байна.

Д.Дэмбэрэл: -Н.Энхболд дарга хурал удирдаж байя. Надад протоколын асуудал байна.

Асуултад С.Бямбацогт гишүүн хариулъя. Ц.Шинэбаяр гишүүн нэмж болно.

С.Бямбацогт: -Баярлалаа. Ц.Сэдванчиг гишүүний асуултад хариулъя.

Эхний асуултын хувьд УИХ-ын дэгийн тухай хуульд өөрчлөлт оруулах нэлээн олон гишүүдийн өмнөх Их урлХурлаас дамжсан хуулийн төслүүд ч байгаа, саяын Их Хурлаас өргөн баригдсан төслүүд ч байгаа. Тэр төслүүд бол миний ойлгож байгаагаар хэлэлцэх эсэх нь шийдэгдсэн, эхний хэлэлцүүлгийн шатандаа явж байгаа. Их Хурлын гишүүн Ж.Сүхбаатар, Ц.Шинэбаяр гишүүд бидний 
 өргөн барьсан асуудал маань өнөөдөр хэлэлцэх эсэхийг нь шийдэх юм. Хэлэлцэх эсэх нь шийдэгдвэл нөгөө УИХ-ын дэгийн тухай хуульд өөрчлөлт оруулах бусад хуулиудтайгаа хамт хэлэлцээд явах байх гэсэн ойлголттой байгаа.

Хоёрдугаар асуултын хувьд ирэх оны төсөвтэй уялдуулах гээд яарч орж ирж байна уу гэсэн. Төсвийг хэлэлцэхдээ төсвийн хүрээний мэдэгдэл гэж хавар баталдаг. Төсвийг бүтэн хоёр сар хэлэлцдэг. Төсвийн гүйцэтгэлийг бас эргээд дараа жилийнх нь нэгдүгээр улиралд хэлэлцдэг. Ийм байдлаар төсөв маань хэлэлцэгдэх явцдаа хууль зөрчигддөггүй. Төсөв дээр Их Хурлын гишүүд, Засгийн газар маш их анхаарал тавьж ажилладаг. Үндсэн чиглэл маань уг нь төсвийн эхлэл нь байх ёстой /төлөвлөгөө/. Хүн маргааш өглөө босоод автобусанд сууна, 200 төгрөг хэрэгтэй, орой гэртээ харихдаа автобусанд сууна, 300 төгрөг хэрэгтэй, өдөр хоолонд орно, хүнтэй уулзана, зээлсэн мөнгөө өгнө, авна ч гэдэг юмуу бүх хийх ажлаа тооцоод зарцуулахыг хуваарилдаг. Энгийн ойлголтоор хүн ч гэсэн ингэж байхад, бид УИХ төсөвтөө зарцуулах мөнгөндөө анхаарал тавиад байдаг. Хийх ажил буюу Засгийн газрын үйл ажиллагааны мөрийн хөтөлбөр, сонгуулиар намууд “бид засгийн эрхэнд гарвал ийм юм хийж хэрэгжүүлнэ” гэж амладаг. Тэр амлалтаа Засгийн газрынхаа үйл ажиллагааны мөрийн хөтөлбөр болгож дөрвөн жилдээ хэрэгжүүлнэ гэж батлуулдаг. Батлуулсан мөрийн хөтөлбөрийг хэрэгжүүлэхдээ жил, жилдээ үндсэн чиглэлд тусгаад үндсэн чиглэлд тусгасан зүйлийг уг нь төсөвтөө суулгаж явах ёстой л доо. 

Харамсалтай нь үндсэн чиглэлийг хэлэлцдэггүй, Засгийн газрын үйл ажиллагааны мөрийн хөтөлбөрийг хэлэлцдэггүй болохоор түүнд ач холбогдолгүй болчихсон. Өнөөдрийн байдлаар анх бид Засгийн газрын үйл ажиллагааны мөрийн хөтөлбөрийг баталж байхад 36-39 их наяд төгрөг хэрэгтэй гэж ярьж байсан. Өнөөдрийн байдлаар Засгийн газрын үйл ажиллагааны мөрийн хөтөлбөр маань үндсэндээ 2011 оны эцэст 80 орчим хувийн биелэлттэй байх ёстой. Гэтэл 30 их наяд төгрөгийн хийгдэх ажлууд хэрэгжээгүй байгаа. /57 зорилт/. Засгийн газрын мөрийн хөтөлбөрт 343 зорилт тусгаснаас 57 зорилт нь 30 орчим их наяд төгрөгийн санхүүжилт шаардлагатай байгаа. Ингээд бид Засгийн газрын үйл ажиллагааны мөрийн хөтөлбөр, үндсэн чиглэлийг хэлэлцдэггүй учраас төсөв, үндсэн чиглэл хоёр нь уялдахгүй болоод байгаа юм. Тэгээд хэлэлцдэг болъё, уялдуулдаг болъё гэсэн асуудлыг ярьж байгаа юм.

Ц.Сэдванчиг: -С.Бямбацогт гишүүнээ, Их Хурлын дэгийн тухай хууль, Их Хурлын тухай хууль бол бидний гол өдөр тутмын үйл ажиллагааг зохицуулдаг, гол дүрэм /тоглоомын дүрэм/ юм шиг байгаа юм. Энэ 20 жилийн хугацаанд үүнийг их олон өөрчилж ирдэг байсан байна. Хууль санаачлах эрхтэй дурын субъект, Ерөнхийлөгч, Засгийн газар нь ч өөрчилдөг, Их Хурлын гишүүд ч гэсэн ингээд өөрчлөөд явчихдаг. Үүнийг ингээд байнга өөрчлөөд байх нь зөв юмуу? 20 жил болчихсон гээд байгаа. 20 жилийн парламентын туршлага байгаа гээд байгаа. Тоглоомынхоо дүрэм нь тодорхойгүй биш. Тухайлбал, Засгийн газрын хуралдааны дэгийг өөрчилдөггүй биз дээ? Үндэсний аюулгүй байдлын хурлын дэгийг бид өөрчилдөггүй шүү дээ. Түүнтэй адилхан төрийн институциудын гол дүрэм, журмыг /микрофон хаагдав/.

Н.Энхболд: -С.Бямбацогт хариулъя.

С.Бямбацогт: -Товчхон хариулъя. Монгол Улсын Үндсэн хуулийн 25.7-д төрийн санхүү, зээл, албан татвар, мөнгөний бодлого, улсын эдийн засаг, нийгмийн үндсэн чиглэлийг тодорхойлж, Засгийн газрын үйл ажиллагааны хөтөлбөр, улсын төсвийн гүйцэтгэлийн тайланг батална гэдэг нь УИХ-ын онцгой бүрэн эрх гээд заачихсан байдаг юм. Энэ онцгой бүрэн эрхээ хэрэгжүүлэхдээ бид харамсалтай нь түрүүн хэлсэн. Төсвийн гүйцэтгэлийг ярьдаг, УИХ-ын гишүүн хууль боловсруулах, хууль тогтоохоос гадна хуулийн хэрэгжилтэд хяналт тавих үүрэгтэй байдаг. Үндсэн чиглэл маань сонгуулийн үйл ажиллагааны мөрийн хөтөлбөр, сонгуулийн амлалтуудыг хэрэгжүүлэх үндсэндээ төлөвлөгөө. Төлөвлөгөөг бид ярьдаггүй, баталдаггүй болохоор өнөөдөр төлөвлөгөө маань хэрэгждэггүй, янз, янзын байдлаар биелж байгаа, болж байгаа, бүтэж байгаа гэж яриад байдаг. Яг амьдрал дээр бүтэж байгаа юм байхгүй байдаг. Үүнийг тодорхой хэмждэг, үр дүнг нь тооцдог, тодорхой үзүүлэлтээр дүгнэдэг болъё гэсэн асуудал орж ирж байгаа юм. Ингэхгүй бол үндсэндээ бид Засгийн газар маань ч болж байгаа, бүтэж байгаа гээд байдаг. Яг үнэн хэрэгтээ /микрофон хаагдав/.

Н.Энхболд: -Н.Ганбямба гишүүн асуултаа тавья.

Н.Ганбямба:- Баярлалаа. Бид Засгийн газрын үйл ажиллагааны хөтөлбөр батлаад өгдөг. Эргээд шалгадаггүй, хэлэлцдэггүй, дүгнэдэггүй. Тэгээд л хаячихдаг. 31 триллион төгрөгийн санхүүжилт гарахаар тийм хөтөлбөрийг Засгийн газар батлуулчихаад байгаа шүү дээ. Одоо бид жил бүр үүнийг дүгнэдэг, хэлэлцдэг болох шаардлага тулгарчихаад байгаа юм. Тухайлбал, эдийн засгийн бодлого болох эдийн засаг, нийгмийг хөгжүүлэх үндсэн чиглэл гээд батлаад өгчихдөг. Дүгнэдэггүй шүү дээ. Тэгээд дараа жилийнхийг нь батлаад өгдөг.

Одоо энэ жилээс эхлээд дүгнэдэг болъё. Гэхдээ би юун дээр гол нь тодруулж байна вэ гэвэл хариуцлага тооцдогийг нь хамт оруулж ирж болоогүй юу? Өөрөөр хэлбэл, хариуцлага тооцохгүй явсаар байгаад энэ чинь хэрэгжих сонирхол ч бага болчихдог юм байна шүү дээ. Тухайлбал, өчигдөр бүтэн өдөржин бид Сангийн сайдын хариултыг сонслоо. Сүүлдээ бүр хөгжим эгшиглэж байгаа юм шиг хариулдаг болчихоод байна шүү дээ. Нэг удаа худлаа хариулсныхаа төлөө огцордог шүү дээ. Парламент байгаа газар. Бид 20 жилийнхээ ойг тэмдэглэсэн парламентын байж энэ Засгийн газрын ажлыг дүгнэхгүй, мөрийн хөтөлбөрийг жил бүр хэлэлцэхгүй явсаар байгаад бүр оодорчихсон. Ямар төсөв оруулж ирчихээд дахиад 1 триллионы зардал нэмнэ гээд Сангийн сайд сууж байхад бид хариуцлага тооцохгүй л байгаа шүү дээ. Энэ чинь огцроогүй л байгаа. Дараа жил дахиад л үүнийгээ яриад сууж байна.

Тийм учраас одоо энэ дэгийн хуулиар хөтөлбөрийг ч хэлэлцдэг болъё, үндсэн чиглэлийг хавар бид хэлэлцэхээсээ өмнө гүйцэтгэлийг нь хэлэлцдэг болъё. Тэгээд хариуцлага тооцдог болъё гэдэг зүйлийг бид энэ хуулиндаа оруулж баталбал яасан юм бэ? Бид формальный төсвийн гүйцэтгэл хэлэлцдэг. Төсвийн гүйцэтгэлийг хэлэлцэх үед зарим гишүүд их төвөгшөөгөөд нэгэнт хийчихсэн юм чинь үүнийг ингэж удаан хэлэлцээд яах юм бэ? Горимын санал байна. Үүнийг хурдалъя гэж байгаад анхны Их Хурал дээр билүү, анхны Бага Хурал дээр билүү, Ц.Элбэгдорж гауй тийм санал гаргаад 15-хан минутад хэлэлцсэний дараа харин Ц.Элбэгдорж гуай улс төр хийгээд шүүмжилж байсан л даа. “15-хан минутад төсөв хэлэлцдэг парламент дэлхий дээр ганцхан Монголд байна” гэж ярьж байсан. Ийм формальный явж ирсэн юм.  Гүйцэтгэлийг хэлэлцвэл хэлэлцсэн шиг хэлэлцээд, хариуцлага тооцдог болохгүй бол сайд нар чинь оодордгоороо оодроод, өчигдрийн хариулдаг шиг хариулаад, төсвийн хэлэлцүүлэг ордгоороо ороод, дуртай хаалгаараа гараад явна. 

Одоо бид өнөөдрийнхөөс эхлээд энэ дэгт оруулах гээд байгаа юм бол нэгдүгээрт, хөтөлбөрөө хэлэлцдэг болъё. Хоёрдугаарт, эдийн засаг, нийгмийг хөгжүүлэх үндсэн чиглэлээ хэлэлцдэг болъё. Үүнтэй хамт.

Н.Энхболд: -Н.Ганбямба гишүүн ээ, асуулт явж байгаа шүү дээ.

Н.Ганбямба: -Би гол нь асуугаад байгаа нь хариуцлагаа яагаад оруулж ирэхгүй байгаа юм бэ гэж асуугаад байгаа юм л даа. Та дээр нь миний асуултад оролцох гээд байх юм. Би өөрөө асуучихъя.

Хамгийн гол нь энэ дэгтэйгээ хамт хариуцлага тооцдог механизм байх хэрэгтэй. Өнөөдөр 20 жилд хаана ч хариуцлага тооцохгүй явж байгаа. Их Хурлын гишүүд зүгээр нэг яриад өнгөрдөг, санал гаргаад өнгөрдөг энэ тогтолцоог орхиод, одоо наад дотор чинь ганцхан хариуцлагын механизм оруулчихвал энэ нь дэгийн хууль шиг хууль гарна. Монгол парламенттай болох дөхнө. Хариуцлага тооцдоггүй болохоор парламент гэж хэлэхэд хэцүү байна шүү дээ. 20 жилийнхээ ойг л тэмдэглээд яваад байгаа болохоос биш. Хэн дуртай нь орж ирээд загнаад гараад явсаар 20 жил болчихсон. Тийм учраас энэ парламент парламент шиг парламент. Уг нь бүрэн эрх нь хуулиараа том юмнууд бий. Гэхдээ хэрэгждэггүй, хэнд ч хариуцлага тооцдоггүй, Засгийн газрын гишүүдийн ихэнх нь парламентын гишүүд байгаа шүү дээ. Давхар хийгээд сууж байгаа. Үндсэн хуулийн концепци нь өөрчлөгдөөд суучихсан. Тэгэхээр одоо бид нар хариуцлага тооцдог юмыг энэ дэгийн хуулиар оруулаад хэлэлцүүлгийн явц дундаа хариуцлагын механизм оруулчихвал харин үр дүнтэй хууль болж гарч магадгүй.

Бид цоо шинээр мөрийн хөтөлбөрийг ч хэлэлцье, үндсэн чиглэлийнхээ ч хэрэгжилтийг хэлэлцье. Гэхдээ ерөнхий хуулинд байгаа учраас төсөв, гүйцэтгэлийн талаар энэ дотор юм алга байна. Төсвийн гүйцэтгэлийг парламентаар хэлэлцдэг юм байгаа. Уг нь энэ хоёрыг холбож болохгүй юу? Тэгвэл бүр аятайхан хариуцлагын механизм тодорхой болох болов уу гэж бодож байна.

Н.Энхболд: -С.Бямбацогт гишүүн хариулъя.

С.Бямбацогт: -Н.Ганбямба гишүүний асуултад хариулъя. Н.Ганбямба гишүүний ярьж байгаа хариуцлага тооцдог болох зорилгоор орж ирж байгаа. Ерөнхийдөө таны ярьж байгаатай санал нэг байгаа. Сүүлийн 18 жил бид Үндсэн хуульд заасны дагуу үндсэн чиглэлийг хэлэлцдэг. Үндсэн чиглэлийн биелэлтийг хэлэлцдэггүй, үнэлэлт, дүгнэлт өгдөггүй, Засгийн газрын үйл ажиллагааны мөрийн хөтөлбөрийг. Ийм болохоор өнөөдөр үндсэн чиглэл, Засгийн газрын үйл ажиллагааны мөрийн хөтөлбөр, Монгол Улсын урт хугацааны хөгжлийн бодлогууд байдаг. Монгол улсыг хөгжүүлэх олон урт хугацааны бодлогууд байдаг. Хамгийн сүүлд Мянганы хөгжлийн зорилтод суурилсан Үндэсний хөгжлийн цогц бодлого 2020 он хүртэл баталсан.

Энэ урт, дунд хугацааны, жил бүрийн богино хугацааны бодлогууд нь хоорондоо уялдахгүй. Засгийн газар гарч ирэхээрээ тэс өөр бодлого явуулаад эхэлдэг, нэг Засгийн газар нь гараад ирэхээрээ маш том, том зорилтууд тавьдаг. Тэр зорилт нь биелж байна уу гэхээр “биелж байна” гэж хэлээд байдаг болохоос яг хэмжих үзүүлэлт, үр дүнгээр биелсэн үү гэдгийг дүгнэхээр төвөгтэй болчихоод байгаа юм. Энэ удаагийн Засгийн газар маань 343 зорилтыг дэвшүүлсэн байгаа юм. Үүнээс 2008-2009 онд 71 зорилтыг нь үндсэн чиглэлдээ тусгасан. 2010 оны үндсэн чиглэлд 181 зорилт тусгагдсан. 2011 оны үндсэн чиглэлд 34 зорилт тусгагдсан байгаа юм. Энд тусгагдсанаараа зорилтуудын 70, 80  орчим хувь нь тусгагдсан байгаа. Биелэлтийг нь аваад үзэхээр бас 60, 70 хувийн биелэлттэй гэж гаргадаг мөртлөө бодит байдал дээр харагдаж байгаа, үзэгдэж байгаа асуудлууд их бага байгаад байгаа юм. Тийм болохоор үүнийг хэмждэг, хэлэлцдэг болъё. Мэдээж хэлэлцээд, үнэлэлт, дүгнэлт өгөөд, үндсэн чиглэлийг УИХ-аар хэлэлцэж батална гэдэг нь хуулийн адил хүчин төгөлдөр үйлчилнэ. Энэ батлагдсан хууль маань хэрэгжихгүй бол хууль зөрчсөн гэж үзнэ. Хууль зөрчсөн хүнд зохих хуульд заасных нь дагуу хариуцлага тооцогдох байх.

Манай төсөв ч гэсэн тийм байдлаар явагддаг. Төсвийн гүйцэтгэл хэлэлцээд, төсвийн гүйцэтгэлээр зориулалтын бусаар зарцуулсан, төсөв хэтрүүлсэн зүйл байвал хариуцлага тооцдог. Тийм учраас төсөв дээр маш их ач холбогдол өгч, анхаарал тавьж, Засгийн газар, УИХ ч ажилладаг. Үндсэн чиглэлийн биелэлтийг ярьдаггүй. Сонгуулиар улс төрийн намуудын амласан амлалтыг үндсэн чиглэлд тусгаж байгаа шүү дээ. Дараа жил нь тайлангаа тавихдаа “биелсэн” гэдэг. Эргээд дөрвөн жилийн дараа ард түмэн мартчихсан байдаг. Иймэрхүү байдлаар явахгүй юмсан. Нэгэнт зорилго тавьсан бол зорилгоо хэмждэг, үнэлдэг болъё. Мэдээж дүгнэгдээд зөрчигдвөл хариуцлага тооцдог болъё. Ингэвэл бидний тавьж байгаа зорилт урт, дунд, богино хугацаандаа уялдаатай болох юм байна. Эргээд зорилтууд маань биелээд явах юм байна. Хоосон амладаг, хийж байгаа гэж худлаа ярьдаг асуудлууд маань байхгүй болох байх гэдэг үүднээс энэ хуулийн төслийг санаачилсан юм. Анхаарал тавьсанд баярлалаа.

Н.Энхболд: -Ц.Даваасүрэн гишүүн асууя.

Ц.Даваасүрэн: -Энэ чухал хуулийн төсөл болсон байна гэж бодож байна. Өнгөрсөн хугацаанд бид аливаа Засгийн газрын хөтөлбөрийн хэрэгжилт юмуу, төсвийн хэрэгжилтийн асуудлыг ярихдаа мөнгө санхүү, хөрөнгө талаас нь яриад байдаг. Илүү, дутуу зарцуулсан байна уу, Төсвийн хуулийг зөрчсөн байна уу гээд. Харин тэнд ажил тасарсан байна уу, арга хэмжээ тасарсан байна уу, юунаас болсон байна вэ гэдгийг тодорхой ярьдаггүй. Өөрөөр хэлбэл, манай парламентад байгаа нэг дутагдал гүйцэтгэлийн аудитыг хийж чаддаггүй. Бидэнд хяналтын функц байдаг. Бид гүйцэтгэлийн аудитыг хийж чадахгүй байгаа юм. Тийм ч учраас төрийн тэргүүн биднийг Засгийн газрын халаасанд байна гэж хэлээд байна шүү дээ. Яагаад гэвэл бид өөрсдийнхөө механизмуудыг ажиллуулж чадахгүй байна. 

Бидэнд аудитын тогтолцоо бий, Их Хурлын дэргэд байдаг. Тэрийгээ бид төсөв санхүүгийн чиглэл рүү хандуулаад байсан болохоос биш, гүйцэтгэлийн аудит, үр дүн тал руу нь ер хандуулаагүй юм. Харин тэр чиглэлд нэг алхам хийсэн хууль болсон байна гэж би бодоод байна. Өөрөөр хэлбэл, энэ арга хэмжээ яагаад тасрав? Төсөв, санхүүгээс болох нь нэг хэрэг. Нөгөө талаасаа тухайн салбарын удирдлага, удирдах ажилтнууд, менежментийн ур чадвар дутуугаас болсон байж болно. Түүнийг бид гүйцэтгэлийн аудитаар гаргаж ирдэг болж чадвал, дүгнэж чаддаг болбол өнөөдөр Н.Ганбямба гишүүний хэлж байгаа шиг хариуцлагатай төр бий болох байх. Тэрийг бид ажиллуулж чадахгүйгээс болоод нийтдээ хариуцлага гэдэг юм чинь байхгүй, суларчихаад байгаа юм. Тэр чиглэлд энэ өргөн баригдаад байгаа хуулийн төслийг ахиц дэвшил гаргах хууль болжээ гэж бодож байна.

Харин  нэг зүйлийг хуулийн төсөл санаачлагчид яагаад анхаараагүй вэ? Цаашдаа хэлэлцүүлгийн явцад үүнийг нэмж болох уу? Төсвийн гүйцэтгэлийг хэлэлцэхдээ бид аудитын дүгнэлттэй хамт оруулж ирж хэлэлцдэг. Тэр чинь өөрөөр хэлбэл, бас хөндлөнгийн дүгнэлттэй хамт явж байгаа юм. Би ахиц гарч байгаа гэж бодож байна. Өнгөрсөн жил Аудитын газар тодорхой, зарим сайдууд дээр “Төсвийн хууль зөрчжээ” гэж орж ирж байсан. Тэр бол бас нэг дэвшил. Түүнтэй адилхан Засгийн газрын үйл ажиллагааны хөтөлбөр, орж ирж байгаа нийгэм, эдийн засгийг хөгжүүлэх үндсэн чиглэл яагаад тасалдсан бэ гэдэг нь аудитын дүгнэлттэй орж ирдэг болоод, тэр дотроо гүйцэтгэлийн аудитын дүгнэлттэй орж ирдэг болбол энэ нь үр дүнтэй болох юм гэж бодогдож байна. Та бүхэн энэ тал дээр цаашдаа анхаарах бололцоо бий юу? 

Үндсэн чиглэлийг хэлэлцэхдээ дэгийн дагуу Үндэсний аудитын газар, Их Хурлын дэргэдэх байгууллага дүгнэлт гаргаж оруулж ирж хэлэлцдэг ийм заалт нэмээд явж болох уу? Тэгвэл хөндлөнгийн хяналттайгаа хамт хэлэлцэгддэг болно гэсэн үг. Тал талаасаа нухацтай ярих бололцоо бүрдэж ирэх юм. Энэ талаас нь хэлэлцүүлгийн явцад нэмэх бололцоо байгаа юу? Төсөл санаачлагчид юу гэж үзэж байна вэ?

С.Бямбацогт: -Хэлэлцэх эсэхийг нь шийдчихээд хэлэлцэх явцдаа таны ярьж байгаа аудитын дүгнэлтийг, мэдээж хөндлөнгийн байгууллагаар бид үнэлүүлж, дүгнүүлж, биелсэн байна уу, биелээгүй байна уу, бодитой дүгнэсэн байна уу, дүгнээгүй байна уу гэдэг дээр бас мэргэжлийн шинжээч, байгууллагаар дүгнэлт гаргуулж байж орж ирвэл асуудал нь бодитой болох байх. Тэгэхгүй бол нэг нь хийсэн гэдэг, нөгөө нь хийгээгүй байна гэдэг. Тэгээд маргааны эх үүсвэр болж магадгүй юм. Тийм учраас таны саналыг хэлэлцэх явцдаа анхаарч болох байх гэж бодож байна.

Ер нь үндсэн чиглэлд тусгагдсан хамгийн сүүлийн жишээ гэхэд маш олон жил Монгол улс газрын тосыг дотооддоо боловсруулдаг болъё. Нефть бүтээгдэхүүний импортын хараат байгаа. Үүнийг дотооддоо шийддэг болъё гэж олон жил зорилт тавьж байгаа. Сүүлийн 8 жилд хоёр удаагийн Засгийн газрын үйл ажиллагааны мөрийн хөтөлбөрт тусгагдсан. Ер хэрэгжихгүй байгаа.

Миний Их Хуралд орж ирснээс хойш 2008, 2009 оных, 2010 оны үндсэн чиглэлд жил бүр газрын тос боловсруулах үйлдвэрийг Дархан хотод байгуулна гэж тусгагдаж байгаа. Ер хэрэгждэггүй. Тэгсэн байхад бид үйл ажиллагаа маань хэрэгжиж байна, болж байна, бүтэж байна гэж яриад байгаа юм. Ганц жишээн дээр ярихад иймэрхүү байдлаар маш олон зорилтууд, маш олон сонгуулиар хийсэн амлалт маань мөрийн хөтөлбөрт тусгагдаад, үндсэн чиглэлд тусгагдчихаад Засгийн газар дээр үйл ажиллагаа нь хэрэгжихгүй байгаа юм. Үүнийг л бид хэлэлцээд, үнэлэлт, дүгнэлт өгдөг болчихвол хэрэгжих боломж, бололцоо нь бүрдэх юм гэж үзэж байгаа. Энэ явцдаа таны хэлж байгаа саналыг тусгуулж ажиллаж болох байх гэж бодож байна.


Н.Энхболд: -П.Алтангэрэл гишүүн асууя.


​Ерөнхийдөө асуулт давхцаж байна. Би ганц, нэг зүйл асууя. Уг нь төрийн ажил өөрөө хариуцлага. Үндсэн чиглэлийн биелэлтийг хэлэлцэх гэдэг бол Их Хурлын бүрэн эрхийн хүрээнд байгаа асуудал гэж бодож байна. Үндсэн чиглэлийн биелэлтийг хэлэлцэнэ гээд төлөвлөгөөнд тусгаад хэлэлцэх л юм. 


Нөгөө талаар сайд, дарга нар Засгийн газартай холбоотой, үндсэн чиглэлтэй холбоотой асуудлыг хэлэлцэж байхад байх л асуудал. Заавал хуульчлаад байх нь, юм бүхний хуульчлаад, детальчлаад байна гэдэг бол Их Хурал өөрийнхөө бүрэн эрхийг хумиад байгаа гэсэн агуулгаараа тийм хэлбэр гэж ойлгоод байна. Ядаж үндсэн чиглэлийг дөрвөн жилд нэг удаа хэлэлцдэг баймаар байна. Их Хурал байгууллаа, Засгийн газраа томиллоо. Тэгээд үндсэн чиглэлээ хэлэлцлээ.



Ер нь сонгуульд намууд мөрийн хөтөлбөр дэвшүүлж орж байгаа. Мөрийн хөтөлбөрийг Засгийн газрын мөрийн хөтөлбөр болгоод хэрэгжүүлээд явж байгаа эд шүү дээ. Тэгэхээр хариуцлага гэдэг талаасаа хуулиар нэг заалт оруулж л Засгийн газрын гишүүдийг хуралд суулгадаг, үндсэн чиглэлийг хэлэлцдэг ийм юмнаас бид аль болохоор зайлсхиймээр байгаа юм. Хариуцлагаа шат шатандаа ухамсарлаад явдаг байх. Монголын төрд чинь бичигдээгүй хууль гэж юм байдаг. Юм бүхнийг хуульчлаад байх нь ямар байх юм бол? Энэ дээр хууль санаачлагчид маань юм бодсон юм болов уу?


Хоёрдугаарт, Их Хурлын чуулганы дэгийн тухай хуулиар хэд хэдэн хуулийн төсөл өргөн баригдаад удаж байна гэж би бодож байна. Энэ хуулийг санаачлагчид бусад өргөн барьсан хуультай уялдуулан цогц болгох талаар ярилцсан юм байна уу? Дэгийн тухай хуулийг нэг мөр цэгцлээд авчихвал. Тасалж өөрчилж цаг бараад байхгүйгээр шийдчих боломж байна гэж би хараад байгаа юм. Энэ дээр санаачлагчид бусад хууль санаачлагчидтайгаа ярьсан зүйл байна уу?


С.Бямбацогт: -П.Алтангэрэл гишүүний асуултад хариулъя.


Хоёр дахь асуултын хувьд УИХ-ын дэгийн тухай хуулинд, УИХ-ын тухай хуулинд өөрчлөлт оруулах хуулийн хэлэлцэх эсэх нь шийдэгдээд, Төрийн байгуулалтын байнгын хороон дээр байгаа. Бусад хуулиудтай хамт  хэлэлцэгдээд явах бололцоотой, хэлэлцэгдэх байдлаар хүлээгдэж байгаа болов уу гэсэн бодолтой байгаа. Энэ дээр манай Төрийн байгуулалтын байнгын хороо тодорхой мэдээллийг танд өгөх байх.


Эхний асуултын тухайд, жил бүр бид төсөв баталдаг. Төсөв маань үйл ажиллагааг хэрэгжүүлэх төлөвлөгөөн дээр тулгуурлах ёстой юм. Ирэх оны үндсэн чиглэлийг ирэх оны төсвийн хүрээний мэдэгдэлтэй хамт өнгөрсөн хавар баталсан. Үндсэндээ үндсэн чиглэлд ахиц гараад байгаа. Үндсэн чиглэлийг намар төсөвтэй хамт хэлэлцдэг байсан бол намар төсвийн хүрээний мэдэгдэлтэй хэлэлцдэг болсон. Ингээд үндсэн чиглэлийг аль болохоор төсөвтэй уялдуулах алхам хийгдэж байгаа.


Өчигдөр С.Баярцогт сайд маань үндсэн чиглэл, төсөв хоёр уялдсан уу гэж асуухад “маш сайн уялдсан” гэж хариулж байсан. Бодит байдал дээр аваад үзэхээр 2011 онд тусгагдсан 34 зорилт маань нийт 260 орчим тэрбум төгрөгийн хөрөнгө оруулалт шаардлагатай байгаа. Тэгэхэд улсын төсөвт 700 орчим тэрбум төгрөг суулгасан. Орж ирснээр бол 75 орчим тэрбум. Тэрнээс үзэхэд 9 тэрбум төгрөг л үндсэн чиглэлд тусгагдсан зорилтуудыг хэрэгжүүлэхээр суусан байгаа юм.


Ингээд үзвэл үндсэндээ үндсэн чиглэл маань уялдахгүй байгаад байна. Үндсэн чиглэл бол Засгийн газрын үйл ажиллагааны мөрийн хөтөлбөрийг хэрэгжүүлэх жил бүрийн төлөвлөгөө байдаг. Төлөвлөгөөндөө таарсан төсвийг бид хийж явах ёстой байтал төсөв, төлөвлөгөө хоёр маань тэс өөр яваад байдаг. 750 тэрбум төгрөгөөс 90 тэрбум төгрөг л үндсэн чиглэлтэй уялдаатай. Бусад нь юутай уялдаатай юм бүү мэд. Засгийн газрын үйл ажиллагааны мөрийн хөтөлбөрт тусгагдаагүй зорилтууд юмуу. Ийм л байдалтай яваад байгаа юм. Үүнийг л уялдуулах шаардлагатай. Ийм үүднээс дөрвөн жилд нэг удаа хэлэлцэнэ гэдэг нь үндсэндээ боломжгүй зүйл. Яагаад гэвэл төсөвтэй уялдаж явах ёстой. Төсвийн үндсэн суурь нь болж өгдөг учраас бид үндсэн чиглэлийг бид жил бүр хэлэлцэх ёстой. Гэхдээ төсөв маань үндсэн чиглэлтэй заавал уялдаж байх ёстой. Ийм учраас жил бүр хэлэлцэх ёстой гэсэн бодолтой, байр суурьтай байна.


Н.Энхболд: -Д.Одбаяр гишүүн асууя.


Д.Одбаяр: -Үндсэн чиглэл хэлэлцдэг. Үндсэн чиглэлийг хэлэлцэж байх явцад урьд өмнөх дөрвөн жилд ч ялгаагүй, үндсэн чиглэлийг яаж ойлгодог юм, зайлшгүй шаардлагатай баримт бичиг мөн үү? Засгийн газрын үйл ажиллагааны хөтөлбөрөөс тухайн жилд хэрэгжүүлэх арга хэмжээг тодорхойлсон ийм баримт бичиг гэсэн ийм ойлголттой явдаг.
Өнгөрсөн хугацаанд бас тэгж ярьж байсан. Үндсэн чиглэлийн заалтуудыг төсөв хэлэлцэх үйл ажиллагаатай сайн уялдуулъя гэж.


Хуулийн төслийг дэмжиж болох юм. Хэлэлцэхийг дэмжих саналтай байна. Гэхдээ гурав, дөрвөн асуулт байна.


Нэгдүгээрт, хуулийн төсөл санаачлагч та бүхэн УИХ-ын гишүүдээс үндсэн чиглэлийн талаар, үүний хэрэгжилтийн талаар Засгийн газар болон Ерөнхий сайдад асуулт болон асуулга тухайлан тавьж байсан тохиолдол хэр байна вэ? Тийм, тийм гишүүд тийм чиглэлээр тавьсан юм билээ, яг үндсэн чиглэл, хөтөлбөртэй холбоотой. Тавьсан асуулга бүрийг үндсэн чиглэлд байсан л асуулт. Яг энэ чиглэлийн тодорхой хариулт хэрэгтэй байна.


Хоёрдугаарт, өнгөрсөн жил төсвийн хэлэлцүүлгийн явцад ярьсан. Үндсэн чиглэлд тусаагүй арга хэмжээнүүд төсөв хэлэлцэх үед яригдахгүй шүү гэдэг ойлголттойгоор тарцгаасан. Одоо энэ жилийн төсөв, ноднин жилийн төсөв энэ ярьж байсан ойлголцсон зарчимтайгаа хэр нийцсэн төсвийг бид баталсан бэ? УИХ-ын гишүүд  өөрөө хэр хариуцлагатай ажилласан бэ?


Гуравдугаарт, 46.3 дахь заалт. Засгийн газар үндсэн чиглэлийн хэрэгжилтийг зорилт, арга хэмжээ тус бүрээр гаргасан байна гэсэн. Хөтөлбөрийн хэрэгжилтийг гэхээр дөрвөн жилийнх гэж тайлбарлах байх. Гэхдээ хөтөлбөрийн явцтай холбоотой, ер нь хөтөлбөрийн хэрэгжилтийг ярьдаггүй л дээ. Хөтөлбөрийн хэрэгжилт сонгууль дүн тавьж байгаа гэдэг ойлголттойгоор сүүлийн 8 дахь нэгдсэн хуралдаан хуралдаад, сонгуульдаа ороод, шинээр мөрийн хөтөлбөрт үндэслэсэн Засгийн газрын үйл ажиллагааны хөтөлбөр яриад эхэлдэг. Тийм учраас үндсэн чиглэлийн хэрэгжилтийг л зорилт, арга хэмжээ тус бүрээр нь гаргах юм байна. Хөтөлбөрийн талаар яах юм бэ гэсэн гуравдугаар асуулт.


Дөрөвдүгээрт, нэгдсэн хуралдаан ингэж хэлэлцээд тогтоол батална гэж байна. Манай ерөнхий дэг дээр УИХ-ын нэгдсэн хуралдаан, УИХ хэлэлцсэн асуудлаараа хууль, эсвэл тогтоол гаргана гэсэн заалт байгаа. Өөрөөр хэлбэл, үүнийг давтсан шинжтэй байна. Ерөнхий зохицуулалтын хүрээнд шийдэгдэх асуудлыг ингэж оруулах шаардлага юунд байна вэ? Ийм дөрвөн асуулт байна. Баярлалаа.


С.Бямбацогт: -Д.Одбаяр гишүүний асуултад хариулъя.


УИХ-ын гишүүд үндсэн чиглэлийн талаар асуулга, асуулт тавьж байсныг судалж, тодруулсан зүйл бий юу гэж асууж байна. Тэр дээр тухайлан асуулга, асуулт тавьж байсан талаар тодруулаагүй. Ер нь бид жил бүр үндсэн чиглэл ярьдаг. Үндсэн чиглэл хэлэлцэх үедээ үндсэн чиглэл, төсөв хоёр уялдах ёстой гэж бодоод л үндсэн чиглэл рүүгээ баахан юм зүтгүүлээд, Засгийн газрын ийм арга хэмжээ орхигдсон байна, энэ нь их чухал, яаралтай арга хэмжээ гэж зүтгүүлж байгаад суулгадаг. Тэгсээр байгаад үндсэн чиглэл маань дааж давахгүй хий хоосон мөрөөдлийн жагсаалт гэж бид ярьдаг. Маш том бичиг баримт болчихдог. Тэрийг төсөвтэйгээ уялдуулах гэхээр Засгийн газар мөнгө байхгүй, мөнгө байхгүй учраас наад үндсэн чиглэлийн чинь бүх зүйл, заалт, зорилтыг төсөв дээр суулгах ямар ч боломж байхгүй гээд үндсэн чиглэл маань хий хоосон мөрөөдлийн жагсаалт бодитоор болчихдог.


Тэрийг жил бүр бид өөрсдөө мэдэрдэг,ярьдаг. Тэгсэн мөртлөө үүнийг яаж бодитой биелдэг болгох вэ, яаж намуудын сонгуулийн мөрийн хөтөлбөрийг Засгийн газрын үйл ажиллагааны мөрийн хөтөлбөр болсон энэ мөрийн хөтөлбөрийг биелүүлэхийн төлөө ажилладаг болох вэ? Ингэхийн тулд ямар механизм, ямар хөшүүрэг хэрэгтэй байна вэ гэдэг дээр бид бас ажиллаагүй. Энэ дээр ерөнхийдөө зайлшгүй үүнийг шийдэх ёстой юм байна гэж үзэж өргөн барьсан.


Хоёрдугаар асуултын хувьд, үндсэн чиглэлд тусаагүй арга хэмжээнүүдийг төсөвтөө хэлэлцэхэд орохгүй байна. Энэ маань хэрэгжиж байгаа юу гэсэн. Энэ нь бас л хэрэгжихгүй байгаа. Түрүүн би хэлсэн. 2011 оны үндсэн чиглэлийг хэрэгжүүлэх 34 зорилт нийтдээ 260 орчим тэрбум төгрөг шаардлагатай. Тэгэхэд үндсэн чиглэлтэй холбоотой 90 орчим тэрбум төгрөг буусан байгаа юм. 2011 оны төсөвт. Зөвхөн хөрөнгө оруулалтаар нь аваад үзвэл 700 орчим тэрбум төгрөгийн хөрөнгө оруулалт тавигдчихаад 90 орчим тэрбум төгрөг нь үндсэн чиглэлд тусгагдсан ажил байна. Цаад 600 орчим тэрбум нь үндсэндээ үндсэн чиглэлд тусгадаггүй ажил гэж үзэх юмуу, эсвэл юу гэж үзэх нь ойлгомжгүй болчихоод байгаа юм.


Үндсэн чиглэл, төсөв хоёр маань уялдахгүй байгаа. Үндсэн чиглэлд тусгагдсан ажлууд аль болох бид Засгийн газрынхаа үйл ажиллагааны мөрийн хөтөлбөрөөс үндсэн чиглэл рүүгээ суулгаж, хэрэгжүүлэхийн төлөө ажилладаг. Суулгаж хэрэгжүүлэхийн төлөө ажиллаж байгаа зүйл маань төсөв дээр сууж чадахгүй байгаа юм. 8 мянган трактор, 12 мянган трактор, сум хөгжүүлэх сан, оюутнуудын ирж, буцах унааны зардал, оюутнуудыг сургалтын тэтгэлэгтэй болгох, цалин, тэтгэврийг нэмэгдүүлэх гээд Засгийн газрын мөрийн хөтөлбөрт суучихсан. Үндсэн чиглэлд бас тодорхой зорилтууд нь суучихсан. Энэ зорилтууд маань яг төсөв дээр бас суухгүй байгаа.


Хөтөлбөрийн хэрэгжилтийг хэлэлцэх үү гэж байна. Хөтөлбөрийн хэрэгжилтийг мэдээж сонгуулиар ард түмэн хамгийн том дүн тавих, үнэлэх, дүгнэх зүйлд ард түмэн сонгуулиар дүн тавина. Үнэхээр Засгийн газрын мөрийн хөтөлбөр хэрэгжсэн үү, сайн ажилласан уу гэдэг дээр сонгуулиар дүн тавигдаж, хамгийн том хэлэлцэгдэх асуудал тэр байх. Гэхдээ бид хуулиндаа хөтөлбөр болон үндсэн чиглэлийн хэрэгжилтийг жил бүрийн 4 дүгээр сарын 01-ний дотор УИХ-д өргөн мэдүүлж байя. Мэдээж, Засгийн газрын үйл ажиллагааг 100 хувь гэж үзвэл жил бүр 25 хувь нь биелж, дөрвөн жилд 100 хувь биелэх ёстой. Энэ үүднээсээ Засгийн газрын үйл ажиллагааны мөрийн хөтөлбөрийг бас жил бүр үндсэн чиглэлтэй хамт хэлэлцдэг байя гэсэн асуудлыг 46 дугаар зүйлд өөрчлөлт оруулж /микрофон хаагдав/.


Н.Энхболд: -Хуулийн төсөлтэй холбогдуулан гишүүд асуулт асууж, хариулт авлаа. 


Хуулийн төслийн талаарх Төрийн байгуулалтын байнгын хорооны санал, дүгнэлтийг Су.Батболд гишүүн танилцуулна. Су.Батболд гишүүнийг урьж байна.


Су.Батболд: - Улсын Их Хурлын дарга, эрхэм гишүүд ээ,

Улсын Их Хурлын гишүүн С.Бямбацогт, Ж.Сүхбаатар, Ц.Шинэбаяр нар Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг санаачлан боловсруулж Монгол Улсын Их Хуралд  2010 оны        6 дугаар сарын 25-ны өдөр өргөн мэдүүлсэн билээ.

Үндсэн чиглэлд тусгах бодлого, арга хэмжээг бодитой, үндэслэл сайтай боловсруулах, улсын нэгдсэн төсөвтэй нягт уялдуулах, Үндсэн чиглэл болон түүний хэрэгжилтэд  хяналт тавих эрх зүйн орчинг боловсронгуй болгох зорилгоор хуулийн төслийг санаачилжээ. Уг хуулийн төслийг Төрийн байгуулалтын байнгын хороо 2010 оны 10 дугаар сарын 26-ны өдрийн хуралдаанаараа хэлэлцлээ.

 
Байнгын хорооны хуралдаан дээр Улсын Их Хурлын гишүүн Н.Энхболд, Су.Батболд, Д.Энхбат нар бодлогын баримт бичгүүдийг хооронд нь уялдуулж, үндсэн чиглэл, хөтөлбөрийн тухай ойлголтыг цэгцлэх шаардлагатай гэсэн саналыг тус тус саналыг гаргаж байлаа.

 
Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг Байнгын хорооны хуралдаанд оролцсон гишүүд санал нэгтэй дэмжиж Улсын Их Хурлын чуулганы нэгдсэн хуралдаанаар оруулах нь зүйтэй гэж үзэв.

 
Улсын Их Хурлын эрхэм гишүүд ээ,

Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн  төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг хүсье.  Анхаарал тавьсанд баярлалаа.

 
Н.Энхболд: -Су.Батболд гишүүнд баярлалаа. Байнгын хорооны санал, дүгнэлттэй холбогдуулан асуух асуулт байна уу?


Дэгээ барья. Олон асуудал байгаа. 


Я.Батсуурь: -Засгийн газрын хийдэг ажил, хүлээсэн үүргийг нь давхар, давхар хуульчлах шаардлага байхгүй гэж үзэж байна. Тэртэй тэргүй УИХ бүрэн эрхийнхээ дагуу Засгийн газрыг дуртай үедээ авчраад байцаагаад, шалгаагаад ажлыг нь дүгнээд сонсоод үүрэг даалгавар өгдөг.


УИХ-ын чуулганы дэгийн хууль гэвэл шийдвэрлэх ёстой асар олон асуудал цаана нь үлдэж байгаа. Чуулганы хэлэлцэх асуудлыг төлөвлөж чаддаггүй. Урд өдрийнх нь орой юмуу, хэдхэн цаг, минутын өмнө хэлэлцэх асуудлаар чуулган зарладаг. Өнөөдөр Монгол Улсын төрийн дээд байгууллага УИХ ажлаа төлөвлөж чаддаггүй. Захын хувийн жижигхэн компани ажлаа өдрөөр, сараар, жилээр төлөвлөдөг болчихсон байгаа. Үүнийг хуульчлаагүй байж, дэглэж чадаагүй байж ийм хамаагүй асуудлаар цагаа, ажлаа алдмааргүй байна. Чуулганы ирцийг бүрдүүлж чаддаггүй, хичнээн цаг минутаар хүлээдэг. Тэгээд хүмүүс ирээд олон асуулт асуугаад, асуулт нь давхардаад, түрүүчийнхээ асуудлыг дахин асуугаад өдөржин үр ашиггүй өнгөрөх тохиолдол их гардаг. Үүнийг чуулганы дэгийн хуулиар зохицуулж чаддаггүй юм бэ? Ирцээ бүрдүүлэх талаар. Хоцорч ирээд дэмий асуулт асуугаад, түрүүчийн ярьсан асуудлыг давхардуулаад цаг үрээд байдаг.


Ер нь гишүүд асуух асуултаа урд өдөр нь өгчихдөг, урьдчилаад өгчихдөг. Хэрэв чуулганы хэлэлцэх асуудал тодорхой, ядаж 7 хоногийн өмнө болдог бол гишүүдээс хоёр, гурван хоногийн өмнө асуултыг нь бичгээр авчихдаг, ажлын хэсэг, хууль санаачлагчид тэрэнд нь албан ёсоор хоног, цагаа зарцуулаад бичгээр хариултыг нь бэлтгэчихээд нэгтгэсэн хариултыг чуулган дээр өгчихдөг байвал хэлэлцэж байгаа асуудал арай үр дүнтэй болох талтай юм биш үү?


Ирц бүрдүүлэх талаар ямар арга хэмжээ авах вэ? Дэгийнхээ хуулийг тэр тал дээр нь өөрчилбөл яасан юм бэ? Ирцээ бүрдүүлдэг болъё, хэлэлцэх асуудлаа сар, жилээр, ядаж 7 хоногийн өмнө төлөвлөдөг, чуулганы хэлэлцэх асуудлыг 7 хоногийн өмнө бидэнд мэдэгддэг байх. Энэ асуудлыг хэлэлцэхээр хуульчлахын оронд дэмий асуудлаар. Өнөөдрийн нэг жишээ бол үүний нэг жишээ. Энэ хуулийн төслийг хойшлуулах, эсэргүүцэх саналтай байна. Гол асуудлаараа Их Хурлын гишүүд, Тамгын газар бидний саналыг аваад чуулганы хурлыг цэгцтэй болгох хэрэгтэй байх  гэсэн саналтай байна.


Н.Энхболд: -Ө.Энхтүвшин дарга аа, Байнгын хороон дээр дэгтэй холбоотой яригдаж байсан асуудлын талаар товчхон тайлбар хэлчихье.


Манай өнөөдрийн чуулганы үйл ажиллагаатай, төрийн ордонтой танилцахаар Д.Тэрбишдагва гишүүний урилгаар оюутан, залуучууд, мөн Өмнөговь аймгаас сонгогдсон Х.Бадамсүрэн, Ц.Баярсайхан гишүүний урилгаар Өмнөговь аймгийн Баян-Овоо сумын төлөөлөгчид, тодорхой сургалтад хамрагдаж байгаа сонсогчид төрийн ордонтой танилцаж байна. Та бүхэнд УИХ-ын гишүүдийнхээ нэрийн өмнөөс ажлын, сурлагын өндөр амжилт хүсэн ерөөе.


Ө.Энхтүвшин: -Байнгын хорооны хурал дээр энэ асуудлыг хэлэлцээд хэлэлцэх нь зүйтэй гэж үзсэн. Яагаад зүйтэй гэж үзсэн бэ гэвэл энэ дээр тодорхой хугацаа тавьж өгч байна, үндсэн чиглэл гэдэг баримт бичгийг хэлэлцэхдээ ажил хэрэгч байдлаар хандъя. Гуравдугаарт нь үндсэн чиглэлийг бусад бодлогын баримт бичгүүдтэй нягт уялдуулах тийм бололцоог олгоё гэдэг үүднээс үүнийг зүйтэй юм гэж үзсэн байгаа. Үнэхээр үндсэн чиглэлийг төсөвтэй хамт мөнгөний бодлоготой гурвуулангий нь зэрэгцүүлэн хэлэлцэхэд хэцүү байсан. Тийм учраас үндсэн чиглэлээ өмнө нь 4 дүгээр сарын 01-ний дотор Засгийн газар УИХ-д өргөн бариад, тэрийг нь наана нь хэлэлцдэг, хэлэлцээд шийдвэрээ гаргачихдаг. Тэрийг Засгийн газар авч үздэг, Засгийн газар авч үзээд дараа оныхоо төсвийг боловсруулахдаа тэр үндсэн чиглэлтэй уялдуулдаг ийм л бололцоог олгож өгье гэдэг үүднээс зүйтэй гэж үзсэн.


Хуралдааны дэгтэй холбоотой асуудлууд дээр хэд хэдэн төслийг бид хэлэлцэх эсэхийг яриад шийдчихсэн шүү дээ. Таны яриад байгаа зүйлүүдийг ялангуяа, сүүлд УИХ-ын гишүүн Ч.Сайханбилэг нарын гишүүдийн өргөсөн төсөлд  нэлээн тодорхой оруулсан байсан. Хуралдааныг яаж үр ашигтай болгох талаар Байнгын хорооны хуралдааны, нэгдсэн хуралдааны гээд. Бүгд Байнгын хороон дээрээ ярьчихаад, дараа нь дахиад нэгдсэн хуралдаан дээр давтаад байх уу, тодорхой гишүүдийг томилдог болъё. Тэр гишүүд нь бүлгийнхээ өмнөөс асуудалдаа биеэ бэлтгээд ингээд цөөхөн, чанартай, бага хугацаанд үр ашигтай хэлэлцүүлэг явуулдаг болъё гэдэг дэгийн өөрчлөлт, нэмэлтүүд   ороод ирсэн байгаа. Үүнийг Ардчилсан намын бүлэг дараагийн 7 хоногт хэлэлцээд, дараагийн хэлэлцүүлэгт оруулъя гэдгийг шийдсэн гэдгийг радио, телевизээр яриад байгаа. Тэр зөв байх гэж бодож байна.


Бусад асуудал, ирцтэй холбоотой асуудал бол зохион байгуулалтынх. Хуулинд ч байгаа юм. Гишүүд маань өөрсдөө баримтлахгүй байгаа болохоос биш, бүгд байгаа юм.


Я.Батсуурь: -Ирэх 7 хоногт дахиад дэгийн хуульд өөрчлөлт оруулахаар хэлэлцэх нь ээ. Их Хурал ажлаа төлөвлөдөггүй учраас нэг хуульд оруулах өөрчлөлтийг хичнээн дахин ярьдаг. Ашигт малтмалын тухай хуульд өөрчлөлт оруулах тухай хуулийг таван өөр, таван өөрчлөлтөөр хэлэлцэж байсан. Одоо дэгийн тухай хуулиар ингээд ярьж байна.


Их Хурлын дарга аа, хууль санаачлагчид аа, энэ чинь нэг хуульд оруулж байгаа өөрчлөлтүүдийг яагаад Тамгын газар нэгтгээд нэг болгоод хэлэлцүүлж болдоггүй юм бэ? Нэг асуудлаар хэд дахин хуралдаж Их Хурал цагаа барж, үр ашиггүй ажиллаж байна.


Ө.Энхтүвшин: -Үүнийг цэгцлэх гээд л ингээд байгаа юм. Хэлэлцэх эсэхийг өргөн барьсан төсөл тус бүрд нь хэлэлцэнэ. Хэлэлцэх эсэхийг шийдсэний дараа өргөн барьсан байгаа төслүүдийг  нэгтгэн хэлэлцэх бололцоо нь дараагийн хэлэлцүүлгээс эхлэх гэж байгаа юм. Зарим нь хоёр жил болж байна. Би болоод бусад гишүүдийн өргөсөн төсөл хоёр жил гаруй болж байна. Түүнээс хойш дөрөв, таван төсөл байгаа. Өнөөдөр бас ороод ирлээ. Ингээд үүнийг бүгдийг нь нийлүүлдэг анхны хэлэлцүүлэг хийх үедээ нэгтгээд хэлэлцүүлэх бололцоо харин олдож байгаа юм. Тийм учраас үүнээс цааш дахиад дэгийн хуульд нэмэлт, өөрчлөлт оруулах гээд цувуулаад явахгүй байх гэж бодож байгаа юм.


Н.Энхболд: -Ц.Сэдванчиг гишүүн асууя. Байнгын хорооны санал, дүгнэлтээс асууж байна.


Ц.Сэдванчиг: -Байнгын үйл ажиллагаатай парламент 20 жилийг ардаа орхисон гэж бид яриад байгаа. Парламентын төлөвшил, үйл ажиллагааны тогтвортой байдалтай нь холбож би энэ асуудлыг хариуцсан мэргэжлийн Байнгын хорооны даргаас байр суурийг нь асуух гээд байна. Энэ парламентын гол дүрэм, журам нь байнга өөрчлөгдөөд байдаг. Их олон удаа өөрчлөгдсөн байдаг юм. Засгийн газар нь дуртай үедээ нэг төсөл өргөн бариад өөрчилдөг, Ерөнхийлөгч нь өргөн бариад өөрчилдөг.


Н.Энхболд: -Ц.Сэдванчиг гишүүн ээ, ганц зүйл хэлье. Түрүүчийн Нутгийн өөрөө удирдлагын сэдэвт сургалтад хамрагдаж байгаа Х.Бадамсүрэн, Ц.Баярсайхан гишүүний урилгаар ирж байгаа Өмнөговь аймгийн Баян-Овоо сумын иргэд өнөөдрийн хурал, төрийн ордонтой танилцаж байна. Та бүхэнд сурлага, ажлын өндөр амжил хүсье. /алга ташив/


Ц.Сэдванчиг: -Парламентын үйл ажиллагааны дархлаа, дүрмийг тогтвортой байлгах, байнга өөрчлөлт оруулаад байхгүйгээр дархлаа хангаж өгөх талаар мэргэжлийн Байнгын хороо бодож, ярьдаг зүйл байна уу? Дуртай цагтаа өөрчлөлт оруулаад явуулаад байвал төлөвшил, үйл ажиллагааных нь тогтвортой байдалтай холбогдоно гэж би ойлгож байгаа. Үүний түрүүн би бас санаагаа хэлсэн. Төрийн гурван  өндөрлөгийн институцитэй холбож ярихад ч гэсэн харилцан бие биендээ хүндэтгэлтэй хандаж баймаар юм шиг байгаа юм.


Засгийн газрын хуралдааны дэг, Үндэсний аюулгүй байдлын хуралдааны дэгийг бид өөрчлөөд байдаггүй шүү дээ. Түүнтэй адилхан Их Хурлын дэгийг өөрчилдөг зүйл цаашдаа үргэлжлээд байх уу? Энэ удаагийн зайлшгүй өөрчлөлтийг нь оруулаад үүнийг баталгаа, дархлааг нь хангаж өгөх зүйл, заалт оруулж өгч хуульчлах боломж байна уу?


Ө.Энхтүвшин: -Тийм л дээ. 1990 оноос хойш УИХ-ын тухай хууль, дэгийн тухай хуульд олон удаа нэмэлт, өөрчлөлт оруулсан. Зарим үед шинэчилсэн найруулга ч их хийсэн байгаа. Тэгсэн мөртлөө л яг шийдэх ёстой зүйлүүд бас үлдсэн байна. Юм хөгжиж байгаа юм болохоор, түргэн өөрчлөгдөж байгаа болохоор үүнийг нарийн дэглэсэн тийм зохицуулалт аргагүй үгүйлэгдэж байна. Тэр бүрийг л тухай, тухайн үед нь байнгын ажиллагаатай парламент учраас УИХ-ын дэгийн хуульд нэмэлт, өөрчлөлт оруулаад боловсронгуй болгоод явах л ёстой юм гэж ойлгож байгаа. Жишээлбэл, та бүхэн санаж байгаа биз дээ. 2008 оны 7 дугаар сарын 01-ний үйл явдлын дараа УИХ дээр нэг хэсэг хугацаанд манай Ардчилсан намын бүлгийн гишүүд тангараг өргөхгүй гээд суучихсан шүү дээ. Гэтэл тэрийг яаж зохицуулдаг юм бол гээд УИХ-ын тухай хууль, дэгийн хуулиас аваад үзэхээр “яг ийм нөхцөлд, ингэж гарц олж гаргана” гэсэн юм байдаггүй. Ингээд дахиад шинэ юм үүсэж байгаа юм. Тийм учраас энэ бүхнийг УИХ-ын хууль, дэгийн хууль дээр нэмж тусгаад явах нь зүйтэй юм гэж бодож байгаа юм.


Ер нь шинэ сонгогдсон УИХ бүхэн өөрийнхөө зохион байгуулалт, бүтцийг шинэчлэх, үйл ажиллагаагаа боловсронгуй болгох гэсэн нэмэлт, өөрчлөлтийг хийгээд явах нь зүйтэй юм билээ. Харин бид энэ удаа нэлээн оройтож байна. 2008 онд сонгууль болсон гэхэд 2010 оны төгсгөлд дөнгөж ярьж байна гэдэг нь бас л оройтож байгаа зүйл. Тийм учраас энэ бол хэвийн зүйл гэж бодож байна. 


Харин нэмэлт, өөрчлөлт оруулахдаа дордуулсан байдлаар өөрчлөлт оруулж болохгүй. Дээрдүүлсэн, боловсронгуй болгосон тийм л өөрчлөлтүүдийг оруулах ёстой гэж бодож байна.


Ц.Сэдванчиг: -Тодруулъя.


Н.Энхболд: -Энэ дээр тодруулах юу байхав дээ.


Ц.Сэдванчиг: -Хууль санаачлагч субъектууд үйл ажиллагааныхаа дүрэмд тэр бүр өөрчлөлт оруулаад байхгүйгээр, өөрөөр хэлбэл, харилцан хүндэтгэлтэй хандах зүйл, заалт оруулж өгч болох уу? Өөрөөр хэлбэл, Засгийн газар Их Хурлын дэгийн тухай хуульд дуртай үедээ өөрчлөлт оруулдаг юм билээ. Сүүлд нь Ерөнхийлөгч нэмэгдэж байгаа. Ингээд Их Хурлын үйл ажиллагааны дүрэм юм шүү дээ гэж би ойлгодог. Үүнийг нөгөө хууль санаачлагч субъект танай дүрэмд ингэж өөрчлөлт оруулна, ингэж өөрчлөлт оруулъя гээд  дуртай үедээ хууль өргөн бариад ирдэг зүйлийг. Өөрөөр хэлбэл, дэгийн тухай энэ хуулинд Их Хурлын дархлааны асуудлыг оруулж өгч болох уу ?


Ө.Энхтүвшин: -Тэр харин зөв санаа шүү. Тэр бол болох юм. Ер нь УИХ-ын асуудлыг УИХ өөрөө л санаачилгаараа авч хэлэлцдэг байх ёстой гэж бодож байгаа. Өөр субъект, жишээлбэл, Засгийн газраас, Ерөнхийлөгчөөс УИХ-ын дэгийг ингэж явуулъя, хуралдааныг ингэж зохион байгуулъя гэдэг байдлаар оруулж ирэх нь зохимжтой биш. Тийм учраас энэ нь цэвэр УИХ өөрөө асуудлаа авч үзэж, шийдвэрээ гаргадаг байх учиртай. Тэр талаар асууж байна гэж ойлгож байна. Би санал нэг байна.


Н.Энхболд: -Баярлалаа. Д.Дамба-Очир гишүүн асууя.


Д.Дамба-Очир: -Гурван зүйл асууя.


Нэгдүгээрт, өнөөдөр өргөн барьж байгаа хуулинд Засгийн газрынс аналыг авсан уу? /дэгээрээ/.


Хоёрдугаарт, энэ олон дэгүүдийг, өмнө нь ч гэсэн ярьсан олон гишүүд зэрэг санаачлаад явж байгааг нэгтгэж байгаад хэлэлцэх боломж байдаг уу? Тэгэхгүй болохоор тус тусдаа хэлэлцээд явах нь ямар юм бол? 


Гуравдугаарт, үндсэн чиглэлээс төсөвт тэр бүр суухгүй байна, замбараагүй, мөрөөдлийн жагсаалт гарч байна гэдэгтэй би санал нэг байна. Яг та нарын санаачилсан  заалтын дагуу  үндсэн чиглэл тэр чигээрээ төсөвтөө сууж өгөөд, бидний яриад байгаа хариуцлагын асуудлыг яриад явах тийм хууль зүйн орчин бүрдэж байгаа талаар би уншиж үзээд сайн итгэл, үнэмшил төрөхгүй байна. Тийм учраас нэгэнт шийдэх гэж байгаа бол мөнгөний бодлого, үндсэн чиглэл, төсөв зэргийг хооронд нь уялдуулах талаар шийдэх гэж байгаа бол сайн бодож, хэдэн талаас нь сайн ярьж байгаад шийдэх нь зөв юм болов уу гэсэн бодол байна. Хэлэлцэх эсэхийг нь шийдчихээд олон хүмүүсийн яриад байгаа дэгүүдийг нэгтгэж байгаад яривал яасан юм бол? Нэг, нэг хэсгээс нь шүүрч аваад байх нь хэр зохимжтой юм бол гэдгийг асуух гэсэн юм. Баярлалаа.


Н.Энхболд: -Байнгын хорооны санал, дүгнэлтээс асуугаад байгаа. Ө.Энхтүвшин дарга хариулъя.


Ө.Энхтүвшин: -Төсөл дээр Засгийн газар санал өгсөн үү гэж байна. Хууль санаачлагчид өгсөн гэдгийг хэлсэн. Зарчмын хувьд дэмжиж байна гэсэн саналыг өгсөн гэж хэлсэн. Тэрийг шаардлагатай бол жич танилцуулаарай.


Хоёрдугаарт, олон дэгүүдийг уялдуулах асуудал байж болохгүй юу гэж байна. Би түрүүн хэлсэн. Хэлэлцэх эсэхийг тус  тусад нь хэлэлцэнэ. Энэ бол сүүлчийнх нь байх. Үүний дараа нэгдүгээр хэлэлцүүлэг хийх үедээ хэлэлцэх эсэхийг шийдчихсэн төслүүдийг нэгтгээд, ажлын хэсэг гаргаад тэр дээр ажиллаад нэг төсөл болгоод ирэх талаар гол нь ажиллаж байгаа юм. Үүний дараа нэг л хэлэлцүүлэг явна гэж ойлгож байгаа. Тэгэхгүйгээр дөрвөн удаа нэгдүгээр хэлэлцүүлэг явна гэж бид ойлгохгүй байгаа. Зарим нь энэ хооронд нэгтгэх, найруулах байдлаар зохицуулж болно гэж үзэж байгаа юм.


Гурав дахь асуудлын хувьд, харин энэ чинь  нэлээн боломж олгож байгаа юм. 4 дүгээр сард өргөн бариад, 4 сард хаврын чуулганаараа УИХ үндсэн чиглэлийг хэлэлцээд, шийдвэрээ гаргачихвал Засгийн газар энэ хооронд аваад, дараа оныхоо улсын төсвийг боловсруулах үедээ түүнтэйгээ уялдуулах, хугацааны талаар уужим боломжийг олгож байгаа юм. Хоёрдугаарт, үндсэн чиглэлийн хэрэгжилтийг бас авч ярих бололцоо олгож байгаа юм. Одоо бол бид тэрийг ярьж  чадахгүй байна шүү  дээ. Тэгвэл хэрэгжилт нь ямар байгаа вэ гэдгийг яриад, дараа оныхоо үндсэн чиглэлийг ярьдаг бололцоо олгох талаар хууль санаачлагчид бодож, төслийг боловсруулсан байна гэж үзсэн учраас Байнгын хороо дэмжээд оруулж ирсэн байгаа.


Н.Энхболд: -Ц.Баярсайхан гишүүн асууя.


Ц.Баярсайхан: -Байнгын хорооны хуралдаан дээр  Н.Энхболд, Су.Батболд, Д.Энхбат нар бодлогын баримт бичгүүдийг хооронд нь уялдуулж, хэлэлцье, цэгцлэх шаардлагатай гэсэн саналыг гаргаж байсан байна. Уг нь 1980-аад оноос эхлээд 10 гаруй жил төлөвлөгөө, түүний дараа үндсэн чиглэл, үүнийг боловсруулах, батлах үйл ажиллагаанд 20 гаруй жил оролцож байна. Гэтэл сүүлийн үед үндсэн чиглэлээ бид нар хавар хийдэг боллоо. Чуулган тарахын өмнөхөн. Тухайн жилийн ерөнхий эдийн засгийн багцаа гараа ч үгүй байхад хийдэг болчихсон. 2011 оны үндсэн чиглэл батлагдсан тэр чиглэлээс төсөв дээр юу суув гэдгийг харахаар олигтой юм суусангүй. Макро эдийн засгийн үзүүлэлтүүд төсвийн жилтэй холбоотойгоор  өөрчлөгдөх нь ээ. Ингээд зөрчилтэй байдлууд гарч ирж байна. 

Өөрөөр хэлбэл, төсвийн орлого, зарлага, дотоодын нийт бүтээгдэхүүнд эзлэх хувь хэмжээ өөрчлөгдөнө. Инфляцийг бид аягүй болд мөнгөний бодлого, төсөвтэй уялдуулж ярихад дахиад өөрчлөгдөнө. Ингээд зөрүүтэй бичиг баримт болгох үндсэн нөхцөл нь үндсэн чиглэлийг хавар хэлэлцдэг болсонтой уялдаж байна гэж би хараад байгаа юм. Ер нь эхнээс нь эсрэг саналтай байсан. Тийм учраас одоо үндсэн чиглэлийнхээ биелэлтийг ярьдаг болсон энэ нөхцөлд үндсэн чиглэл хэлэлцдэг юмыг намар аль, алийг нь хэлэлцдэг болбол яасан юм бэ? Замбараагүй их ажил байгаагүй. Ер нь хэлэлцээд, уялдуулаад явахад бололцоотой. 1992 оноос хойш Их Хурлаар баталсан гэж үзвэл 8 жил шүү дээ.

Сүүлийн үед эдийн засаг, нийгмийг хөгжүүлэх үндсэн чиглэлийг хүмүүс бараг хэрэггүй мэт яриад байдаг. Үндсэн чиглэлд бодлогын бичиг баримтыг хэрэгжүүлэх чиглэл рүүгээ хандах ёстой. Тэгэхгүйгээр төсөв бол төрийн албанд ажиллаж байгаа хэдэн хүний цалин хөлс, тэнд гарч байгаа зардлыг санхүүжүүлдэг ийм л юм мэтээр ойлгоод байгаа юм. Гэтэл төсвөөр эдийн засгийн бодлого дамжих ёстой. Хөрөнгө оруулалтаа ямар төвшинд хийх, хаана нь хийх, дэд бүтэц рүүгээ юуг нь анхаарах, цалин хөлсийг нь ямар төвшинд байлгах ёстой, хувийн хэвшилд бүтээгдэж байгаа хөдөлмөрийн бүтээмжтэй нь уялдах юмуу зэрэг ийм бодлогуудыг бид уялдаатай яримаар санагдаад байгаа юм. Үүнийг би цэгцлэх шаардлагатай гэдэг санал үүнтэй уялдаж байна уу? Эсвэл хавар нэг хэлэлцсэн юмыг намар нь хэлэлцэж байгаа юмтайгаа уялдуулж хэлэлцэнэ гэж арай яриагүй болов уу гэж бодогдоод байна. Тийм учраас цаашдаа бид хэрвээ биелэлтийг хэлэлцэж байгаа явцад ер нь төсвийнхөө үндсэн чиглэл, эдийн засгийнхаа үндсэн чиглэл, мөнгөний бодлогыг намар хэлэлцдэг байсан тэр жишиг рүүгээ орвол яасан юм бэ гэсэн саналыг Байнгын хорооны дарга юу гэж үзэж байна вэ?

Хоёрдугаарт, дэгийн тухай хуулиудыг бид маш их ярьж байгаа. Өргөн барьсан хэд хэдэн төсөл байгаа. Үүнийгээ богино хугацаанд цэгцлэх нь зүйтэй байх. Тийм учраас таны саяын тайлбарлаж байгаа тайлбартай би санал нэг байна.

Гуравдугаарт, үндсэн чиглэл хэлэлцлээ. Зарим оны үндсэн чиглэлийг бид хэлэлцэж байсан. Хөрөнгө оруулалт 30-хан хувьтай дүн гарч байсан. Төсөв хэлэлцдэг, төсвийн эцсийн гүйцэтгэл хэлэлцдэг шиг хариуцлага тооцохгүй өнгөрөх юм бол хэлэлцсэн ч хэрэггүй, хэлэлцээгүй ч ялгаагүй болж байгаа юм. Тийм учраас хариуцлагын механизмтай нь яаж уялдуулах вэ? Хэрвээ тэр дээр заасан үндсэн чиглэлийг хэрэгжүүлээгүй бол хариуцлага тооцно гэдэг юм нь байхгүй бол хий дэмий ярих болно.  Хариуцлагатай нь уялдуулах талаар та бүхэн яаж шийдэх ёстой юм бэ? Үүнийг л асууя.

Ө.Энхтүвшин: -Ийм хэдэн баримт бичгийг бид уялдуулах ёстой юм. Даан ч уялдаж чадахгүй байгаа учраас ийм яриа гараад байгаа юм. Бид чинь том бодлогын баримт бичгээ баталчихсан. Тэр бол үндэсний хөгжлийн цогц бодлого гээд баталчихсан. 2020, 2021 он гээд баталчихсан. Тэр том баримт бичиг байна.

Засгийн газрын үйл ажиллагааны дөрвөн жилийн хугацаатай мөрийн хөтөлбөр байна, дээр нь жил, жилийн улсын төсөв, төсвийн хүрээний мэдэгдэл, мөнгөний бодлого байна. Тэгээд энэ үндсэн чиглэл байна. Ийм баримт  бичгүүдийг л бүгдийг нь уялдуулах шаардлагатай байна шүү гэдгийг л энэ Байнгын хорооны хурал дээр гишүүд хэлсэн юм. Тэгэхгүй, батлаад байдаг, гэтэл хоорондоо уялдаа муутай, жичдээ, тусдаа хэлэлцээд байдаг нь олигтой юм болж чадахгүй байна гэдэг талаар ярьсан. Ингэж үзээд намар хэлэлцдэг байсан баримт бичгийг хавар болгочихъё гээд байгаа юм. Энэ бол мөнгөний бодлого, үндсэн чиглэл, төсөв гурвыг намар хэлэлцдэг байсан бол үүнийг ядаж үндсэн чиглэлээ төсвийн хүрээний мэдэгдэлтэй нь хамт хэлэлцдэг болъё гэж үзэж байгаа юм.

Энэ бол хавар гэсэн үг биш л дээ. Чуулган 4 дүгээр сарын 5-нд нээгдэнэ гэхэд тэрийгээ 6 дугаар сард багтаагаад ерөнхий хөгжлийн гол параметрүүдийг үндсэн чиглэлийг гаргачихвал 7 дугаар сараас эхлээд Засгийн газар төсөв дээрээ ажилладаг шүү дээ. Хугацааны талаас уялдаатай, боломжтой болох юм гэж бодож үүнийг дэмжсэн. Нэг дэх асуудлын тухайд ийм байна.

Хоёр дахь нь таны санал байсан.

Биелэлтийг авч үздэг байя гэж үзэж байгаа учраас наана нь заавал төсөвтэй, мөнгөний бодлого энэ гурвыг гурвууланг нь ганц хоногийн зайтай хэлэлцэхээр энэ чинь хоорондоо уялдахгүй байна шүү дээ. Тийм учраас наана нь үндсэн чиглэлээ хэлэлцдэг байя. Дараа нь хэрэгжилтийг аваад үздэг байя. Юу нь хэрэгжсэн байна, төсөв дээр яаж суулгасан байна, яаж уялдуулсан байна вэ гэдгийг аваад үзье. Тэгэхээр гараад ирнэ. Хугацааны талаас нь бололцоотой болоод ирлээ. Үнэхээр тусгаагүй байвал Засгийн газартай, кабинеттай нь хариуцлага тооцдог бололцоог нь гаргаж өгье гээд байгаа юм. Ямар хариуцлага тооцохыг тухайн үедээ парламент өөрөө шийднэ. Ямар ч гэсэн хэрэгжилтийг нь ярьдаг болъё гэдгийг төсөл санаачлагчид гаргаж тавиад байгаа юм. Тэр талаас нь дэмжээд байгаа.

Су.Батболд: -Би Ц.Баярсайхан гишүүний хэлсэн санал дээр Байнгын хороон дээр юу яригдсан талаар товчхон хэдэн зүйл нэмье гэж бодож байна.

Энэ хуулийн төслийн хэлэлцэх эсэхийг нь шийдчихээд нөгөө төслүүдтэй хамтатган хэлэлцэх юм. Бид Байнгын хороон дээр Д.Энхбат, Н.Энхболд гишүүн бид гурав юу ярьсан бэ гэвэл үндсэн чиглэл гэдэг чинь юу юм бэ? Бодлогын баримт бичиг үү? Эсвэл зүгээр мөрөөдлийн жагсаалт уу? Үндсэн чиглэл гээд ийм барим бичгийг хугацаа алдан, маш их цаг зарцуулж хэлэлцэж байх нь зөв үү, буруу юу? Төсвийнхөө бодлогоор, төсөв дээрээ илүү их анхаарал хандуулаад төсвөө илүү удаан хугацаагаар хэлэлцдэг байхаар явах юмуу? Сүүлийн олон жилүүдийн үндсэн чиглэл хэлэлцсэн байдлаас харахад үндсэн чиглэл гээд ороод ирдэг. Гишүүд хэлэлцэхдээ нэлээн идэвх гаргаад үүнийг оруулах хэрэгтэй, тэрийг ч оруулах хэрэгтэй гэсээр маш том мөрөөдлийн жагсаалт болоод, хэрэгжилтийг нь гаргаад ирэхээр 30-хан хувийн биелэлттэй байдаг. Үндсэн чиглэлд орсон асуудлыг хэрэгжүүлэх тал дээр Засгийн газар юу ч анхаардаггүй. Үнэхээр бодлогын баримт бичиг үү гэхээр биш. УИХ-аас баталж байгаа, Засгийн газраас гаргаж байгаа олон хөтөлбөрүүдтэйгээ ямар ч уялдаа байхгүй. Засгийн газрын мөрийн хөтөлбөртэй уялдаа байхгүй ийм юм хэлэлцээд байгаа юм.

Би Байнгын хорооны хурал дээр хэлэхдээ төсвөөс гадна жилийн өмнө хэлэлцлээ гээд ямар ч ахиц гарахгүй. Харин ч бүр төсвөөсөө тусдаа юм болоод, хаврынч уулган завсарлахын өмнөхөн баахан мөрөөдлийн жагсаалтаа ярьдгаараа ярьж байгаад мартчихдаг. Намар төсөв ороод ирэхээр юу ч байхгүй тийм л юм болох гээд байгаа юм. Тийм учраас бодлогын баримт бичгүүдийг яаж уялдуулах юм, цаашид үндсэн чиглэл гэдэг чинь бодлогын баримт  бичиг үү, зүгээр нэг жагсаалт байх уу гэдгийгээ тодорхойлох хэрэгтэй гэсэн саналуудыг гишүүд гаргасан. Тийм учраас үүнийг хэлэлцээд сайн, сайхан болчихно гэсэн итгэл надад төрөхгүй байгаа юм. Ер нь цаашдаа Эдийн засгийн байнгын хороо ч гэсэн үндсэн чиглэл гэдгийг яаж хэлэлцэж байх юм бэ? Би үүнийг бодлогын баримт бичиг гэж ер үзэхгүй байгаа юм. Зүгээр л жагсаалт байгаа юм. Гэхдээ төсөвтэйгээ ямар ч уялдаагүй, эсвэл Засгийн газрын мөрийн хөтөлбөртэй ямар ч уялдаагүй ийм л жагсаалт болоод байгаа юм. Энэ дээр нь бид санаа, оноо хэлсэн.

Гэхдээ манай Байнгын хорооны дүгнэлтэд гишүүд санал нэгтэй дэмжлээ гээд, зориуд надаар уншуулсан. Санал нэгтэйгээр зөв, зүйтэй гэж ярьсан зүйл байхгүй л дээ.

Н.Энхболд: -Р.Гончигдорж гишүүн асууя.

Р.Гончигдорж: -Би энэ дээр хоёр, гурван зүйлийг асууя гэж бодож байна. Нэгдүгээрт, манайх өөрөөсөө УИХ-ын дэг болон УИХ-ын бусад бүрэн эрхийг хэрэгжүүлэхтэй холбогдсон харилцааг зохицуулсан хуулиуд дээр жил бүр УИХ-ын гишүүд өөрөө оролцогч нь юм шиг саналууд гаргадаг. Тэр саналууд Төрийн байгуулалтын байнгын хороон дээр төвлөрдөг. Түүнийг нэгтгэх ажлын хэсэг байгуулагддаг. Нэгтгэсэн ажлын хэсгээс хуулийн хэлбэршүүлэлт болгож хууль санаачлах ажлыг зохион байгуулдаг ийм хэлбэрт орохгүй бол ерөнхийдөө бидний, УИХ өөрийнхөө үйл ажиллагаа, бүрэн эрхийг хэрэгжүүлэхтэй холбогдсон харилцааныхаа уялдсан зохицуулалтыг хийж болохгүй байна гэж боддог юм. Энэ үүднээс нь аваад үзвэл энэ хэсгийн одоо орж ирж байгаа хуулийг Ө.Энхтүвшин дарга аа, та юу гэж үзэж байна вэ? Яагаад гэвэл нэгтгэх тухай асуудал бас өөр шүү дээ. Нэг суудлаар хоёр, гурван хууль орж ирвэл нэгтгэдэг болохоос биш, нэг хуулийн нэг заалт дээр нэг хэсэг өөрчлөлтүүд, өөр нэг заалт дээр өөр асуудал орсон бол энэ хоёрыг нэгтгэх тухай асуудал гарахгүй шүү дээ. Болохгүй. Угаасаа манай дэг болохгүй. Нэг асуудлыг хоёр янзаар зохицуулах гэсэн юмуу, тал талаас нь. Тийм учраас нэгтгэнэ гэдэг бол хууль санаачлахын өмнөх төвшинд нэгтгэх боломж. Тэгээд ерөнхийдөө энэ жил дэгийн хуулиндаа бүхэлд нь ийм цогц өөрчлөлт оруулъя гэдэг юм.

Өөр нэг асуудал бол, бид асуудлынхаа нарийвчлалын төвшинтэй уялдуулж, жишээлбэл, төсвийн хүрээний мэдэгдэл гэдэг бол ерөнхийдөө макро эдийн засгийн гол, гол үзүүлэлтүүд ирэх жил тийм байна. Үүнийгээ баримтлаад төсвөө зохио гэсэн баримт бичиг гаргадаг байтал үндсэн чиглэлийг 4 дүгээр сард батлах дээр зарим гишүүд хэлж байна. Бараг төсвөөсөө илүү нарийвчлалтай бодлогын юмыг санхүүжүүлэх шаардлагатайгаар нь тавьчихдаг. Гэтэл тэр хооронд 4 дүгээр сараас 12 сар дуустал ямар баримжаатай болох нь мэдэгддэггүй. Энэ нарийвчлал төсвийн хүрээний мэдэгдэл хоёр чинь тэс зөрүүтэй нарийвчлалтай зүйлүүд. Би бодлогын юмуу, төлөвлөгөө гэдгийг ярихгүй байна шүү дээ. Энэ чинь эргээд ороод ирэхээрээ бидэнд бий болоод байгаа зөрчил. Гишүүд хэлээд байна шүү дээ. Үүнийг юу гэж бодож байна вэ? Би үүнийг юу гэж бодож байна вэ гэвэл 4 дүгээр сарын 01 гэдэг хугацаа оруулж ирж байгаа нь үндсэн чиглэлийг 4 дүгээр сарын 01-нд баталдаг болсонтой холбогдуулан хугацаатай орж ирлээ гэж.

Дараагийн асуудал, бид органик чиглэлийн зохицуулалт, тэрийгээ яаж хэрэгжүүлэх вэ гэдэг дэгийн зохицуулалт хоёрын хоорондох хуулийн хуваарилалт хэр зэрэг явж байна вэ? Би 4 дүгээр сарын 01-ний дотор гэдэг бол УИХ-ын тухай хууль, эсвэл Засгийн газрын тухай хуулинд нь хугацаагаар заагласан хэм хэмжээ болж очоод, яг тэрийг яаж хэлэлцэх вэ гэдэг асуудал нь өөрөө дэгийн харилцаагаар зохицуулагдаад ингэж явахгүй бол дэгээрээ ерөнхий УИХ-даа байх ёстой хэм хэмжээний асуудлыг оруулж ирээд, Засгийн газрын тухай хуулинд байх ёстой асуудлыг оруулж ирээд байвал энэ чинь болмооргүй бодогдож байна.

Жишээлбэл, үндсэн чиглэлийн 4 дүгээр сарын 01-нд хаврын чуулганаар баталдаг болно гэдэг бол дэгийн хуулинд биш шүү дээ. Тэгэхэд тэр хуулиндаа үүнтэй холбогдуулан өмнөх жилийн үндсэн чиглэлийг 4 дүгээр сарын 01-ний дотор хэлэлцсэн байна гээд. Тэгээд яаж хэлэлцэх вэ гэдэг процедур нь дэг дотор орвол энэ чинь хуулийнхаа хуваарилалтад зөв болмоор. Энэ асуудал Байнгын хороон дээр яригдсан уу, үгүй юу гэдгийг. 

Өөр нэг асуудал бол, бид томоор яривал ер нь Засгийн газрын мөрийн хөтөлбөр байхад үндсэн чиглэлийг жил бүр баталдаг ойлголтоосооо татгалзаад, харин төсвөө батлахдаа төсвийн эдийн засгийн бодлого, агуулга бол ийм юманд чиглэнэ гэсэн, энэ нь өөрөө төсөв баталсантай холбогдуулж ярихад УИХ-ын тогтоолын хэлбэрийн хэм хэмжээнд гаргадаг ийм болгож өөрчлөөд. Тэгээд Засгийн газрын мөрийн хөтөлбөр гэдэг бол анх мөрийн хөтөлбөр гэдгийг зохиохдоо, мөрийн хөтөлбөр бол харин нэлээн хугацаатай. Мөрийн хөтөлбөрийг хугацаагаар бас хянаж болдог, зорилтоор нь хянаж болдог. Ингэж болдог байдлаа бид  Засгийн газрын мөрийн хөтөлбөрийг яаж гаргах вэ гэдэг дээр /микрофон хаагдав/

Засгийн газрын мөрийн хөтөлбөр нь өөрөө цаг хугацаа, зорилго, зорилт, хэрэгжилтийн байдлуудын үе шатлалаараа масштабаараа нарийвчлал өндөр гарчихдаг байхаар явчихдаг бол яасан юм бэ? Энэ бүхнийг шийдэгдээгүй байж, уучлаарай, ер нь УИХ өөрийнхөө бүрэн эрхийг зарим байдлаар хязгаарласан дэгийн гаргаж болохгүй ээ. Засгийн газрын мөрийн хөтөлбөрийг бид хэдийд ч шаардлагатай үед аваад хэлэлцээд гаргадаг байх ёстой. 4 дүгээр сарын 01 гэхгүйгээр. Жишээлбэл, эрүүл мэндийн асуудал дээр онц ноцтой нөхцөл байдлууд үүсвэл мөрийн хөтөлбөр дээр гарсан арга хэмжээнд эрүүл мэндтэй холбогдсон асуудлууд юу болж байна вэ гэдэг дээр УИХ дуртай цагтаа, дуртай үедээ Засгийн газраас шаардаж, материалын биелэлтийг нь гаргаж байгаад хэлэлцдэг эрх мэдэл байх ёстой. Заавал цогцоор нь бүхэл бүтэн том болгож хэлэлцэхгүйгээр салбар, салбараар нь хэлэлцдэг байх. Жишээлбэл, уул уурхайн салбар дээр Засгийн газрын мөрийн хөтөлбөр юу байсан юм бэ?

Н.Энхболд: -Голдуу санал байна. Ө.Энхтүвшин даргад хариулах юм байна уу?

Ө.Энхтүвшин: -Р.Гончигдорж гишүүний асуултад хариулъя. Өөр өөр асуудлууд байхад нэгтгэх тухай байж болохгүй гэж хэлж байна. Та бүхэн санаж байгаа биз дээ. Ө.Энхтүвшин нарын зэрэг гишүүдийн өргөн мэдүүлсэн төслийг хэлэлцэх зүйтэй гэж үзсэн. Энэ бол нэлээн том хуулийн төсөл байсан. Дараа нь хэд хэдэн гишүүний санаачилсан хуулийн төслүүд байгаа. Зарим нь ганц заалттай, зарим нь гурван заалттай ийм төслүүд байгаа. Тэр том төсөл маань шинэчилсэн найруулга учраас шинэчилсэн найруулга дотроо тэр төслүүдийг нэгтгэж болох юм гэсэн үүднээс би яриад байгаа юм. Түүнээс, таны хэлдэг зөв. Зөвхөн нэмэлт, өөрчлөлт оруулах тийм л юмнууд байгаад байгаа бол тэр тус, тусдаа явчихна. Шинэчилсэн найруулга гэдэг том юман дотроо үүнийгээ шингээж болох юм гэж үзэж байгаа. Нэг дэх асуултын хувьд тэр.

Дараа нь, таны саналыг ойлгож байна. Энэ бол 4 дүгээр сарын 01-ний дотор УИХ-д өргөн барьдаг энэ практикийг зөв биш гээд байна. Бид өмнө нь тэгж л явсан. Намар бүгдийг нь, мөнгөний бодлого, үндсэн чиглэл, төсөв бүгдийг намар ярьж олон жил явж ирсэн. Тэгээд энэ маань болохгүй боллоо гэж үзээд л УИХ дээр ярьж байгаад үүнийг салгая. Үндсэн чиглэлийг нь өмнө нь хэлэлцдэг байя гэдгийг Их Хурал өөрөө тийм шийдвэр гаргаад явчихсан шүү дээ. Тэрийг нь нэгэнт шийдвэр гаргаад энэ жилийн хувьд тэгээд явчихсан учраас УИХ-ын гурван гишүүн хуулийн төсөл санаачлаад оруулаад иржээ. Энэ маань УИХ өөрөө тэгж ярьсаар байгаад шийдсэн зүйл шүү дээ. Энэ практик маань нэг л биш байна, хоорондоо уялдахгүй байна гэж байгаад л оруулаад ирсэн. Тийм учраас үүгээр нь 4 дүгээр сарын 01-ний дотор Засгийн газар өргөн бариг, УИХ тэр дээр нь ажиллаж байгаад магадгүй заавал 4 дүгээр сард батлах ямар хэрэгтэй юм. 6 сарын төгсгөл рүү баталж болно шүү дээ. Тэгвэл 6 дугаар сарын төгсгөл рүү үүнийг хэлэлцээд баталчихвал Засгийн газар 7 дугаар сараас эхлээд дараа оныхоо төсөв дээр ажиллаад эхэлчихдэг шүү дээ. Тэгээд 8, 9 дүгээр сард ажиллаад 10 дугаар сард УИХ-д өргөн барьчихдаг. Гурван сарын л юм байгаад байгаа юм. Энэ дээр ингэж уялдуулахад харин бололцоотой болов уу гэж бодоод байгаа юм.

Гурав дахь асуудлын тухайд үүнийг заавал айхтар жагсаалт байлгах хэрэггүй юм. Үндсэн чиглэлийг яаж хийх вэ гэдэг дээр л гол нь байна  шүү дээ. Зарим жил ажлын жагсаалтуудыг Сангийн яам оруулаад ирж байсан. Жишээлбэл, Цогт тайжийн хадны бичээсийн хэсгийг засварлах зэрэг юм ороод ирж байгаа юм. Тэр чинь зүгээр л ганцхан ажил байгаа юм. Ингэвэл энэ үндсэн чиглэл чинь өөрөө утга муутай болоод ирнэ. Тэгэхээр үүнийг нэлээн бодлогын баримт бичиг рүү л оруулж ирье. Энэ нь Засгийн газрынхаа мөрийн хөтөлбөрөөсөө үндэслээд тухайн, тухайн жилүүдэд хийх гол ажил маань юу руу чиглэх вэ гэдгийг харуулсан тийм л бодлогын баримт бичиг байдлаар оруулаад ирвэл болох юм гэж үзээд байгаа юм. Тэгэхгүй бол хуучин шигээ баахан арга хэмжээний жагсаалт болгочихвол Су.Батболд гишүүний хэлээд байгаа, Р.Гончигдорж гишүүний хэлээд байгаа шиг тэр бол ач холбогдол муутай болчихож байгаа юм. Ингэж л ярьсан. Тийм учраас төсвийн хүрээний мэдэгдэл бол хөгжлийн гол параметрүүд нь байна. Жил, жилийн хөгжлийн чиглэл нь бодлогын баримт бичиг байна. Товчхон ийм бодлогын баримт бичиг байна. Хийх ажлын жагсаалт байхгүй гэж л ингэж яриад байгаа юм. Байнгын хороон дээр тэгж л ярьсан.

Н.Энхболд: -Гишүүд асуулт тавилаа, хариултаа авлаа. Одоо Байнгын хорооны санал, дүгнэлттэй холбогдуулан санал хэлэх гишүүн байна уу?

Д.Балдан-Очир: -Ерөнхийд нь би дэмжиж үг хэлэх гэж байна. Цаашдаа мэдээж, хуралдааны дэгтэй холбоотой асуудлыг багцалж ярих байх. Захаас нь ч гэсэн мэрээд явж байх нь зөв юм. Ер нь сүүлийн 20 жилийн хамгийн том гажуудал бол төвлөрсөн төлөвлөгөөт эдийн засгийн төлөвлөлт гэдэг шинжлэх ухааны мундаг арга барил, тооцоог зах зээлийн эдийн засагт орохоор бол зах зээлээр зохицуулдаг, төлөвлөгөө гэдэг юмнаас айсан. Ингээд үндсэндээ сүүлийн 20 жилийн, Монголын төрийн бодлого, шийдвэр хэрэгждэггүй, төсөв, хөрөнгө, мөнгө үр ашиггүй зарцуулагддаг, тавьсан зорилтууд хэрэгждэггүй, түрүүний олон гишүүдийн ярьдаг шиг. Энэ чинь 20 жил дэх хамгийн том алдаа бол, Монголын төр Монгол орныхоо эдийн засаг, нийгмийн хөгжлийг шинжлэх ухааны үндэстэйгээр төлөвлөж, төсөвлөдөггүйгээс байсан. Тийм учраас захаас нь эмхлээд цэгцлээд явж байгаад эцэстээ, бид ярьдаг шүү дээ. Бүгдийг базаж аваад нэг дор юмыг шийдэх гэдэг. Энэ бол эхний том оролдлого гэж би үзэж байна. Өөрөөр хэлбэл, цаашдаа дараа, дараагийн төрийн үйл ажиллагааны гол эрхэмлэх том зарчим бол шинжлэх ухааны үндэстэйгээр улс орны эдийн засаг, амьдралыг, нийгмийн хөгжлийг тооцож, төлөвлөж, төсөвлөдөг. Тэгээд түүнийгээ хэрэгжүүлэхийг хуульчилдаг байх байх гэж би төсөөлж байгаа. 

Харин үндсэн чиглэл гэдэг юмны үүрэг, роль доош буугаад байдаг нь төсвийг Сангийн яам нь хариуцаж боловсруулдаг, яамны статустай. Нөгөө үндсэн чиглэлийг боловсруулж, оруулж ирдэг байгууллага нь бараг эзэнгүй шахуу, сүүлийн Их Хурлын үеэс эхлээд Үндэсний шинэтгэлийн хороо гэдэг агентлагийн статустай, энэ асуудлыг хариуцаж оруулж ирдэг Засгийн газрын гишүүн байхгүйгээс эхлээд л зохион байгуулалт, бүтцийн хувьд хүртэл өөр субъектүүд энэ чухал баримт бичгийг хариуцдагаас авахуулаад ийм ялгавар гарч ирээд байгаа юм. Тийм учраас бага ч гэсэн төр өөрийнхөө алдаа, оноог засаад явж байх ёстой. Тийм учраас энэ төслийг бүрэн дүүрэн дэмжиж байгаа юм. Харин цаашдаа нэг бодол байна. Магадгүй Үндэсний хөгжил, шинэтгэлийн хороон дээр яамны төвшинд очоод ирвэл энэ баримт бичиг өөрөө хэрэгжих, үүний араас хөөцөлдөж байгаа төрийн захиргааны төв байгууллага нь хүртэл адилхан яамны статустай, адилхан сайдын рангитай хүмүүс нь үндсэн чиглэл өөрөө хэрэгжих, улс орны амьдралыг төлөвлөхтэй холбогдсон чухал асуудал амьдралд биеллээ олох боломж бүрдэх юм гэж би бодож байна. Тийм учраас бүгдийг нь бөөгнүүлж базаад, бөөгнүүлж байгаад бүх алдаатай юмнуудыг том бүхэл баримт бичиг, том шийдлээр шийдэх гэхээсээ илүү ямх, ямхаар төр өөрийнхөө үйл ажиллагааг засаж, залж явах нь зүйтэй юм. Тийм учраас дэмжиж байна гэж хэлэх гэсэн юм.

Ц.Даваасүрэн: -Би мөн дэмжиж байна. Үндсэн чиглэл бас тодорхой гүйцэтгэл, үр дүнгийн биелэлтийг нь авч хэлэлцдэг байх нь хариуцлага талаасаа хэрэгтэй зүйл гэж бодож байна. Хэлэлцүүлгийн явцдаа бол хөндлөнгийн аудитын дүгнэлттэй хамт биелэлтийг нь хэлэлцдэг заалт нэмэгдээд явчихвал бүр сайжрах байх гэж бодож байна. 

Ер нь үндсэн чиглэлийг бид цаашдаа дараа жилийн төлөвлөлт гэдэг агуулгаар нь хөгжүүлэх ёстой байх. Төлөвлөлт гээд. Тэр агуулгаар явбал тухайн төлөвлөлтөө дагаад төсвөө хийдэг. Ингэвэл үр дүнтэй болно. Тэгээд гүйцэтгэлийг нь хэлэлцэхдээ төлөвлөлт, төсвийнхөө биелэлтийн үр дүн хоёрыг зэрэгцүүлээд, гүйцэтгэлийн аудиттайгаа хамт явчихвал хариуцлага нь ч нэмэгдээд, ингээд үр дүнтэй болох болов уу гэж бодож байна. Бид зарим нэг зүйлийг олон жил ярьдаг баймааргүй байна. Үр дүнтэй болгодог, үр дүнг нь илт тооцдог, дүгнэж явахгүй бол цаашдаа эдийн засгийн хөгжлийн хурдац биднээс түрүүлээд явчих гээд байна. Тийм учраас би төлөвлөлт гэдэг талаасаа хөгжөөсэй гэж бодож байна.

Би Р.Гончигдорж гишүүний хэлж байгаа зүйлтэй санал нэг байна. Хэрвээ төлөвлөлт гэж бодож явдаг бол үүнийг зэрэг хэлэлцэх ёстой. Төлөвлөлт гээд мөнгийг нь зэрэг тавиад. Өнөөдөр манай эдийн засаг өөрөө жижиг, цөөхөн параметрүүдээс шалтгаалж байдаг учраас их тооны онолоор гэдэг юмуу, математик загварчлалын аргаар таамаглал, төсөөлөл гаргаад явахад алдаа их гарна. Жишээлбэл, 4 дүгээр сард энэ таамаглал гаргалаа, 7 дугаар сард зэсийн үнэ унах юмуу, хэт өндөр болчихоор яах юм бэ? Нөгөө 4 сард ярьсан төлөвлөлт чинь худлаа болчихно шүү дээ. Тийм учраас үндсэн чиглэлийг төлөвлөлт гэдэг талаасаа хөгжөөсэй. Тэгээд тухайн төсөвтэйгээ зэрэгцээд төсөв нь тавигдаад явдаг. Түүнийхээ гүйцэтгэлийг хоёуланг нь хамт хэлэлцдэг энэ чиглэлдээ хөгжөөд явчихвал үр дүн нь илүү гарна гэж бодож байна. Энэ хуулийн төслийг дэмжиж байна.

Д.Дэмбэрэл: -Баярлалаа. Н.Энхболд гишүүн  сая үг хэлье гэсэн.

Д.Хаянхярваа: -Бид энэ дэгийн хуулинд өөрчлөлт оруулах тухай ярьж байна. Гишүүдийн яриад байгаагаас харж байхад үндсэндээ бид төлөвлөлтийн тухай асуудлыг тойрч нэлээн ярьж байна. Сүүлийн жилүүдэд аваад үзвэл үндсэндээ Монгол орны үндэс суурь нь хөгжлийн бодлого, хөгжлийн томоохон бичиг баримт байхгүйтэй холбоотой юм гэж миний хувьд боддог. Бид сүүлийн жилүүдэд их олон хөтөлбөрүүдийг баталсан. Тогтвортой хөгжил, Үндэсний хөгжлийн цогц бодлого, бүсчилсэн хөгжил гээд. Эдгээрийг аль нь манай улсын баримтлах ёстой хөгжлийн том концепци нь вэ гэдэг дээр хүрээд ирэхээр тийм юм байдаггүй. Тэгээд сонгуульд орох болохоороо нэгдсэн том концепци байхгүй учраас намууд өөрсдийнхөө дураар янз бүрийн юмаа амлаад гаргаж ирээд, Засгийн газар нь өөрийнхөө хөтөлбөрийг боловсруулдаг. Тэр хөтөлбөр нь ямар нэгэн хөгжлийн концепцигүй учраас цаг зуурын шинжтэйгээр л бүх юмнууд нь ороод, гараад явдаг. Хэрэгжилтэд нь хяналт тавьдаггүй ийм л тогтолцоогоор явж ирсэн гэж ойлгодог. Тийм учраас үүнийг бид энэ дэгтээ оруулж, бүр хуульчилж өгөх ёстой юм гэж би ойлгож байна. Хөгжлийн концепцийг. Бусад орнуудад байдаг юм байна. Орост гурван жил, Хятадад таван жил. Сая Германд очоод бүсчилсэн хөгжлийн юм үзэж байхад таван жил, арван жилээр бүр хуульчлаад, хууль болгож гаргаж өгөөд, тэгээд парламент нь түүнийхээ гүйцэтгэлийг жилд хоёр удаа авч хэлэлцдэг гэж ярьж байгаа юм. Гэтэл бид энэ талаар ярьдаг ч үгүй, үндсэн чиглэл, мөнгөний бодлого, төсөв гээд  хооронд нь хольж, хутгаж байгаад нэг юм болоод өнгөрч байгаа юм. Үүнийг өөрчлөх ёстой гэж хувьдаа бодож байна.

Манай гишүүдийн санаачилсан дэгийн хуулинд оруулахаар өгсөн энэ санаачилга бол ямар ч гэсэн анхны хийх ёстой ажилдаа шахалт, шаардлага, ташуур болох чухал хэрэглүүр мөн болж байгаа юм. Тийм учраас би үүнийг дэмжиж байгаа. Үндсэндээ бид Засгийн газрыг юу хийв, хийсэн үү, хийгээгүй юу гэж яллах талаасаа биш, ер нь бид өөрсдийн гэсэн тодорхой зорилготой, түүндээ хүрэхийн тулд тэрийг ямар арга замаар, яаж хүрч байна вэ гэдгийг сонсдог, ард түмэн мэддэг, санал, онолоо авч хэлэлцдэг ийм л байвал чухал гэдэг үүднээс энэ дэгэнд оруулж байгаа өөрчлөлтийг дэмжиж байгаа.

Хоёрдугаарт, би юу хэлэх гээд байна вэ гэвэл ер нь цаашдаа бид хөгжлийн  бодлого, концепцио үнэхээр өөрчлөх ёстой байх. Бид хөгжлийн бодлогыг дунд хугацааны, урт хугацааны гээд ярьдаг. Тэр бүхэн хэрэгждэг гэж би ойлгодоггүй. Төсвийн тогтвортой байдлын тухай хууль гэж бид энэ жил баталсан. Тэр хуулиар бол үндсэн гол үзүүлэлтүүд нь ямар ч гэсэн хуульчлагдаж байгаа учраас тодорхой юманд хүрэх төвшиндөө захирагдаж явах болов уу гэж бодож байгаа. Тийм болохоор ойрын үед бид хөгжлийн бодлогын талдаа санал, онолоо гаргаж ярих ёстой байх гэсэн саналыг нэмж хэлмээр байна.

Д.Дэмбэрэл: -Баярлалаа. Н.Энхболд гишүүн хэлье.

Н.Энхболд: -Гуравхан санааг товчхон хэлье гэж бодсон юм. Бид тууштай мөрддөг бодлого боловсруулж чаддаг, түүнийгээ мөрддөг механизмтай байхгүй бол нэг Их Хурал байгуулагдаад, нэг сонгууль болоод гарч ирсэн УИХ-ын гишүүд зөвхөн өөрсдийнхөө юмыг хийх ёстой, зөв гэж бодож зүтгэж, түүнээс болж бид улс орноо хөгжүүлэх тууштай бодлого, төлөвлөгөө тойрсон /туг гэх юмуу даа/  юмгүй болчихоод удаж байгаа. Үүнийг юуны өмнө цэгцлэх хэрэгтэй юм.

Хоёрдугаарт,  үндсэн чиглэл гэдэг нь юу вэ гэдгийг дотроо сайн ойлголцож авах хэрэгтэй. Бодлого маягийн баримт бичиг байхгүй, зүгээр арга хэмжээний жагсаалт байвал Засгийн газар байх ч хэрэг байхгүй. УИХ-аас хэдэн зүйлийг жагсааж бичээд, нэг нягтлан юмуу, ганц Сангийн яам байж байгаад, түүнд таарсан мөнгийг нь тавиулж орж ирээд тэгээд төсөв батлуулаад явах асуудал. Тэгэхээр бодлогын баримт бичиг болох үндсэн чиглэлийг бид юу гэж ойлгох, тэнд юу тусгаж байх вэ гэдэг дээрээ нэгдсэн ойлголттой болох хэрэгтэй байна. Энэ дээр хүн бүр өөр ойлголттой байдаг. Түүнээсээ болоод мөрөөдлийн жагсаалт гардаг.

Гуравдугаарт, дэгийн энэ заалтыг дэмжье гэж бодож байгаа. Яагаад гэвэл зөвхөн Засгийн газартай хариуцлага тооцох гээд байгаа асуудал биш, УИХ-ын гишүүдтэй бас хариуцлага тооцох гээд байгаа асуудал гэж бодож, хоёр утгатай. Эдгээр гишүүд их сайн хууль санаачилж байна гэж бодож байгаа. Яагаад гэвэл бид эндээс боловсруулж байгаа зүйлийг дэс дараатай, цогцоор нь ярьж байх хэрэгтэй. Үндсэн чиглэл ярих үеэр нэг юм ярьчихаад, төсөв ярих үеэр нэг юм ярьдгаа болих хэрэгтэй. УИХ-д анх сонгогдож орж ирээд Засгийн газрын мөрийн хөтөлбөр боловсруулахдаа нэг юм, дараа жилийн үндсэн чиглэл боловсруулахдаа нэг юм, тэгээд дараа жилийн төсөв ярихдаа нэг юм ярьдгаа бид болих хэрэгтэй. Тэгэхгүй бол энэ ямар ч дэгийн хууль гараад, ямар ч зохицуулалт хийгээд яг л хэвээрээ байна. Нэг өдөр нэг юм ярьчихаад, маргааш нь тэрнээсээ тэс өөр юм яриад байвал зохицуулагдахгүй. Тэгэхээр энэ хууль УИХ-ын гишүүдийг ч гэсэн сахилгажуулж байгаа, ярьж байгаа, хэлж байгаа, бодож байгаа юмандаа цэгцтэй хандуулахад чиглэсэн дэгийн хууль болжээ гэж би орж ирсэн төслийг дэмжсэн юм.

Д.Дэмбэрэл: -Гишүүд үгээ хэллээ. Санал хураалт явуулъя.

Байнгын хороо Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн санал гаргасан байна. Хэлэлцэх нь зүйтэй гэсэн санал хураалт явуулж байна.

Санал хураалтад 41 гишүүн оролцож, 31 гишүүн зөвшөөрч, 75.6 хувийн саналаар хэлэлцэх нь зүйтэй гэж гишүүд үзлээ.

Анхны хэлэлцүүлэг хийлгэхээр Төрийн байгуулалтын байнгын хороонд шилжүүлье.

Дэгийн хуульд өөрчлөлт оруулах асуудлуудыг анхны хэлэлцүүлгүүдийг нь хийгээд түргэн шийдье. Байнгын хороонд шилжүүллээ. 

Дараагийн асуудалд оръё.

Тав. Засгийн газрын тусгай сангийн тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт оруулах тухай хуулийн төслүүдийг хэлэлцье.

Хууль санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулна. Сайдыг индэрт урьж байна.

Ц.Нямдорж: -Их Хурлын дарга, эрхэм гишүүд ээ. Засгийн газрын хуралдаанаар хэлэлцүүлсний үндсэн дээр Засгийн газрын тусгай сангийн тухай хуульд нэмэлт, өөрчлөлт оруулах хуулийн төслийг санаачилж, хуралдаанаар хэлэлцүүлж байна.

Гэмт хэргийн улмаас амь нас нь хохирсон, түүнчлэн хүндээр гэмтсэн зарим хүмүүст гэмт хэрэг үйлдсэн этгээд нь төлбөр төлж чадахааргүй бол хөдөлмөрийн хөлсний доод хэмжээг 20-30 дахин нэмэгдүүлсэнтэй тэнцэх хэмжээний нэг удаагийн нөхөн олговор олгох хуулийн төслийг санаачилсан юм. Эрүүгийн хуулийн тодорхой 12 зүйл, заалтад заасан хэргийн хохирогчид нөхөн олговор олгогдоно /нэг удаа олгогдоно/. Нөхөх олговрын хэмжээ нь 2-3 сая орчим төгрөг байх юм. Ингэж сангаас олгосон хөрөнгийг гэмт хэрэг үйлдсэн этгээдээр нөхөн төлүүлэх учиртай гэдгийг тэмдэглэж байна. Шүүхийн шийдвэрийн дагуу нийт дүнгээрээ гурван эх үүсвэртэй байх юм. Нэгдүгээрт, төсвөөс олгож байгаа хөрөнгө; хоёрдугаарт, шүүхээс оногдуулсан хорих ялын 60 хувьтай тэнцэх хэмжээний мөнгө; гурав дахь эх үүсвэр нь зөрчлийн торгуулийн 60 хувиар гэсэн ийм гурван эх үүсвэрийн саналыг оруулж байна. 

Гуравдугаарт хэлэх зүйл бол, олгох мөнгөний хэмжээ хязгаартай. Амь нас хохирсон бол 30 дахин нэмэгдүүлсэнтэй тэнцэх хэмжээний, хүнд гэмтсэн бол 20 дахин нэмэгдүүлсэнтэй тэнцэх хэмжээний нөхөн олговор олгоно гэсэн ийм зүйлийг төсөлд тусгасан. Энэ сангаас хохирогчид нөхөн олговор олгох журмыг Засгийн газар батлахаар заасан байгаа гэдгийг танилцуулъя. Баримжаагаар 1.5 орчим тэрбум төгрөгийн мөнгөтэй санг бүрдүүлэх тооцоо гарч байгаа. Энэ хуулийн төсөлтэй холбогдуулан Шүүхийн шийдвэр гүйцэтгэх тухай хуульд нэмэлт, өөрчлөлт оруулах, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах хуулийн төслийг хамтад нь санаачилсан гэдгийг та бүхэнд танилцуулж байна. Энэ төслийг хэлэлцэн шийдвэрлэж өгөхийг хүсье.

Д.Дэмбэрэл: -Ц.Нямдорж сайдад баярлалаа. Сайдын илтгэлтэй холбогдуулан асуух асуулттай гишүүд байна уу?

Н.Ганбямба: -Гэмт этгээдэд хохирсон иргэдэд нөхөн төлбөр олгох тухай сан байгуулагдаж байна гэж ойлгож байна. Хамгийн гол нь хохирол барагдуулах асуудал тусдаа асуудал байх. Энэ бол бараг дэлхийн жишигт яаж явдгийг сайн мэдэхгүй юм. Энэ орж ирж байгаа хууль бол хохирол барагдуулах биш, зүгээр нөхөн төлбөр олгох тухай сан гэж ойлгож байна. Гэтэл энэ дотор малаа алдчихсантай холбоотой тийм хохиролд зориулсан нөхөн төлбөрийг ийм саналд оруулж болох уу гэж асуух гэсэн юм. 

Ер нь гэмт этгээдэд хохирно гэдэг бол том гарз хохирол байдаг. Амь насыг нөхөхийн аргагүй гарз хохирол. Үүнтэй холбогдуулан нөхөн төлбөр бол учирсан хохирлын нэлээн бага хувь байх гэж ойлгоод байгаа. Шүүхийн шийдвэр гаргасан энэ шийдвэртэй холбогдуулан манай судлаачид нэлээн тооцоолсон юм байдаг байх. Хохирлын хэдэн хувь нь нөхөн төлбөрөөр очдог юм бол. Нөхөн төлбөр олгогдсон энэ практикийг тооцож үзсэн юм байна уу? Нийт учирсан хохирлын, жишээлбэл хулгайд юмаа алдсан байдаг ч юмуу. Энэ сантай холбоотой зүйл, ангиуд нь тодорхой байх шиг байна. Нийт хохирсон хохирлоос одоо тусгай сангаар олгогдох төлбөр нь явж ирсэн уламжлал ч тэр, одоо цаашдаа хэд орчим хувь нь нөхөн төлбөрийн хэмжээгээр олгогдох гэж байгаа юм бол? Энэ зүйл, анги дотор малын хулгайтай холбоотой хохирлыг оруулах боломж байна уу гэсэн ийм хэдэн асуудлыг тодруулж асуух гэсэн юм. 

Д.Дэмбэрэл: -Ц.Нямдорж сайд асуултад хариулъя.

Ц.Нямдорж: -Ер нь Монголд гарч байгаа гэмт хэргийн 51-52 орчим хувь нь хулгайн хэрэг байдаг. Энэ дотор малын хулгай нэлээн байдаг. Хоёр хувилбар байгаа. Нэг нь бүх гэмт хэргийн хохирогч нарт эхний ээлжинд нөхөн төлбөрийг төсвөөс олгоод, дараа нь буруутай хүнээр төлүүлэх нэг хувилбар. Энэ хувилбараар явах гэхээр үнэндээ зардлыг нь төсөв даах боломжгүй болчихоод байгаа юм. Ер нь 30-50 орчим тэрбум төгрөгт л эргэлддэг хохирол шүү дээ. Тийм учраас хүний амь хохирсон, хүндээр гэмтсэн хоёр тохиолдолд /эрүүл мэндийн шалтгаантай/ нөхөн олговор олгох саналыг оруулж ирж байгаа юм.

Нийт одоо гарч байгаа хэргийн ханшаар авч үзвэл жилд 1.5 орчим тэрбум төгрөг шаардагдах ийм л юм байгаа. Малын хулгай, бусад гэмт хэргийн хохирлыг оруулаад ирвэл үүнийг төр өөрөө даах тийм хэмжээний хохирол байгаа. Оруулж ирж байгаа бас нэг үндсэн шалтгаан бол гэмт хэрэг үйлдсэн хүн мөнгө хөрөнгөтэй, цалин, орлоготой бол энэ сангаас хохирогчид нь нөхөн төлбөр олгох юм байхгүй. Зөвхөн төлбөрийн чадваргүй, хөрөнгөгүй, ажилгүй, тэгсэн мөртлөө ийм төрлийн хүнд гэмт хэрэг үйлдчихсэн хүмүүс байдаг. Тэр хүмүүсийн учруулсан хохирлын гурван төрлийн юмыг энэ сангаас олгоод, харин эргээд тэр хүнээр төлүүлэх ийм л санал оруулж байгаа юм.

Д.Дэмбэрэл: -Д.Балдан-Очир гишүүн асуултаа тавья.

Д.Балдан-Очир: -Гэмт хэргийн хохирогчид нөхөн төлбөр олгох сан байгуулагдах, зохицуулагдах гэж байгаа нь зөв, зүйтэй санаа гэж бодож байна. Тодруулах зүйл байна.

21.33 , 4.1. Энэ хуулийн 21.3.2-т заасан гэмт хэргийн улмаас хохирогч нас барсан бол хөдөлмөрийн хөлсний доод хэмжээг 30 дахин нэмэгдүүлсэнтэй тэнцэх хэмжээний, нөгөө нь махбодид хүнд гэмтэл учруулсан бол хөдөлмөрийн хөлсний доод хэмжээг 20 дахин нэмэгдүүлсэн хэмжээний ийм л нөхөн олговор олгох юм байна. Би үүнийг хөдөлмөрийн хөлсний доод хэмжээ 108 мянган төгрөгөөр үржүүлэхээр 3 сая төгрөг нас барсан хүнд олгох юм шиг /буруу тооцоогүй бол/. Хүнд гэмтэл учирсан бол 2 сая орчим төгрөгийн нөхөн олговрыг энэ сангаас олгохоор ойлгоод байна. Энэ зөв үү? Гэмт этгээд биеэрээ байдаг юмуу, ялаа эдлээд хохирлыг дараа нь энэ сан руу оруулах байх.

Эндээс юу харагдаж байна вэ гэвэл хүний амь, насны хохирлын асуудал, ар гэрийн хохирогч нарт олгох гэж байгаа нөхөн олговрын хэмжээ бусад улс орнуудад ямар хэмжээнд байдаг юм бол? Хөгжлийн төвшин нь манай Монгол шиг дөнгөж хөгжиж байгаа орнуудад хэд байх нь вэ. Үүнээс болоод харин цаана нь хүний амь нас ийм хэмжээний мөнгөөр үнэлэгдэх, айхтар их мөнгөтэй хүн хүний эрүүл мэндэд хүнд гэмтэл учруулчихаад ийм юм төлөөд байхад тэр хүн бараг тийм санаатайгаар үйлдээд явчих вий. Нөхөн олговрын хэмжээний их, бага нь ямар байдаг юм бол? Монгол орны төвшинд үүнийг яаж энэ тоог гаргаж ирсэн бэ гэж асуух гэсэн юм.

Д.Дэмбэрэл: -Ц.Нямдорж сайд.

Ц.Нямдорж: -29 орны ийм маягийн хууль байна гэж манай нөхдүүд судалж үзсэн тоогоо хэлж байгаа. Лав л миний мэдэхийн Америкт 1980-аад  оны эхэн үеэр Ерөнхийлөгч байсан Рейген буудагдсаны дараа гэмт хэргийн хохирлын байдал яаж төлөгддөг талаар Америкчууд судалж үзээд, болохоо байчихсан зураг гаргаж ирээд, тэгээд ийм сан бий болгож зохицуулалт хийсэн тохиолдол байдаг юм билээ.  

Хэмжээний хувьд улс бүрийн чадавхиас шалтгаалах зүйл. Өнөөдөр манай оруулж байгаа санал бол гэмт хэргийн хохирогчийн зовлонг жаахан нимгэлэх л санал юм. Гурван төрлийн зардал байгаа. Нэг нь оршуулгын зардал, нөгөө нь эмчилгээний зардал, гурав дахь нь цалин гэсэн гурван төрлийн юман дээр хохирогчийн юмыг жаахан нимгэлье гэсэн саналыг оруулж байгаа юм.

Бодитой гарсан Монголын практик гэвэл 7 дугаар сарын 01-ний хохирлыг арилгуулах нэг хууль Их Хурлаас батлаад, түүнийг хэрэгжүүлсэн. Хүнд гэмт хүн 12 сая орчим төгрөг, амь нас хохирсон 5 иргэний ар гэрт тус бүрт нь 50 саяыг өгсөн. Хүнд гэмтсэн хүнийх ойролцоогоор 9-12 сая төгрөг, хүндэвтэр гэмтэлтэй бол /би андуураагүй бол/ 3-5 орчим сая төгрөг. Хөнгөн гэмтэлтэй бол 800-1 сая төгрөгийн хооронд байх хэмжээний юм өгөгдсөн. Энэ бол манайд гарсан, төрөөс хохирол арилгасан эхний бөгөөд сүүлчийн бодитой тохиолдол нь энэ.

Оруулж байгаа жишиг бол 2-3 сая төгрөг гэдгийг та зөв тооцсон байна. Ийм хэмжээний юмыг өгч, нэг удаа нимгэлье гэж байгаа. Үүний цаана дахиад хохирол үлдэнэ. Тэр хохирлыг ял шийтгүүлсэн хүнээр төлүүлэх ийм л зарчим явж байгаа. Тэр зардал, дээр нь ял эдэлж байгаа гэмт хэрэгтэн хүнээр төлүүлэх ийм л зарчим явж байгаа. Тийм учраас Шүүхийн шийдвэр биелүүлэх хууль, Иргэний хэрэг шүүхэд хянан шийдвэрлэх хуульд нэмэлт, өөрчлөлт оруулах санал давхар явж байгаа юм. Улсын чадавхиас л шалтгаална.

Д.Дэмбэрэл: -Баярлалаа. Г.Баярсайхан гишүүн асуултаа тавья.

Г.Баярсайхан: -Баярлалаа. Би Нямдорж сайдаас хоёр асуулт асууя.

Нэгдүгээр асуулт. Жишээлбэл, дэлхийд жишиг байдаг гэж заасан байна. Хүний амь нас, эд эрхтэн болон сэтгэл санаанд учирсан хохирлыг үнэлэх үнэлгээ манай улсад байхгүй байна гэсэн байна. Энэ бичсэнээр ойлговол дэлхийн бусад улсад ийм жишиг байдаг байх. Ямар жишиг байдаг вэ? Ийм үнэлэх үнэлгээтэй болох  ажлын эхлэл байгаа юу ?

Хоёрдугаар асуулт, энэ бол мэдээж, гэмт хэрэгт хохирсон хүмүүст төрөөс нөхөн төлбөр олгох ийм хуулийн төсөл явж байгаа юм байна. Үүнийг би зарчмын хувьд дэмжиж байгаа, зөв зүйтэй асуудал. Үүнд нэг тодруулах зүйл байна. Хүнийг санаатай алах гэж байна. Төрийн буруугаас амь насаа алдсан тохиолдолд эдгээр иргэд, жишээлбэл, 7 дугаар сарын 01-нийх энэ хуулийн төсөлд хамрагдаж, ар гэр нь нөхөн төлбөр авах бололцоо, боломж байгаа юу? Баярлалаа.

Ц.Цолмон: -Г.Баярсайхан гишүүний асуултад хариулъя. Ерөнхийдөө гэмт хэргийн асуудал зөвхөн энэ хуулиас гадна иргэнд учирсан хохирлын асуудал, Иргэний хууль болон Иргэний хэрэг шүүхэд хянан шийдвэрлэх хуулиар зохицуулагдаж байгаа. Ямар хэмжээний хохирол учирсан гэдэг нь одоо хуулиар шүүх дээр ямар хэмжээний хохирол учирсан, ямар зардал гарсан гэдэг нь шүүх дээр баримтаар тогтоогдсон зардлын хэмжээгээр тогтоогдоно.

Ямар хэмжээний хохирол учирсан байна, тэр хэмжээний хохирлыг гэмт хэрэг үйлдсэн этгээд л гаргаж төлөх ёстой. Тэр зарчим нь байгаа. Шүүх өөрөө хохирлын хэмжээг эцэслэж, шүүхийн шийдвэрээр тогтооно.

Д.Дэмбэрэл: -Д.Одбаяр асууя. Одоо илтгэх гэж байгаа, гишүүний хувиар асуух гэж байгаа байх.

Д.Одбаяр: -Би Ж.Сүхбаатар гишүүний оронд дүгнэлт унших юм. 

Олон жил ярьсан, чухал асуудал орж ирж байна. Эрх зүйн шинэтгэлийн хүрээнд яриад л байдаг. Үүнээс өөр олон аргыг хөндөөгүй. Ярьж байгаад гол арга нь сан бүрдүүлэх байна гэж үзсэн. Тэгээд хууль орж ирж байгаа нь сайшаалтай. Үүнтэй холбогдуулан гэмт хэргээс амь нас нь хохироод, нөхөн төлбөр олгох болсон ерөнхий жишиг бий л дээ. Ер нь хүний амь нас гэдэг бол их үнэтэй эд биш. Дэлхий дээр жишсэн тооны талаас нь яривал, террорист үйлдэл болоод онгоцны ослоор тэнд байсан зорчигчдын амь насыг ИКАО-гийн концвенцийн баталсан журмаар бол 40 орчим доллараар л үнэлж байгаа юм.

Үүнтэй зэрэгцээд би юу асуух гэж байна вэ гэвэл сүүлийн үед ярьж байгаа бидний асуудал, ялангуяа Үндсэн хуулийн тодорхой заалт, хүний амьд явах эрхтэй холбоотой асуудлыг бид хаалттай хуралдаанаар ярьж байгаа. Үүний хамт иргэдийн амгалан тайлан, аюулгүй байдлыг хангах хөтөлбөр, бодлого, ялангуяа Монгол Улсын Ерөнхийлөгчөөс орж ирэх ёстой гэж би хүлээж, харж байгаа. Энэ тал дээр ярьж байгаа зүйл байна уу? Өөрөөр хэлбэл, бид хохирсон бол төдий хэмжээний мөнгө гарна, таны амь нас төдөн төгрөгийн үнэтэй шүү гэж энэ хуулиар хэлэх гэж байгаа. Цаад санаа нь. Үүнтэй уялдуулан Засгийн газартай ярьж байгаа зүйл Монгол Улсын Ерөнхийлөгчийн зүгээс байна уу? 

Хоёрдугаарт, сан бүрдээд, сан бас хувирч байх ёстой юм. Өөрөөр хэлбэл, орлого нь тогтмол байж чадахгүй. Жил жилдээ нөхөн олговор хэлбэлзэнэ гэсэн үг шүү дээ. Улсын төсвөөр бол өдий хэмжээний  сан үүснэ гэсэн тооцоо гарна. Энэ хэлбэлзэж байх асуудлыг яаж зохицуулсан бэ? Иргэд ерөнхийдөө тийм юм байна. Тэгэхээр янз бүрийн золгүй явдал, гэмт хэргийн золиос болоход иймэрхүү хэмжээний юмтай болох юм байна гэсэн хатуу жишиг байвал энэ нь санхүү, хөрөнгө, мөнгөтэй холбогдоод хатуу байдаггүй, өөрчлөгдөж, хэлбэлзэж байдаг. Энэ талын зохицуулалтыг бодсон уу?

Гуравдугаарт, энэ төлбөрийг буруутай этгээдээс өөрөөс нь нөхөн төлүүлэх ийм зохицуулалт орж байгаа юм байна. Үүнтэй холбогдуулан /энэ хуулийн төсөлд хамаагүй/ ойрын хугацаанд ямар нэгэн бодлого, хөтөлбөр, гэмт хэрэг үйлдсэн, ял эдэлж байгаа хүмүүсийг ажлын байраар хангах, ажлын байраар хангах чиглэлээр Засгийн газар төлөвлөж байгаа юм байна уу? Их Хурлын гишүүд бид ялангуяа, би гишүүдээ хэлэхэд энэ хууль батлагдахад үүний дараа  ял эдэлж байгаа хүмүүсийг ажлын байраар хангах чиглэлээр манай Хууль зүйн байнгын хороо, эсвэл Байнгын хороон дээр ярилцах юмуу? Ийм ажил хийгдэх ёстой юм. Тэгэхгүй бол төлбөрөө төлөх гэхээр ажлын байр байдаггүй, суугаад байх гэхээр хугацаа нь болчихдог. Ингээд дунд нь төлбөр завших юм гарах гээд байдаг. Энэ тал дээр Их Хуралд танилцуулахаар төлөвлөж байгаа юм байна уу? Өөрөөр хэлбэл, хуулийн санааг ерөнхийд нь, зарчмын хувьд дэмжиж байна. Маш түргэн, энэ төсөвтэй уялдуулан батлаад гаргачихвал зүйтэй байх. Баярлалаа.

Д.Дэмбэрэл: -Ц.Нямдорж сайд хариулъя.

Ц.Нямдорж:. –Ялтны ажлын байрын асуудал дээр хаалттай, нээлттэй хорих ангийн асуудал байдаг. Тэрийг оруулж ирнэ гэж бодоод манай хүмүүс судалгаа хийгээд явж байгаа. Ялтны ажлын байрны тухайд бол жирийн дэглэмтэй  хорих ангид ял эдэлж байгаа хүмүүсийг ажлаар хангах, тэр тусмаа барилгын үйлдвэрлэлийн чиглэлээр ажиллаж үзэх бололцоо байна гэж үзээд явж байна. Энэ жил 10 орчим тэрбум төгрөгийн ажил хийхээр төлөвлөсөн байсан. 20 хүрч байна.

2008 онд дахин ажил авчихаад Амгалангийн хорих ангийг ерөнхийд нь барилга, үйлдвэрлэлийн чиглэлээр мэргэжил эзэмшүүлэх, одоогоор хэлбэл ТМС-ийн сургалтын зохион байгуулалтад оруулаад, Боловсролын яамнаас зөвшөөрөл аваад явж байна. Цаашдаа нэг ангийг цэвэр хуучны барилгын цэргийн маягийн зохион байгуулалтад оруулаад, барилгын чиглэлээр үйл ажиллагаа явуулдаг ийм ажил хийхийн зэрэгцээ энэ чиглэлийн мэргэжилтэй ажилтан бэлтгэх хэлбэрт шилжүүлэх даалгавар өгөгдөөд манай нөхдүүд саналаа ойрын үед танилцуулна гээд явж байгаа.

Урьд нь дөрөв, таван орчим давхар байшин барьж чаддаг болж байснаа энэ жил манай хүмүүс есөн давхар байшин руу орчихлоо. Ингээд үе шаттайгаар барилга, үйлдвэрлэлийн чиглэлээр явуулдаг юм билүү гэсэн ийм л ерөнхий чиг гарчихаад явж байгаа. Авдрантын чулуу, Маньтын шохой, Хөвсгөлд нүүрсний чиглэлээр ажиллаж байна. 

Бэрхшээл бол онцгой, чанга дэглэмтэй хорих ангийн ялтнуудыг гадагш гаргах ямар ч бололцоо байдаггүй учраас нийгмийн аюулгүй байдлыг хангах талын эрх ашгийн үүднээс тэр хэсэг дээр байдал төвөгтэй хэвээр байгаа. Жишээлбэл, би Хятад, Японд ийм газруудаар орж үзэж байсан. Тэнд бараг ажил хийлгэдэггүй, зүгээр л ялыг нь эдлүүлдэг юм билээ. Аахар, шаахар цаасан шувуу хийлгэх зэрэг юм байдаг. Ялангуяа онцгой, чанга тал дээрээ цаашдаа хөдөлмөр эрхлүүлэх тал дээр хүнд.

Хохирлын төлөгдөх хэмжээний тухайд бол янз, янз байна. Түрүүн Г.Баярсайхан гишүүн хүний эд эрхтэний үнэлгээний юм байна уу гэж асууж байна. Манайд тийм байхгүй. Гаргасан улс байдаг ч юмуу, үгүй ч юмуу. Ер нь чигчий хуруу гэмтсэн бол төдөн төгрөг гэж үнэлсэн улс байдаг гэж дуулддаг. Манайд тийм нарийн  үнэлгээ рүү орох цаг ерөнхийдөө болоогүй байх. Тогтсон жишиг гэвэл би түрүүн хоёр, гурван тоог хэлсэн. Дээр нь Сэлэнгэ аймагт осолдсон нисдэг тэрэгний хохирогч нарын ар гэрт ойролцоогоор 20-ийн дотор дэмжлэг үзүүлсэн юм байдаг. Ийм хэдэн жишиг л манайд байна. Түүнээс, одоогоор хүний амь нас хохирвол төдөн төгрөг гэсэн яс тоо хэлж, Их Хуралд санал оруулахад бэлэн биш байна гэдгийг хэлье.

Д.Дэмбэрэл: -Баярлалаа. Гишүүд хууль санаачлагчийн илтгэлээс асуулт асууж, хариулт авлаа.

Цагаа сунгаад энэ асуудлаа дуусгая.

Хууль зүйн байнгын хорооны санал, дүгнэлтийг Д.Одбаяр гишүүн танилцуулна, дараа нь Д.Дамба-Очир гишүүн танилцуулъя.

Д.Одбаяр: -Улсын Их Хурлын дарга, эрхэм гишүүд ээ.  Монгол Улсын Засгийн газраас 2010 оны 7 дугаар сарын 08-ны өдөр УИХ-д өргөн мэдүүлсэн Засгийн газрын тусгай сангийн тухай хуульд нэмэлт оруулах тухай хуулийн төсөлтэй холбогдуулан боловсруулсан Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт оруулах тухай хуулийн төслдүүдийн хэлэлцэх эсэх тухай асуудлыг Хууль зүйн байнгын хороо 2010 оны 10 дугаар сарын 26-ны өдрийн хуралдаанаараа хэлэлцлээ.

Эрүүгийн хуульд заасан зарим төрлийн хүнд, онц хүнд гэмт хэргийн улмаас хүнд гэмтэл учирсан, амь насаа алдсан хохирогч, түүний гэр бүлийн гишүүдэд төрөөс нөхөн төлбөр олгох мөнгөн хөрөнгийн сан байгуулах, хохирогчид олгосон нөхөн төлбөрийг гэм буруутай этгээдээр санд буцаан төлүүлэх эрх зүйн зохицуулалтыг бий болгох үүднээс дээрх хуулийн төслүүдийг боловсруулсан байна.

Тус Байнгын хорооны хуралдаанаар дээрх асуудлыг хэлэлцэх үед УИХ-ын гишүүдээс хохирогчид нөхөн төлбөр олгох сангийн эх үүсвэрийг гэм буруутай этгээдээс хохирол барагдуулсан төлбөр, торгох ял болон захиргааны торгох шийтгэлийг биелүүлж тушаасан мөнгөн хөрөнгөний 60 хувиар тооцох бус дээрх хөрөнгийг бүхэлд нь уг санд төвлөрүүлэх, нийгмийн даатгалын сангаас олгодог оршуулгын зардал нь гэмт хэргийн хохирогчид нөхөн төлбөр олгох сангаас олгох зардалтай давхцаж байгаа эсэхийг нягтлах, нөхөн төлбөрийг гэм буруутай этгээдээр санд буцаан төлүүлэх тухай зохицуулалтыг Засгийн газрын журмаар бус хуулиар зохицуулах, хохирол барагдуулахад шаардлагатай хөрөнгийг Монгол Улсын 2011 оны төсөвт тусгах, дээрх хуулийн төслүүдийг 2011 оны 01 дүгээр сараас хүчин төгөлдөр үйлчлэхээр тусгах нь зүйтэй гэсэн саналуудыг тус тус гаргаж байсан болно.

Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Шүүхийн шийдвэр гүйцэтгэх тухай хуульд нэмэлт оруулах тухай хуулийн төслүүдийг Байнгын хорооны хуралдаанд оролцсон гишүүд санал нэгтэйгээр УИХ-ын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

УИХ-ын гишүүд ээ, Дээр дурдсан хуулийн төслүүдийг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

Д.Дэмбэрэл: -Д.Одбаяр гишүүнд баярлалаа. Д.Дамба-Очир гишүүн Төсвийн байнгын хорооны санал, дүгнэлтийг танилцуулна. Д.Дамба-Очир гишүүнийг индэрт урьж байна.

Д.Дамба-Очир: - Улсын Их Хурлын дарга, эрхэм гишүүд ээ.

 
Засгийн газраас Засгийн газрын тусгай сангийн тухай хуульд нэмэлт оруулах тухай хуулийн төслийг 2010 оны 7 дугаар сарын 08-ны өдөр Улсын Их Хуралд өргөн мэдүүлсэн  билээ.  

 
Дээрх хуулийн төслийн хэлэлцэх эсэх тухай асуудлыг Төсвийн байнгын хорооны 2010 оны 10 дугаар сарын 27-ны өдрийн хуралдаанаар хэлэлцээд дараах санал, дүгнэлтийг гарган Та бүхэнд танилцуулж байна.

 
Засгийн газраас Монгол Улсын нутаг дэвсгэрт хүч хэрэглэн, санаатай үйлдэгдсэн, Эрүүгийн хуульд заасан зарим төрлийн хүнд, онц хүнд гэмт хэргийн улмаас хүнд гэмтэл учруулсан, амь насаа алдсан хохирогч, түүний гэр бүлийн гишүүнд төрөөс нөхөн төлбөр олгох зориулалт бүхий "Гэмт хэргийн хохирогчид нөхөн төлбөр олгох сан"-г Засгийн газрын тусгай сангийн тухай хуулинд нэмж тусгах шаардлагатай байгааг харгалзан үзэж энэхүү хуулийн төслийг боловсруулжээ.

 
Төсвийн байнгын хорооны хуралдаан  дээр УИХ-ын гишүүд хуулийн төслийн талаар тодорхой асуултыг асууж, хариулт авсан болно. 

 
Төсвийн байнгын хорооны хуралдаанаар хуулийн төслийг хэлэлцүүлэх явцад Улсын Их Хурлын гишүүн Д.Дамба-Очир гэмт хэрэг хийсэн хүнийг ял эдэлж байх хугацаанд ажил хөдөлмөр эрхлүүлж иргэдэд учруулсан хохирлыг төлүүлэх боломжийг бий болгох, Улсын Их Хурлын гишүүн Ц.Сэдванчиг гадаадын иргэд амь насаа алдах, хохирох, гадаадад ажиллаж, амьдарч байгаа Монгол Улсын иргэдийн гэмт хэргийн хохирлыг төлүүлэх асуудлыг хуулийн төсөлд нэмж тусгах эсэх, Улсын Их Хурлын гишүүн Ц.Даваасүрэн энэ 12 төрлийн гэмт хэргийг үйлдсэн нөхцөлд бус бүх гэмт хэргийн нөхцөлд хэрэглэх нь зөв, бүх гэмт хэрэг хийсэн хүн болон хохирогчдод үйлчилдэг байх нь зүйтэй, цаашилбал Үндсэн хуулийн 14.2 дахь заалтын дагуу хуулийн өмнө хүн бүр тэгш эрхтэй байна гэсэн зарчимд нийцүүлэх шаардлагатай байгааг анхаарч үзэх нь зүйтэй.

 
Мөн Улсын Их Хурлын гишүүн Ч.Улаан Гэмт хэргийн хохирогчдын нөхөн төлбөрийг татвар төлөгчдийн мөнгөөр эхэлж төлүүлээд дараа нь гэмт хэрэгтнээр төлүүлэх нь хэр зөв шийдэл болох, бүх насаараа ял эдэлж байгаа хүний нөхөн төлбөрийг хэн төлөх асуудлыг хэрхэн тусгасан эсэх, төрөөс төлөх нөхөн төлбөр маань буцалтгүй байдлаар санхүүжигдэхгүй байх шаардлагатай, нөхөн төлбөр олгох асуудлаар тусад нь сан гаргахгүйгээр шүүхийн шийдвэрийг үндэслэн сайдын багцад нь хөрөнгө тусган шийдвэрлэж байх, хөдөлмөрийн хөлсний доод хэмжээг 20-30 хувиар нэмэгдүүлснээр тооцон нөхөн төлбөр олгохгүйгээр гэмт хэргийн улмаас иргэдэд үүссэн нийтлэг үйлчилгээний зардлыг нь гаргахаар хуулинд тусгах, Улсын Их Хурлын гишүүн Ж.Энхбаяр хуулийн зүйл заалтыг хэлэлцүүлгийн явцад нарийн нухацтай авч үзэх нь зүйтэй гэсэн саналуудыг гаргав.

 
Эдгээр саналуудыг хэлэлцүүлгийн дараагийн шатанд анхааран үзэх нь зүйтэй гэж Төсвийн байнгын хороо үзлээ.   

 
Засгийн газрын тусгай сангийн тухай хуульд нэмэлт оруулах тухай хуулийн төслийг Улсын Их Хурлаар хэлэлцэх эсэх асуудлаар санал хураахад Төсвийн байнгын хорооны хуралдаанд оролцсон гишүүдийн олонхи уг асуудлыг хэлэлцэхийг дэмжсэн болно.

 

Улсын Их Хурлын эрхэм гишүүд ээ.

 
Засгийн газрын тусгай сангийн тухай хуульд нэмэлт оруулах тухай хуулийн төслийн хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Дэмбэрэл: -Байнгын хорооны саналыг уншъя. 


Засгийн газрын тусгай сангийн тухай хуульд нэмэлт, өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналыг дэмжье.


Санал хураалтад 42 гишүүн санал хураалтад оролцож, 38 гишүүн зөвшөөрч, 90.5 хувийн саналаар хэлэлцэх нь зүйтэй гэж үзлээ.


Хэлэлцэх нь зүйтэй гэж үзсэн учраас Хууль зүй болон Төсвийн байнгын хороонд анхны хэлэлцүүлэг хийхээр шилжүүллээ.


Үдээс хойш 15 цагаас Засгийн газрын цаг. Асуулгын хариу сонсоно. Гишүүдэд баярлалаа. Сайхан хооллоорой.


Завсарлага.


Г.Батхүү: -10 дугаар сарын 29-ний өдрийн үдээс хойшхи чуулганы ажиллагааг үргэлжлүүлье.


Зургаа. УИХ-ын гишүүнээс Засгийн газарт тавьсан асуулгыг сонсоно. УИХ-ын гишүүн С.Эрдэнээс Монгол Улсын Ерөнхий сайдад Оюутолгой ордыг ашиглах гэрээний техник, эдийн засгийн үндэслэлийн тооцооны талаарх асуулга”-ын хариуг сонсъё.


Асуулгад Эрдэс баялаг, эрчим хүчний сайд Д.Зоригт сайд хариулна. Д.Зоригт сайдыг индэрт урьж байна.


Даш.Зоригт: -Эрхэм гишүүд ээ. Оюутолгой ордыг ашиглах хөрөнгө оруулалтын гэрээг Ашигт малтмалын тухай хуулийн 30.1, 30.2, 30.3 дугаар зүйлд заасны дагуу байгуулсан болно. Хөрөнгө оруулагч нь Ашигт малтмалын тухай хуулийн 30 дугаар зүйлийн 30.1-д заасны дагуу уг хуулийн 29.1-д заасан “хөрөнгө оруулалтын гэрээ байгуулах хүсэлт, хөрөнгө оруулалтын гэрээний эцсийн хувилбар, Оюутолгойн бүлэг ордыг ашиглах уул уурхайн баяжуулах үйлдвэрийн ТЭЗҮ болон Оюутолгойн бүлэг ордын нөөц бүртгэгдсэн, эрдэс баялгийн мэргэжлийн зөвлөлийн дүгнэлт, Эрдэс баялаг, эрчим хүчний сайдын тушаалын хамт 2009 оны 8 дугаар сарын 13-ны өдөр Эрдэс баялаг, эрчим хүчний яаманд хэлэлцээр хийгдсэний дараа эцсийн байдлаар албан бичгээр тус тус ирүүлсэн болно.


Мөн түүнчлэн Айвенхоу Майнз Монголиа Инк ХХК Оюутолгой ордын 6709А ашиглалтын тусгай зөвшөөрлийг 2003 оны 12 дугаар сарын 23-нд авсан ба Ашигт малтмалын тухай хуулийн 48.6.1-д заасны дагуу боловсруулсан анхны болон төслийн нийт  хугацаан дахь хөрөнгө оруулалтын хэмжээ, үйлдвэрийн хүчин чадал, бүтээгдэхүүний нэр төрөл, орд ашиглах арга технологи, ашиглалтын хугацаа, санхүү, эдийн засгийн талаарх бүхий л мэдээллийг багтаасан Оюутолгой орд ашиглах техник, эдийн засгийн үндэслэлийн тайлан, орд ашиглалтын цогцолбор төлөвлөгөөний хураангуйг Ашигт малтмалын Хэрэг эрхлэх газарт ирүүлсэн байдаг.


Айвенхоу Майнз Монголиа Инк ХХК-ийн хөрөнгө оруулалтын гэрээ байгуулах хүсэлт, гэрээний төсөл, түүнд хавсрагдсан баримт бичиг нь Ашигт малтмалын тухай хуулийн 29.3, 30.1-д заасан шаардлага хангасан тул Засгийн газрын 2009 оны 308 дугаар тогтоолоор хөрөнгө оруулалтын гэрээнд гарын үсэг зурах эрхийг Эрдэс баялаг, эрчим хүчний сайд, Сангийн сайд, Байгаль орчин, аялал жуулчлалын сайдад олгосныг хөрөнгө оруулагч талд энэ тухай хуульд заасан хугацаанд мэдэгдсэн байдаг. 


Ажлын хэсэг Оюутолгойн хөрөнгө оруулалтын гэрээний төслийг Ашигт малтмалын тухай хуулийн 29, 30 дугаар зүйл болон холбогдох бусад хууль тогтоомжид нийцүүлж, хуульд заасан гурван сарын хугацаанд багтаан уг гэрээг 2009 оны 10 дугаар сарын 06-ны өдөр байгуулсан болно.


Монгол Улсын Эрдэс баялгийн зөвлөлийн хуралд танилцуулсан техник, эдийн засгийн үндэслэлийн эдийн засгийн тооцоо нь Монгол Улсын холбогдох хууль тогтоомжид нийцэж байгаа болно. 


Айвенхоу Майнз Монголиа Инк ХХК-ийн боловсруулсан Оюутолгойн бүлэг ордыг ашиглах уурхай, баяжуулах үйлдвэрийн ТЭЗҮ-г 2009 оны 12 дугаар сарын 16-ны өдөр Эрдэс баялгийн мэргэжлийн зөвлөлөөр хэлэлцээд эдийн засгийн тооцоон дахь Монгол Улсын хууль тогтоомжид нийцээгүй хөрөнгө оруулагчийн 2 хувийн рояалтын, инженерийн шийдэлд тооцоо нь тодорхойгүй үйлдвэрлэлийн усны хүрэлцээ, үйлдвэрийн хүчин чадал болон тодорхой нөхцөлд эдийн засгийн үр ашигтай нөөц зэрэг асуудлыг тодруулах, засварлах шаардлагатай байна гэж Эрдэс баялгийн мэргэжлийн зөвлөлөөс үзсэн болно.


Үүний дагуу Оюутолгойн бүлэг ордыг ашиглах уурхай, баяжуулах үйлдвэрийн ТЭЗҮ-ийн үндэслэл, эдийн засгийн тооцоог дахин хийж, Монгол Улсад мөрдөгдөж байгаа уул уурхайн төслийн ТЭЗҮ-д тавигдах шаардлагууд ба ТЭЗҮ хүлээн авах зааврын дагуу боловсруулсан тухай Эрдэс баялгийн мэргэжлийн дүгнэлтийг үндэслэн Эрдэс баялаг, эрчим хүчний сайд 2010 оны 71 дүгээр тушаалаар уг техник, эдийн засгийн үндэслэлийг хүлээн авсан болно. Анхаарал тавьсанд баярлалаа.


Г.Батхүү: -Д.Зоригт сайдад баярлалаа. Асуулт асуух гишүүд нэрсээ өгнө үү.


Ц.Даваасүрэн: -Баярлалаа. Нэгдүгээрт, Австралийн сонин, хэвлэлүүдээр гараад байгаа Рио Тинто, Оюутолгой компани хоёрын маргааны чиглэлээр асууя. Энэ чиглэлийн асуудал эрхэлсэн сайдын хувьд Засгийн газар ямар байр суурьтай байгаа вэ гэдгийг тодруулмаар байна.


Хоёрдугаарт, Оюутолгой компанийн одоо эзэмшиж байгаа гадны талын хүмүүс гадаадын хөрөнгийн биржтэй тодорхой нөөц илэрлээ гээд хувьцаа нь үнэд ороод байна шүү дээ. Олон улсын практикаар хараад байхад хөрөнгө оруулалтын гэрээнүүдийг бид нэлээдгүй улс орнуудаар явж судалж үзлээ. Харж байхад тодорхой ашиглах ордынхоо хэмжээг заагаад өгчихдөг юм байна л даа. Авах ашиг, олох орлого зэрэг нь бүгд тодорхой байдаг юм билээ. Хувь хэмжээгээ ч тодорхой зааж өгдөг. 


Манайх тодорхой зааж өгөөгүйгээс болоод дахиад нөөц нэмэгдлээ гээд зарлаад, зараад байдгийг юу гэж ойлгож байна вэ? Үндсэндээ тэр чинь хувьцаа нь өсөөд, борлогдоод байна гэдэг бол ямар нэгэн орлогын эх үүсвэр дээр суурилж хийгдэж байгаа. Энэ орлого нь өөрөө Монголын ард түмний баялаг юм шүү. Оюутолгой эцсийн дүндээ, энэ баялаг хэний өмч байна вэ гэдгийг тодруулж өгөөч. Энэ дээр хязгаарлалт тавих, тэр чиглэлээр бодож байгаа юм Засгийн газарт бий юу? Энэ баялаг цаашдаа өсөхийн хэмжээгээр гадна талдаа хөрөнгө оруулалт хийгдээд, гадна талын ашиг болоод байгаа энэ асуудалд яаж хандах вэ?


Бидний Ботсванид энэ талаар туршлага судалж байхад сонин зүйл ажиглагдаж байсан. Хоёр, гурван хөрөнгө оруулалтын гэрээ хийгдээд манай тал стратегийн орд дээрээ 50 хувиас доош өгдөггүй гэсэн. Гэхдээ өөрийнхөө гаргаж байгаа 50 хувьд хэзээ ч мөнгөө гаргадаггүй юм байна. Яагаад гэвэл байгалийн баялаг тухайн улс орны өмч байдаг учраас хөрөнгө оруулалтад нь тооцогдоод, жишээлбэл, 50 хувийг эзэмшиж байвал байгалийн баялгаа гаргаж байгаа гэдгээр явдаг юм байна. Гэтэл манайх чинь байгалийн баялаг дээрээ биш, бүр өөрсдөө 1.7 билүү.


Эцэст нь би ийм асуулт асуух гээд байна. Бидний 34 хувьд ноогдох хэмжээ өссөн үү? Яагаад гэвэл сүүлийн үед ингэж яригдах болж. Оюутолгойд хийгдэж байгаа анхны хөрөнгө оруулалт 6 тэрбумаас гараад явлаа гэж байна. Үндсэндээ 30-н хэдэн хувь маань төлөгдөхдөө бараг 3-4 тэрбум доллар болоод бид бараг Оюутолгойн үйлдвэрийн хөрөнгө оруулалтыг бараг Монголчууд төлөхөөр болоод байгаа юм шиг, ингэж хардахаар үндэслэл бий болчихоод байна. Энэ ямар юм болсон юм бол?


Г.Батхүү: -Өнөөдрийн үдээс хойшхи хуралдааны чуулганы үйл ажиллагаатай  Сэрүүлэг дээд сургуулийн оюутнууд, мөн  Их Хурлын гишүүн Ц.Сэдванчигийн урилгаар Хөвсгөл аймгийн номын санчид хүрэлцэн ирсэн байна. Та бүхэнд ажлын өндөр амжилт хүсэн ерөөе.


Д.Зоригт сайд хариулъя.


Даш.Зоригт:  -Ц.Даваасүрэн гишүүний асуултад хариулъя. Маргааны хувьд Засгийн газрын байр суурь маш тодорхой байгаа. Бид энэ маргааны асуудлаар хоёр хөрөнгө оруулагчаас тодруулга бичгээр авсан. Бидний байр суурь бол маш ойлгомжтой байдлаар илэрхийлж байгаа байр суурь бол ямар нэгэн хөрөнгө оруулагчдын хувьцаа эзэмшлийн асуудлаар, энэ бол цэвэр хэн нь хэдэн хувьцаа эзэмшиж, ямар үнээр худалдаж авах вэ гэсэн байдлаар хоорондоо маргалдаж байгаа шүү дээ. Айвенхоу Майнз компанийнхаа.


Энэ компанийн хооронд явагдаж байгаа маргаан нь хамгийн гол нь энэ гэрээнд заасан байгаа үүрэг, хариуцлагад нөлөөлөх ёсгүй. Дээр нь энэ орд газрыг эдийн засгийн эргэлтэд оруулж, ашиглалтад оруулах цаг хугацаанд нөлөөлөх ёсгүй шүү гэдэг байр суурийг бид илэрхийлж байгаа. Энэ талаар хоёр талаас бидэнд амлалтаа өгч байгаа. Ямар нэгэн байдлаар цаг хугацаанд нөлөөлөх, хөрөнгө оруулалтын санхүүжилтэд нөлөөлөхгүй, ямар нэгэн байдлаар үйл ажиллагааг хойшлуулахгүй. Энэ бол хоёр компани хоорондоо хэдэн хувийн хувьцааг ямар үнээр, яаж худалдаж авах, хэн нь илүү хувьцаатай байх вэ гэдэгтэй холбоотой байгаа гэдгийг тайлбарлаж байгаа.


Ер нь эргээд энэ маргаан нь манай уул уурхайн салбарт байгаа нөхцөл байдал, томоохон стратегийн ач холбогдолтой орд газрын үйл ажиллагаанд нөлөөлж болохгүй гэдэг байр суурийг Засгийн газраас тогтмол илэрхийлж, мэдээллийг байнга тэднээс авч байгаа гэдгийг хэлэх гэсэн юм.


Хоёр дахь асуултын хувьд, Ц.Даваасүрэн гишүүн сүүлийн үед Гонконгийн бирж дээр гарсан Монголын үндэсний хөрөнгө оруулагчдын асуудлаар танилцаж байгаа байх. Хувьцааны үнэ дээш, доош явагдах үзэгдэл бол зах зээлийн өөрийнх нь тодорхой хэмжээний жамаар явж байгаа. Зөвхөн олох ашгаас илүү түүхий эдийнх нь үнэ ямар байгаа, гадуур байгаа нефтийн үнэ ямар байгаа, тоног төхөөрөмжийн үнэ ямар байгаа, хууль эрх зүйн орчин нь ямар байгаа гэдэг олон зүйлээс шалтгаалж байгаа. Анх жишээлбэл, Мongolian Mining Corporation-ийн хувьцаа 7 доллар 02 центээр гарч байсан бол гарсныхаа дараа, долоохон хоногийн дотор 10 Гонконг доллар хүрсэн. Өнөөдөр миний ойлгож байгаагаар 8 дөнгөж гараад явж байгаа. Энэ бол дээш 20, 30 хувиар хэлбэлзэж байгаа нь бас тухайн үеийнх нь зах зээлийн хэлбэлзэлтэй нэг талаар холбоотой.


Энэ компанийн нөөц, энэ компанийн жилийн олборлолтын төлөвлөгөө, бүх юмыг ТЭЗҮ дээр бид тусгасан. ТЭЗҮ-ээс гадна Эрдэс баялгийн мэргэжлийн зөвлөмжийг тухайн үед гишүүдэд бүгдэд нь тарааж байсан. Энэ орд газрын нөөц нь хэд, хүлээж авсан, нөөц нь ямар байгаа, одоогийн байдлаар эдийн засгийн үр ашиггүй гэж тооцож байгаа, цаашид ашиглагдаж болох нөөц нь хэд байгаа зэрэг бүх тооцоог өгсөн байгаа. Шаардлагатай бол дахин Ц.Даваасүрэн гишүүнд өгье.


Ботсванид та бас очиж үзсэн байна. Зарим гишүүд маань Оюутолгой, Таван толгойн орд газруудаар танилцаж байгаа. Энэ бол тэнд болж байгаа үйл явцтай танилцаж, илүү мэдээлэл авахад ач холбогдолтой болж байгаа байх гэж би найдаж байгаа. Тийм учраас УИХ-ын гишүүдийг, тэр дотроос Ц.Даваасүрэн гишүүнийг Ботсваниас гадна Оюутолгой дээр очиж үзээрэй гэж урих гэсэн юм. 


Ер нь Таван толгой, Оюутолгой эдгээр орд газрууд дээр явагдаж байгаа үйл ажиллагаа нь газар дээр нь очвол үйл ажиллагаа нь ойлгогдоод байгаа юм. Энэ хөрөнгө оруулалт тодорхой хэмжээгээр өснө шүү гэдэг мэдээллийг бидэнд өгсөн байгаа. Бид энэ мэдээллийг аваад хянана. Одоо ямар байдалтай явж байгаа вэ гэвэл цаг хугацааны хувьд хөрөнгө оруулалтаа нааш нь татаж байгаа. 2013 оны дундуур, эцсээр ашиглалтад оруулна гэж байсан бол бид чадвал 2012 оны сүүл рүү үйл ажиллагааг нь татаж байгаа. Гэх мэтчилэнг тодорхой хэмжээгээр зардал илүү гарах төлөв байгаа. Үүнийг бид ТЭЗҮ-тэй нь холбогдуулж, 12 дугаар сард болох ТУЗ-ийн уулзалтаар хэлэлцэнэ гэдгийг хэлсэн байгаа.


Ботсванийн жишээг та хэлж байна. Тэр жишээ бол “алмаз эрдэнийн орд дээр нь байдаг. Бусад ашигт малтмалынх нь хувьд 15 хувь гэж байдаг. Алмаз эрдэнэд зориулсан нэг хуультай, Ашигт малтмалын хууль нь тэднийх өөр байдаг. Тэр Ашигт малтмалынхаа хууль дотор 15 хувь дээр бид авна, тэгэхдээ Компанийнхаа хуулийн дагуу хөрөнгө оруулна” гэсэн заалттай байдаг /би буруу санаагүй бол/. Тэрийг би яагаад мэдээд байна вэ гэвэл анх 2006 онд Ашигт малтмалын тухай хуулийг шинэчилж байхад Боствани, Гани гээд төрийн өмчийн оролцоотой байдаг уурхайнуудын /микрофон хаагдав/.


Г.Батхүү: -Ажлын хэсгийн бүрэлдэхүүнийг танилцуулъя.


Эрдэс баялаг, эрчим хүчний яамны Геологийн газрын дарга Ө.Оюунбаатар, Уул уурхай, хүнд үйлдвэрийн бодлогын газрын орлогч дарга Ч.Цогтбаатар, Сангийн яамны Орлогын асуудал хариуцсан газрын дарга Ж.Ганбат, Эрдэс МГЛ компанийн дэд захирал Г.Тэмүүлэн, Байгаль орчин, аялал жуулчлалын яамны дэд сайд Ч.Жаргалсайхан, Экологи, цэвэр технологи, шинжлэх ухааны хэлтсийн дарга Д.Энхбат зэрэг хүмүүс ажлын хэсэгт байна.


С.Бямбацогт гишүүн асуултаа асууя.


С.Бямбацогт: -Баярлалаа. Асуулт асуухаас  өмнө асуулга тавих, хариулт авах, асуулт  асуух дээр УИХ-ын дэгийн тухай хуульд өөрчлөлт оруулахгүй бол, 2009 оны 01 дүгээр сарын 11-нд тавьсан асуулгын  хариуг бид 2010 оныхоо 10 дугаар сард хэлэлцэж байна. Бүхэл бүтэн 10 сарын дараа. Асуудал маань тухайн үедээ их ач холбогдолтой байсан. Иймэрхүү байдлаар миний тавьсан ч мэдээлэл, харилцаа хөдөөгийн малчдын антеннтай холбоотой асуудлуудаар асуулга тавьж байсан. Одоо хүртэл хэлэлцэгдэхгүй явж байгаа. Ингээд асуулгууд ач холбогдлоо алдчихаад байна.



Сая Ц.Даваасүрэн гишүүн асуултаа тодруулах гээд чадахгүй байна. УИХ-ын гишүүний хууль боловсруулах, хууль санаачлахаас гадна хуулийн хэрэгжилтэд хяналт тавих чиг үүрэг нь үндсэндээ асуулгаа илэрдэг байх. Асуулгаар дамжиж хэрэгждэг ёстой байх гэж бодож байгаа. Бид бусад тодорхой асуудал дээр асуудлаа гаргаад ярьдаг. Тухайн хэлэлцэж байгаа асуудалтай холбоотой асуулт асууна, хариулт авдаг. Бусад асуудлуудыг асуулгаар дамжуулдаг. Асуулга дээр 3 минут асуугаад 3 минут хариулж авдаг. Гүйцээж тодруулж болдоггүй. Үүнийг хэзээ өөрчлөх вэ? Энэ талаар яах вэ гэдэг асуултад Их Хурлын удирдлагуудаас асууя гэж бодож байна.


Хоёрдугаарт, Д.Зоригт сайд хэлж байна. Би Бостванийг ч бас үзсэн, Оюутолгойг ч үзсэн. Үнэхээр Оюутолгойд бүтээн байгуулалт хийгдэж байгаа юм билээ. Ботсвани ч бас 15 хувиа биш, 50 хувь авдаг юм билээ. 50 хувийг үнэгүй авсан байгаа юм. Байгалийн баялгаас орж байгаа нийт орлогынх нь 85 хувь нь Ботсвани улсдаа үлддэг, 15 хувийг хөрөнгө оруулагчид авдаг.  Манайд өнөөдөр 57 хувь гэж яриад байгаа. Оюутолгой дээр маш их бүтээн байгуулалтын ажлууд хийгдэж байна. Гэхдээ тэнд Монголчууд ажиллахгүй байна, монгол компаниуд үйл ажиллагаагаа хийхгүй байна. Гадныхан орж ирээд, гадны компаниуд үйл ажиллагаа явуулж байна. Энэ асуудлыг яах ёстой юм бэ?


Та мэдэж байгаа байх. 2 мянга 200 монгол хүн ажиллаж байгаа, түүнээс 368 хүн нь нийгмийн даатгалын шимтгэл төлж, Оюутолгойгоос цалин авдаг хүмүүс. Бусад нь өнөөдөр бидний хэрэглэдэг гар утас, цахилгаан, онгоц зэрэг үйлчилгээнд ажиллаж байгаа хүмүүс байна. Өнөөдөр би гар утас хэрэглэдэг, интернэтийн төлбөр төлдөг, би өнөөдөр цахилгаан хэрэглэдэг, хоол иддэг. Эдгээр хүмүүсийг би бүгдийг нь ажлын байраар хангаж байна гэж ярих ёстой юу? Энэ дээр бас хариулт өгөөч ээ. Тодорхой асуулт тавьсан. Гадныхан ямар цалин авч байна, монголчууд ямар цалин авч байна, ямар нийгмийн даатгал, шимтгэл төлж байна, ямар хүн амын орлогын албан татвар төлж байна вэ? Тэр талаар мэдээлэл өгөөч ээ гэсэн чинь мэдээллээ өгөхгүй байна гэж байна. Энэ компанид Монгол улсын хууль дүрэм үйлчлэх юмуу, үгүй юу? Их Хурлаас ажлын хэсэг байгуулагдсан байгаа. Тодорхой мэдээллүүд шаардсан, бас өгөхгүй байгаа.


Монгол улсын нутаг дэвсгэр дээр Монгол улсын хуулийн дагуу байгуулагдсан аж ахуйн нэгж. Яагаад Монгол улсын төрөөс юмаа нуугаад байдаг юм бэ? Бид авч чадах уу, чадахгүй юу? Энэ дээр хариулт өгөөч.


Г.Батхүү: -Д.Зоригт сайд хариулъя. Ажлын хэсгээс хариулах шаардлагатай бол хэлээрэй.


Даш.Зоригт: -Би танд ажиллах хүчний талаарх мэдээллийг 10 дугаар сарын 01-ний байдлаар хэлье. Би уншъя. Та үүнийг мэдэх нь зөв байх.


Нийт 5 мянга 532 хүн ажиллаж байна. Үүнээс 3 мянга 369 хүн нь монгол ажилчин байгаа. Та энэ дээр буруу ойлгосон юм болов уу гэж би бодсон. Та нарын яриаг би бас сонссон. Энэ жагсаалтыг өгье гэж бодож байна. Энэ бол нисэх онгоцных ч байхгүй, гар утасных ч байхгүй. Жишээлбэл, Барилга, архитектур ХХК барилгын үйл ажиллагаа, лабораторийн үйл ажиллагаа явуулж байгаа компанийн 11 хүн, CIS тэнд үйлчилгээ үзүүлж байгаа компанийн 637 хүн, Хасу мегаватт гэдэг яг тэнд нь генераторийнх нь үйлчилгээ хийгээд явж байгаа 395 хүн. Энэ бүх хүмүүс чинь тэр орд дээр ажиллаж байгаа хүмүүс шүү дээ. Оюутолгой ХХК-аас цалин авахгүй, Оюутолгой ХХК нь Хасу мегаватт гэдэг компанитай нь гэрээ хийгээд, Хасу мегаватт гэдэг компанийн хүмүүс тэнд нь очоод, тэндээ байж байгаад, тэндээ цалин авч байгаа 395 хүнийг л хэлээд байгаа юм. Яг энэ гэрээнд байгаа 60/40-ийн харьцааг хадгалсан байгаа. Энэ дагуу л ажиллаж байгаа.
Жишээлбэл, Геомандал гээд бидний мэддэг олон компани байна.


Ред Фаст доор буугаад ажиллаж байхад 1 мянга 300 метрийн гүнд ажиллаж байгаа монгол залуучууд 201 хүн байна. Ред Фаст компанийн. Бас л энэ төслөөс цалинждаг. Эдгээр хүмүүсийг тооцоонд оруулж, ханган нийлүүлэгчдийн, яг тэр компанид ажиллаж байгаа, тэр төсөл дээр нь ажиллаж байгаа хүмүүс нийт 3 мянга 369 хүн байгаа /10 дугаар сарын 01-ний өдрийн байдлаар/. Оюутолгой ХХК гэж ярьж байна. Өөрөө Оюутолгой ХХК-иас авч байгаа хүн бол 557 байгаа. Энэ бүх 3 мянга 369 хүн бол Оюутолгой төсөлтэй холбоотой хүмүүс шүү гэдэг зүйлийг хэлэх гэсэн юм.


С.Бямбацогт гишүүний асуудлыг бид мэдэж байгаа. Монголын компаниуд тэнд ажил хийх ёстой, монголын компаниуд тэнд илүү контракт, гэрээ авч ажил хийх ёстой гэдгийг бид байнга ярьж байгаа. Тийм ч учраас бид гишүүдэд тараая. Ямар компаниуд ямар, ямар ажил хийж байна вэ? Хэдэн төгрөгийн ажил хийчихээд байгаа вэ гэдэг мэдээллийг ч гэсэн авсан байгаа. Геомандал, Хасу мегаватт, МонРоуд, МонНес, Петровис, Ред Фаст гээд олон компани байна, ямар ажил хийж байгаа нь байна, цаашид компаниудаар сонгон шалгаруулж гүйцэтгүүлэх ажлын төсөл ч байна. Жишээлбэл, ойрын хугацаанд 238 сая ам.долларын тендерийг бид хийнэ гэж байгаа гэх мэтээр. Энэ мэдээллийг бид гишүүддээ өгье.


Нийт оруулчихсан байгаа 887 сая ам.доллар байна. Одоо би шууд хувиар нь хэлж чадахгүй байна, жич жагсаалтыг нь өгье. Шаардлагатай бол би хувилаад жагсаалтаар нь өгье. Тэгээд та үзээрэй. Ер нь би дахин хэлье. 3 мянга 369 хүн ажиллаж байна. 60/40-ийн харьцааг хадгалж байгаа. Энэ дээр эргэлзэх хэрэг байхгүй. Гэхдээ монголын компаниуд илүү ажил авч хийх ёстой, шаардлагатай гэдгийг бид ойлгож байгаа. Энэ дээр байнга ажиллаж байгаа, байнга урагшлуулж байгаа, байнга шаардаж, нэхэж байгаа гэдгийг хэлэх гэсэн юм.


Ботсванийн давхрааг би танд хуулийг нь өгч үзүүлье. Одоо энд маргаад яахав. Ботсванийн Ашигт малтмалын тухай хууль тусдаа байдаг юм. Алмаз эрдэнийн хууль нь тусдаа. Тэнд алмаз эрдэнийн компани нэг л байгаа шүү дээ. Та мэдэж байгаа. Бүх ашигт малтмал нь ч биш. Бусад Ашигт малтмалын хуулин дээр үйлчилдэг хуулийг нь танд өгье. Тэнд 15 л гэсэн тоо байсан. 2006 онд энэ хуулийг шинэчилж байхад бид нэлээн олон орны хуулиудыг харж байсан юм.


С.Бямбацогт: -Мэдээллээ авч чадсангүй.


Даш.Зоригт: -Ямар мэдээлэл авч чадахгүй байгаа юм бэ?


Г.Батхүү: -Х.Баделхан гишүүн асуултаа асууя.


Х.Баделхан: -Баярлалаа. Нэг асуулт асууя. Орон нутгаас мэргэжлийн ажилчид бэлтгээд ажиллуулна гэсэн заалт гэрээнд байсан. Тийм учраас өнөөдрийн байдлаар мэргэжлийн ажилчдыг яаж бэлтгэж байна, орон нутгийн хүмүүсийг ямар журмаар яаж хамруулж байна, өнөөдрийн байдлаар орон нутгаас авсан хүн байна уу? Цаашдаа хичнээн хэмжээний хүнийг орон нутгаас бэлтгэхээр ажиллаж байна вэ?


Даш.Зоригт: -Ажиллах хүчнээ бэлтгэх, мэргэжлийн сургалтыг хэрэгжүүлэх талаар Боловсролын яамтай 58 сая ам.долларын гэрээнд гарын үсэг зурсан байгаа. Манайд 58 сая ам.доллараар өөрийнхөө ажилчдыг бэлтгэх хөтөлбөртэй компаниуд Монголд одоохондоо байхгүй байгаа. Тэр дагуу жишээлбэл, хоёр мэргэжлийн сургалтын төвийг шинээр барина гээд газраа тодорхойлоод, зураг төслөө хийгээд, дараа жилээс барилгын ажлаа эхлэх юм билээ.


Дээр нь 3 мянга 300 хүнийг сургах тухай мэдээ сонин хэвлэлээр гарч байгаа. Одоо 3 мянга 300 хүнийг мэргэжлийн сургалтын төвүүдээр сургана. Эхнээс нь эхлээд 1 мянга гаруй хүнийг бүртгээд авчихсан байгаа. Сургаж эхэлсэн байх гэж би ойлгож байна.


Ер нь цаашдаа орд газар өөрөө бүрэн ашиглалтад ороод ирэхээр нийт орд дээрээ 3 мянга 500 орчим хүний ажлын байр байна. Үүнийхээ ихэнх ажилчдыг нь монгол өндөр мэргэжлийн хүмүүсээр бүрдүүлнэ гээд бэлтгэлээ эхэлж байгаа  нь энэ юм. Орон нутгийнхны хувьд ялангуяа Ханбогд, Өмнөговь аймгийн бусад сумдаас хүн авахаар бид нэлээн шахаж, шаардаж ажиллаж байгаа. Энэ дээр Өмнийн говийн хөгжлийн зөвлөл гэж гэрээний дагуу байгуулаад, Х.Бадамсүрэн гишүүн ахалж ажиллаж байгаа. Хамгийн гол нь энэ зөвлөлийнхөө шугамаар ч гэсэн нэлээн шахаж, шаардаж ажиллана. Яг сумдаас өнөөдрийн байдлаар өндөр мэргэжлийн ажил хийж байгаа хүн цөөхөн байгаа. Гэхдээ ганц хоёр оператор, ганц  хоёр машин, тоног төхөөрөмжийн жолооч хийж байгаа хүн байгаа, бэлтгэл нэлээн хүнд байгаа. Тэгэхээр энэ 3 мянга 300 хүнийхээ тоонд оруулж байж нэг мэргэжлийн сургалтын төвийг Өмнөговь аймгийн Даланзадгад сум дээр хийхээр тохироод дараа жил ажил нь эхлэхээр бэлтгэл ажлыг нь хангаж байгаа.


Г.Батхүү: -Н.Ганбямба гишүүн асуултаа асууя.


Н.Ганбямба: -Түрүүн Ц.Даваасүрэн гишүүн асуулаа. Дараагийн асуулт бол, асуулгын сэдэв нь Оюутолгойн ордыг ашиглах гэрээний ТЭЗҮ-ийн тооцооны талаарх асуулга юм билээ. Би энэ тооцоон дээр цаашдаа ч гэсэн хянамгай байхгүй бол яг нарийндаа бид дэлхийн өндөр төвшний мэргэшсэн хүмүүстэй шатрын хөлөг тавиад эхэлчихсэн, шатрын нүүдэл хийгээд байж байна гэсэн үг. Мэргэжлийн маш өндөр төвшинд нүүдэл хийнэ. Тэгээд энэ дотроос нэг эмзэглэж тодруулах гээд байгаа зүйл бол олон улсын нягтлан бодох бүртгэлийн стандартад энэ ТЭЗҮ-ийг маань оруулчихвал манай тооцоо алдагдалд орчих юм биш байгаа гэ санаа зовоод байгаа юм. Өөрөөр хэлбэл, ТЭЗҮ нь гараад ирлээ, бидний хийж байгаа тооцоогоор бол одоо ярьж байгаа шиг сайхан ашиг олох нь гэж байтал “уучлаарай, олон улсын нягтлан бодох бүртгэлийн стандарт ийм байдаг юм” гээд тэр хэмжээнд аваад ирэхээр энэ шатрын нүүдэл маш өндөр мэргэжлийн төвшинд нүүж байгаа. Одоо Оюутолгойн  ТУЗ-д байгаа, цаад талыг төлөөлсөн гадаадын хүмүүс өндөр төвшинд бэлтгэгдсэн мэргэжлийн нарийн мэргэшсэн хүмүүс байгаа. Дэлхийн төвшингийн хүмүүс байгаа. Тэдэнтэй бид шатар нүүж байгаа гэсэн үг л дээ. Тийм учраас энэ тооцоон дээр жижиг алдаа гаргахгүйгээр олон улсын стандартын санхүүгийн тайлан балансын тооцоо гараад ирэхэд манайх алдагдалд орчих вий гэсэн ийм эмзэглэл мэргэжлийн санхүүгийн мэргэжилтэй хүмүүс бас сануулдаг. Энэ талын тооцоо хийж үзсэн зүйл байна уу?


Нөгөөтэйгүүр хүн сургах, бэлтгэх асуудлууд явж байна. Ний нуугүй хэлэхэд Оюутолгойн зүгээс мэргэжлийн сургалт, үйлдвэрлэлийн төв төгссөн хүмүүсээс нэг ч хүн авахгүй шүү гэсэн хариу өгсөн гэж Боловсролын сайд хэлж байсан. Өнөөдрийн мэргэжил, сургалт, үйлдвэрлэлийн төв төгссөн хүн авахгүй гэсэн юм байна. Өөрөөр хэлбэл, программыг нь голж байгаа юм байна. Тийм учраас тэр программыг өөрчилж байгаа гэсэн мэдээлэл сонсож байгаа. Энэ программыг өөрчилж, хүн бэлтгэх асуудал хөндөв үү гэж ойлголоо.


90/10 хувь гэсэн харьцааг бид гэрээ, хэлэлцээр ярьж байхад тогтсон зүйл бий. Гадныхан 10-аас илүү хувь ажиллахгүй, монголчууд нийт ажиллагсдын 90 хувь байх ёстой гэж гэрээний үед нэлээн чамбай заалтууд оруулсан гэж бодсон чинь Засгийн газраас өргөн барьсан ямар хууль орж ирэв ээ? Гадаадын иргэдийг монголд ажиллуулах тухай илүү давамгайлсан, бүтэн бүлэгтэй, 7-9 зүйлтэй, монгол иргэн гадаадад ажиллах нь ганцхан зүйлтэй сонин хууль орж ирээд, бид хүлээж авах боломжгүй гээд гарсан. Ийм гэнэт юм орж ирэх юм биш байгаа? Уг нь бидний тохирсон нь 90/10-ын харьцаа. Гэтэл яг нарийндаа найдаж байгаа Засгийн газар маань гэнэт ийм хууль орж ирээд Их Хурлыг сандаргах вий.


Даш.Зоригт: -Тооцооны талаар олон улсын стандартын дагуу тооцоо хийх асуудлаар Сангийн яамны Ж.Ганбат дарга байна, хариулах байх.


Ер нь яриа, хэлэлцээрийн явцад олон улсын байгууллага, Дэлхийн банк, дээр нь Азийн хөгжлийн банкнаас авсан гадны мэргэжилтнүүдээр тооцоогоо хянуулсан. Тийм учраас дан монголчууд өөрсдөө хийгээгүй. Мэдээж хэрэг, өөрсдийнхөө боловсон хүчнийг бэлтгэх, өнөөдрийн төвшинд монголчуудын бидний өөрсдийн хийж чадах тооцоо, төлөвлөгөө бол яг бидний өөрсдийн төвшинд, мэргэжилтнүүдийнхээ төвшинд, монголд байгаа мэргэжилтнүүдийнхээ төвшинд л бид хийж байна. Бололцоотой юман дээрээ гадны зөвлөхүүдээс авч, тооцоогоо хянуулж байгаа гэдгийг хэлье.


90/10 гэдгийг Н.Ганбямба гишүүн мэдэж байгаа байх. Олборлолтын ажил, ашиглалтын ажил эхлэхэд 90/10 гэдэг харьцаа хатуу баригдана. Сая миний хэлдгээр ашиглалтын үед нийт ажиллагсдын тоо 3 мянга 500 байна. Энэ дээр яг 90/10 гэдэг тоо баримтална.


Гэрээнд заасны дагуу барилгын үе шат тэр хүртлээ, бүтэн ашиглалтад ортол 2013, 2014 он хүртэл 60/40 гэдэг харьцаагаараа, гэрээнд заасны дагуу бид хатуу баримтлаад явж байгаа гэдгийг хэлэх гэсэн юм.


Бэлтгэж байгаа юмнаас нэг ч юм авахгүй гэж Ё.Отгонбаяр сайд юу ярьсан юм бол, ямар агуулгаар хэлснийг би өөрөөс нь тодруулъя даа. Ялангуяа Өмнөговь дээр нь дахин нэмж баригдах мэргэжлийн сургалтын төв дээрээ зайлшгүй орчин үеийн сургалтын юмыг хийгээд, тэд нараар өөрсдөөр нь багш авчруулж, мэргэжлийн сургалтыг хийлгэх зүйлийг бид тэр мэргэжлийн сургалтын төвүүдээр хийлгэнэ. Тэгж байж тэндээс сайн хүмүүсийг шилж авч өөрийнхөө 3 мянга 500 хүнийг бүрдүүлэх юм.


Г.Батхүү: -Ажлын хэсгээс Ж.Ганбат хариулъя.


Ж.Ганбат: -Бид хэлэлцээр хийж байхад өмнө ч гэсэн хэд хэдэн хувилбаруудаар тооцож үзэж байсан. Аль болохоор эрсдэлийг тооцож үзэж байсан. Тийм болохоор Д.Зоригт сайдын хэлснээр гадны байгууллагатай хамтарч ажиллах дээр харьцангуй гайгүй байх гэж бодож байгаа. 


Мөн Татварын ерөнхий газар дээр манайх уул уурхайн татварын нэгж байгуулж байгаа. Тэр нь өөрөөр хэлбэл, томоохон стратегийн ордуудыг ерөнхийд нь хариуцаж ажиллана. Тэнд байнгын хяналт тавиад. Манайхны /бидний/ гол  болгоомжилж байгаа юм бол бид татвар ногдох орлогоос хасагдах зардал, янз бүрийн хасагдаж, тооцох юман дээр бид хяналтаа сайн тавибал харьцангуй гайгүй. Одоо гэрээнд бид Монгол улсын хуулийг дагаж мөрдөнө. Олон улсын стандартыг бид баримтална. Тэртэй тэргүй манай нягтлан бодох бүртгэлийн олон улсын стандартыг нэвтрүүлж, ажиллаад явж байгаа.


Манай Сангийн яаман дээр бүртгэлтэй холбоотой хүмүүс нягтлан бодох бүртгэлийн газар, Мэргэжлийн нягтлан бодох институтын хүмүүс бүртгэл тал дээр ажлын хэсэг гараад ажиллаж байгаа.


Г.Батхүү: -Д.Ганхуяг гишүүн асуултаа асууя.


Д.Ганхуяг: -ТЭЗҮ, өнөөдрийн Оюутолгойн гэрээ, Оюутолгойн ашиглалттай холбоотой засаж, залруулах боломж, суваг харагдаад байна. УИХ-д Нөөцийн татварыг нэмэгдүүлэх хууль ороод ирчихсэн байгаа. Энд Оюутолгойг хамруулах уу, Д.Зоригт сайд аа?


Хоёрдугаарт, манай 34 хувь нэгдүгээрт худалдаж авсан. Хоёрдугаарт, олон улсын хөрөнгийн бирж дээр энэ ашиглалтын лицензийг эзэмшиж байгаа компанийн хувьцаа зарагдаад байхад ямар ч нөлөөлөлгүй байгаад байх юм. Үүнийг засаж, залруулахгүй юмуу? Боломж байна уу? Бид ярьж байсан. Spap хийгээд үнэхээр 34 хувийг эзэмшиж байгаа бол тэр хөрөнгийн зах зээлээс босгож байгаа тэр мөнгөнд оролцох ёстой шүү дээ. Тэрийг худалдаж авах биш. Энэ байдлаар өөрчлөхгүй бол болохгүй юу гэж асуумаар байна.


57 дугаар тогтоолын хэрэгжилтийн хоёр заалтыг дахин асууя. 

Нэгдүгээрт, 34 хувийг худалдаж авахгүйгээр, шууд ав гэсэн. Тэгсэн чинь худалдаж авах гэрээ хийгээд 800 сая доллараар худалдаж аваад, хүүтэйгээ 1.2 тэрбум доллар болж байгаа. Ингэж өөрийнхөө баялгийг өөрөө худалдаж авч байгаа орон байна уу? Яагаад УИХ-ын тогтоолыг хэрэгжүүлээгүй, тэгээд хугацаанаас нь өмнө цааш нь явуулсан юм бэ?

Хоёрдугаар асуулт, хөрөнгө оруулалтаа нөхсөний дараа 34 хувиа 50 хүртэл нэмэгдүүлье гэсэн. Энэ нь 30 жилийн дараа болж байгаа юм. Бодит тохиолдолд орд ашигласнаас хойш 1 тонн зэсийг 4 мянга 320 доллараар тооцвол 4.7 жилд, 7 мянгаар тооцвол 1.8 жилд хөрөнгө оруулалтаа нөхөхөөр байна. Өөрөөр хэлбэл, энэ бол зэсийн үнэ өссөнтэй холбоотой. Ийм гайхалтай бизнес, ийм их ашигтай бизнес эгэл жирийн монголын ард түмэн, монголын компанид олдож байгаа билүү? Өнөөдрийн зэс үнэтэй байгаа үед ийм гэрээ байгуулсан орон байхгүй шүү дээ. Үүнийг нөөцийнхөө татварыг нэмэгдүүлэх байдлаар нөхье гэж хэлээд байгаа юм. Ийм боломж байна уу?

Дараагийн тодруулах асуудал нь, ерөнхийдөө бид өнөөдөр тооцоод үзэхээр Оюутолгойн төслийн 45 орчим хувь нь татвараар Монголын талд, нөгөө талдаа 55 орчим хувь нь оногдохоор байгаа. Хөрөнгө оруулагч маань 5 тэрбум доллараа 25 дахин /микрофон хаагдав/.

Даш.Зоригт: -ТЭЗҮ-ийг шаардлагатай бол засаж, залруулж, нэмж өөрчлөх бололцоо хуулийн хүрээнд бүрэн байгаа. Яг нөөц ашигласны төлбөрийг өөрчилсний дараа хамруулах, хамруулахгүй асуудлаар энэ хуулийг ярьж байхад Сангийн сайдын хэлснээр энэ талаар яриа хэлэлцээр хийнэ гэж байгаа юм.

Хувьцаат компанийн хувьцааг авч болох уу гэдэг асуулт байна. Бид энэ гэрээг оруулж ирэхдээ тайлбарлаж байсан. Ашигт малтмалын тухай хуулийн дагуу бид лиценз эзэмшигч компанийн 34 хувийг эзэмшиж байгаа. Бид Ашигт малтмалын хуулийг эргэж ярина гэж байгаа шүү дээ. Тэр үеэрээ лиценз эзэмшигч гэдэг энэ үгийг авчихвал тэр яриа хэлэлцээг хийж болно. Анх тийм яриа, хэлэлцээ явсан шүү дээ. Хуулинд өнөөдөр лиценз  эзэмшигчийнхээ 34 хувийг эзэмш гэсэн заалт байгаа учраас бидний хувьд байгаа эргэлзээ нь 34 хувийг эзэмших нь ашигтай юмуу? Хувьцааны үнэ дээшээ ч явна, доошоо ч явна. 2 доллар ч болж байсан түүх байгаа, 20 доллар болж байсан түүх байгаад байдаг. Яг бодит баялгийнхаа лицензийг эзэмшиж байгаа компанийн хувьцааг эзэмших үү гэдэг дээр маргаантай байр суурь байгаа учраас тухайн үедээ бид хуулийн өөрчлөлтийг нь оруулж ирээгүй юм. Гэхдээ Ашигт малтмалын тухай хуулийг ярихдаа өөрчлөөд яриад явахыг үгүйсгэх арга байхгүй.

Засгийн газраас 2012 он хүртэл хувьчлалын хөтөлбөрийг бид оруулж ирэхдээ юу гэж хэлсэн бэ гэвэл Эрдэнэтийн асуудлыг ч ярья. 34 хувийг ч гэсэн олон улсын хөрөнгийн бирж дээр гаргаж, энэ хөрөнгийн бирж дээр мөнгө босгож, цаашдынхаа хөрөнгө оруулалтыг босгоё гэдэг асуудал тавьж байсан. Тэгэхэд Их Хурлаас юу гэсэн бэ гэвэл “тухай бүрд нь асуудлыг оруулж  ир” гэсэн. Эрдэнэтийг тусад нь, шаардлагатай бол Эрдэнэс Таван толгойг тусад нь оруулж ир гээд явуулсан. Тийм учраас сая Эрдэнэс Таван толгой, Таван толгойн лиценз эзэмшиж байгаа компанийхаа 30 хувийг олон улсын хөрөнгийн бирж дээр заръя гэсэн ийм шийдвэр гаргасан. Одоогийн байдлаар Их Хурлаар өгсөн үүрэг даалгаврын хувьд ямар байдалтай байгаа вэ гэвэл тухайлан оруулж ирэх ёстой. Оюутолгой дээр тэгье гэж байгаа бол асуудлыг нь оруулж ирээд, Ашигт малтмалынхаа хуулинд нэмэлт, өөрчлөлт оруулаад явах болж байгаа юм.

Таны байр суурь бол гэрээ, хэлэлцээр яригдаж байх үед ч гэсэн хоёр талаасаа ярьж байсан, худалдаж авсан гэж ярьдаг. Бид хувьцааг 34 хувийг худалдаж аваагүй, бид үнэ төлбөргүй авсан гэж үзэж байгаа. Хөрөнгө оруулалтыг хоёр талаасаа хувьцааныхаа хэрээр хийж байгаа. Манай оруулах хөрөнгө оруулалтыг нөгөө тал дааж байгаа. Дааж байгаа учраас тодорхой хэмжээний хүү төлж байгаа. Харин хүүгээ бууруулах талаар бид одоо ч гэсэн хэлэлцээр хийж байгаа. Тэр үед санхүүгийн эдийн засгийн маш том хямралын үед хэлэлцээр хийсэн учраас ийм нөхцөл байдалд байсан. Өнөөдөр байдал өөрчлөгдөж байгаа учраас бид үүнийг бууруулах ёстой гэсэн зарчмын байр сууринаас ярьж байгаа. Үүнийг ч гэсэн энэ жил биш юм гэхэд дараа жилийн эхээр тодорхой үр дүнд хүргэнэ гэж бид бодож байгаа. Ингээд үе шаттайгаар дахиад яваад, залруулагдаад явна л даа. Д.Ганхуяг гишүүнтэй 50 хувийн заалтын талаар бид олон маргасан даа. Ер нь хуулийн дагуу тогтоолыг хэрэгжүүлэх бүрэн хэлбэрээр явж байгаа гэж үзэж байгаа.

Г.Батхүү: -Д.Зоригт сайдад баярлалаа. Ц.Шинэбаяр гишүүн асуултаа асууя.

Ц.Шинэбаяр: -Баярлалаа. Оюутолгойн гэрээ байгуулагдсанаас хойш багагүй хугацаа өнгөрч байна. Аюулгүй байдал, гадаад бодлогын байнгын хорооноос УИХ-ын 57 дугаар тогтоолын биелэлттэй холбоотойгоор ажлын хэсэг гарч ажиллаад, энэ ажлын хэсгийн ажлыг манай Байнгын хороон дээр ярьж байх үед С.Баярцогт сайд хэлж байсан. Оюутолгойн гэрээтэй холбоотой зарим засварыг хэлэлцээрийн явцад өөрчлөх бололцоотой. Тухайлбал, Монголын талд ноогдох хувийг өртгөө нөхсөн тохиолдолд наашлуулах бололцоо байгаа. Ойрын хугацаанд бид гэрээг дахин хийнэ. Энэ үед энэ асуудлыг ярих нээлттэй гэж ярьж байсан. Энэ гэрээ хэдийд хийгдэх вэ? Энэ хэлэлцээрийн явцад гэрээнд дахин өөрчлөлт оруулна гэж С.Баярцогт сайд Байнгын хороон дээр амлаж байсан. Үүнийг бас Д.Зоригт сайдаас нэгдүгээрт асууж байна.

Хоёрдугаарт, Оюутолгой компани анхнаасаа Монгол улсын хуулийг хүндэтгэхгүйгээр тооцож, ихэнх ажлаа зохион байгуулж ирсэн. Тэр нь харагдаж байна. Өчигдөр Ерөнхий сайдын өглөөний мэдээлэл дээр, чуулган дээр хэлж байгаагаар бол Оюутолгойд өнөөдөр 5-6 дугаар зэргийн 1 мянга гаруй гагнуурчин шаардлагатай. Гэтэл Монгол улсын хэмжээнд дөнгөж 130 гагнуурчин байна. Үүнийг бэлтгэхэд их хугацаа орно гэсэн. Ийм том төсөл хэрэгжүүлж байгаа компани хийх гэж байгаа ажлаа маш эрт, маш зөв төлөвлөж, ийм гагнуурчныг өдийд бэлтгэсэн байх ёстой. Анхнаасаа гаднаас ажиллах хүч оруулж ирнэ гэж тооцоод, тэгэхийн тулд  Монгол улсын хуулинд өөрчлөлт оруулна. 

Н.Ганбямба гишүүний хэлдгээр гадаадын ажиллах хүчнийг оруулж ирэх хуулийг Ашигт малтмалын хуулин дахь заалтыг бүхлээр нь өөрчлөөд 90/10-ыг өөрчлөөд, 40/60 болгож өөрчилнө гэж тооцож байсан. Энэ хууль болохгүй болохоор өнөөдөр танайд гагнуурчин хүрэлцэхгүй байна, 130-хан байна, 1 мянган гагнуурчин шаардлагатай, гадаадаас авах ёстой гэсэн ийм тулгалтыг хийж байгаа хэрэг нь энэ компани Монгол улсын хуулийг цаашдаа хэр хүндэтгэх юм бэ? Нэг компанийн захиалгаар бид хуульд өөрчлөлтийг оруулж ирлээ гэдэг шүүмжлэлийг УИХ  удаа дараа авч байгаа шүү дээ. Оюутолгойн гэрээтэй холбоотой олон хуулинд бид өөрчлөлт оруулсан. Гэтэл сая дахиад Ашигт малтмалын хуулийн тодорхой заалтыг өөрчлөх гээд энэ хуулийг санаачлаад оруулж ирсэн. Гадаадын ажилчдад тааламжтай 9 заалттай, Монгол ажилчдыг гадаадад гаргах зориулалттай 1 заалттай ийм хуулийг оруулж ирж байна. Энэ бол үндсэндээ Оюутолгой компанийн захиалгат хууль шүү дээ. Ийм хуулийг дахин оруулж ирэхгүй биз дээ? Энэ дээр хариулт авмаар байна.

Даш.Зоригт: -Ц.Шинэбаяр гишүүний асуултад хариулъя. 

60/40, 90/10 гэдэг бол бүгд хуулийн хүрээнд орж ирж байгаа. Хуулийн хүрээнд энэ гэрээ нь батлагдсан заалтууд. Яг л өнөөдрийн хуулийн хүрээнд 60/40 гэж байгаа, 90/10 гэж байгаа учраас тухайн үед нь гэрээнд нь бид яг л тийм байдлаар тусгасан. Энэ гэрээнд ажиллах хүчний квотын асуудлаар ямар нэгэн өөрчлөлт оруулахын тулд, ямар нэгэн хуулинд бид тухайн үед өөрчлөлт оруулаагүй шүү. Одоо ч оруулах тийм бодол байхгүй байгаа.

Энэ хууль орж ирчихээд үүнийг аль нэг компанийн шахалтаар юмуу, шаардлагаар оруулж ирсэн гэвэл энэ бол худлаа, тийм юм байхгүй. Үүнийг яг 90/10 гэдгийг нь мөрдөөд бид явна. Тэрнээс болоод хуулинд өөрчлөлт оруулж байгаа юмуу, тэрнээс болоод хийж байгаа юм байхгүй. Тэгж ярих нь арай зохимжгүй байх аа.

Г.Батхүү: -Энэ асуудал дээр ажлын хэсгээс нэмж хариулах хүн байна уу? Нийгмийн хамгаалал, хөдөлмөрийн сайд алга байна.

С.Эрдэнэ гишүүн асуултаа асууя.

С.Эрдэнэ: -Баярлалаа. Өнөөдрийн УИХ-ын гишүүн хуулиар олгогдсон эрхийнхээ хүрээнд асуулга тавиад, асуулгад тавьж байгаа хандлагыг харахад үнэхээр, өнөөдөр Монгол оронд парламент нь дээрээ байдаг юмуу, Засгийн газар нь дээрээ байдаг юмуу, үнэхээр ялгагдахаа больчихсон. Ерөнхий сайд нь байхгүй, холбогдох яамдын сайд нар нь байхгүй. Шаварт суусан шарын эзэн ганцаараа ялаа үүрээд гарна биз гэсэн шиг Д.Зоригт сайд ганцаараа хэдэн дагуулуудтайгаа орж ирээд сууж байна. Өнөөдөр ийм байдлаар бид  ажиллаж байгаа.

УИХ-ын гишүүний асуулгын хариуг хуулийн хугацаанд хэлэлцдэггүй, хугацаа алдаж, ач холбогдол бага болсон үед нь оруулж ирж хэлэлцсэн болж додомддог. Би 01 дүгээр сарын 11-нд энэ асуудлыг тавьсан шүү дээ. Тэгэхэд 3 дугаар сард Оюутолгойн гэрээг эцэслэн баталсан. Тухайн үед Оюутолгойн гэрээг батлахаас өмнө энэ асуудлуудад хариулт авмаар байна гэж байхад гэрээгээ байгуулаад, үйл ажиллагаа нь яваад, алдаж онодгоо алдаж оноод явчихсан, хэзээ хойно энэ асуудлыг одоо нэг юм хэлэлцсэн болж оруулж ирж байгаа юм. 8 удаа хэлэлцэх асуудлын дараалалд ороод, 8 удаа буцаад өнөөдөр 9 дэх удаагаа 10 дугаар сарын дараа орж ирж байна. Үнэхээр Монгол оронд хууль дүрэм, дэг ёс, сахилга, хариуцлага гэдэг юм байна уу, үгүй юу?

Хоёрдугаарт, үнэхээр Д.Зоригт сайд аа, танай Засгийн газар Оюутолгойгоор хангалттай бизнес хийлээ шүү дээ. Одоо ард түмнийхээ эрх ашгийг бодох цаг болоогүй юу? Ний нуугүй хэлэхэд өөрийн өртгөө нөхөх хугацаа одоогийн байгаа дэлхийн зах зээлийн ханшаар бодоход хоёр жилийн дотор зэсийн олборлолтоор өөрийн өртгөө нөхөн бүрэн боломж харагдаж байгаа шүү дээ. 1 тонныг нь 6 мянган доллараар бодоход. Гэтэл гэрээнд тусгахдаа 30 жилээр тусгачихсан. 30 жилд эд нар чинь ухаад аваад гараад явчихна шүү дээ. Бороо Гоулдыг хэдэн жилийн хугацаатай гэрээ хийсэн билээ? Одоо Бороо Гоулдын 30 тонн алтыг аль эрт ухаад аваад гараад явчихсан. Та нарын мөрөөдөөд байгаа 100, 200 жил ашиглах Оюутолгой ордыг өнөөдрийн техникийн өндөр хөгжилтэй энэ нөхцөлд 10 жил ухаад л дуусна. Хуучин таван давхар байшингийн суурийг бүтэн сар ухдаг байсан бол одоо нэг хоногт ухаж байгаа шүү дээ. 

Ийм бодит юм байсаар байтал тэнэг хүн хуурч байгаа юм шиг, ард түмнээ хуурч, тоглодгоо боливол яасан юм бэ? Авлига, хээл хахууль авсан бол ханаж цадтал та нар аваа биз дээ? Оюутолгойн гэрээг эргэж харж үзэж, улс орон, ард түмнийхээ эрх ашигт нийцүүлсэн хуулийн, гэрээний нэмэлт, өөрчлөлтүүдийг яагаад хийж болдоггүй юм бэ? Өөрийн өртгөө нөхөх асуудал байна. Дээр нь Оюутолгойн төрийн эзэмшлийн хувь хэмжээг нэмэгдүүлэх тал дээр Засгийн газраас бодитой ямар ажил хийж байгаа юм бэ? Энэ талаар тодорхой хариу ер ярихгүй юм. Рояалтын татварыг /микрофон хаагдав/.

Г.Батхүү: -С.Эрдэнэ гишүүний асуултад хариулъя.

Даш.Зоригт: -С.Эрдэнэ гишүүний асуултад хариулъя. Тухайн үедээ тодорхой шалтгаанаар энэ асуулгын хариултыг хойшилсон бол С.Эрдэнэ гишүүнээс уучлал хүсье. 3 дугаар сард өгсөн асуулгын хариуг өнөөдөр өгч байгаад уучлал хүсье. Ер нь хаврын чуулганаар заавал хариулт өгөх байсан юм. Тэгээд тодорхой шалтгаанаар хойшилсоор байгаад ийм боллоо. Дахин ийм асуудал гаргахгүй байхыг бодъё.

Оюутолгойн хувьд төрийн эзэмшлийн хувь хэмжээг УИХ-аар тогтоосон гэрээг олонхиороо батлаад явсан байгаа. Яг энэ гэрээнийхээ хүрээнд ажил явж байгаа. Засгийн газар энэ дээр ямар нэгэн хангалттай, таны хэлж байгаагаар бизнес хийгээд байгаа юм байхгүй. УИХ-аар оруулж хэлэлцүүлээд явдаг журмаар нь гаргаад хэрэгжүүлээд явж байгаа.

Авлига, хээл хахуулийн талаар Авлигатай тэмцэх газар нь шалгаад явна биз. Тийм юм байхгүй гэдгийг хангалттай хэлье. С.Баярцогт сайд ч гэсэн үүнийг чуулган дээр хэлж байсан. Ер нь нэгэнт хувь хүний асуудал руу орж байгаа учраас би ч гэсэн тийм байдлаар хариулбал хариулна л даа. Ийм юм бодож явдаг хүн өөрөө яадаг юм бол? Гэхдээ би тийм юм байхгүй гэдгийг л хангалттай хэлье.

Рояалтын хувьд нөөц ашигласны төлбөрийг УИХ-аар хэлэлцэнэ. Тэр үеэр тодорхой санаа, оноо гараад, үүрэг, даалгавар аваад ажил явагдах байх гэж бодож байна.

Г.Батхүү: -Р.Буд гишүүн асуултаа асууя.

Р.Буд: -Баярлалаа. Надад хоёр, гурван асуулт байна. Зарим асуулт давхцаж байна. 34 хувьд ноогдох мөнгийг Монголын тал гаргаж байгаа. Энэ гэрээг байгуулах үед манай эдийн засаг хүнд, ялангуяа валютын нөөц хангалттай байгаагүй. Одоо бол валютын нөөц ч овоо боллоо, гаднаас хувь, хувьсгалын шугамаар орж ирж байгаа мөнгө гайгүй болсон. Тийм учраас 34 хувьд ноогдох Монголын талын хөрөнгийг төр хувийн хэвшилтэйгээ хамтраад нийлүүлчихэж болохгүй юу? Би бүгдийг нь нэг дор хийсэн гэж ойлгохгүй байгаа шүү дээ. Тухайн жилд оруулах хөрөнгөөрөө график гаргаж хийсэн байх. Тэгвэл наад зах нь  зээлийн хүүгийн өгөөж нь Монголын хувийн болон улсын секторт үлдэнэ. Энэ чиглэлээр бодож, ярьж төлөвлөж байгаа юм байна уу? Ийм боломж бий юу?

Хоёрдугаарт, тэнд ажиллаж байгаа монгол ажиллагсдын цалингийн асуудал их нууцын зэрэглэлтэй байдаг юм шиг яриад байдаг. Зарим гишүүд асуулт тавиад хариу авч чадаагүй тухай яригдаад байгаа. Энд нууцлаад байх юу байдаг юм бэ? Тэр хүмүүс чинь мэдээж хэрэг, хөдөлмөрийн гэрээгээр авч ажиллуулж байгаа байх. Гэрээнд цалин хөлс, нийгмийн халамжийн бүх л юм туссан байх ёстой шүү дээ. Тэр байтугай гэрээний загвар батлагдсан байх ёстой гэж бодож байгаа. Тийм учраас монгол ажилчдын цалин хэд байна вэ? Дунджаар инженер, техникийн ажилтнууд бас ялгавартай, гадаадынх нь хэд, монгол ажилчдын цалинг хэлж өгөөч.

Гуравдугаарт, тэнд ажиллаж байгаа ажиллах хүчнийг авах асуудлаар боловсон хүчний хэлтсийг хэн хариуцаж явуулж байна вэ? Гадаадын хүмүүс явуулаад байна уу, эсвэл Монголын талын хүн шийдэж авч байна уу? Би үүнийг юутай холбогдуулж ярьж байна вэ гэвэл завсрын зуучлагч компани гараад ирчихсэн, тэгээд монголчуудыг шалгадаг, голж шилдэг сураг дуулдсан. Энэ үнэн үү, эсвэл бас ташаа мэдээлэл яваад байна уу?

Дөрөвдүгээрт, Монгол ажиллагсдын эрх ашгийг хамгаалах чиглэлээр ямар байгууллагууд тэнд ажиллаж байна вэ? /төрийн болон төрийн бус байгууллагууд/.

Тавдугаарт, ийм юм гараад ирэхээр сэргэлэн хүмүүс их байдаг бололтой юм. Завсрын зуучлалын компаниуд гарч ирээд мөнгө төгрөг олдог байдал байгаа юм биш үү? Шууд эцсийн, ажил олгогчоос яг ажил гүйцэтгэгчтэй л гэрээ хиймээр байна. Тэгэхгүйгээр завсар нь олон юм орчих юм байгаа л юм билээ. Жишээлбэл, замын компаниуд тэнд ажил хиймээр аядаж байгаа. Эндээс яваад очиход завсрын нэг компани дундаасаа нэг юм гаргаад ирчихсэн, “тэр хүнтэй ярь” гээд, гадны хэл гадарладаг хүмүүс нөгөө компанийн захирлыг өөрийнхөө өмнө жижгэрүүлээд. Ингэж болохгүй шүү дээ. Монгол төрийн төлөө монгол хүмүүс Монголынхоо төлөө цохилох зүрхтэй ажиллахгүй, гадны хүнээс таван төгрөг авч байгаа гээд хэрцгий зан гаргаад монголчуудаа доош нь хийгээд байвал Монгол улс хөгжихгүй шүү. Гадаадын төслүүд дээр түгээмэл байдаг хэлбэр, тэр дундаа Оюутолгой дээр ийм юм дуулдах юм. Энэ бодитой юу, эсвэл ташаа мэдээ яваад байна уу? Баярлалаа, ийм хэдэн асуултад хариу авъя.

Г.Батхүү: -Тав, зургаан асуулт асуулаа. Д.Зоригт сайд хариулъя.

Даш.Зоригт: -Тухайн үедээ гэрээг батлахдаа Монголын талын оруулах хөрөнгө оруулалтыг Айвенхоу Майнз компани гаргана. Тэр дээр 9.9+ инфляцийн төвшинд хүү төлнө гэсэн гэрээ баталсан. Гэхдээ өнөөдрийн байдлаар яриа хэлэлцээр энэ дээр явж байгаа. Үр дүнг нь хэлэхэд арай эрт байна. Тодорхой хэмжээгээр нааштай явж байгаа гэж хэлж болно. Үүний үр дүн арай гарах болоогүй байна. Аль болохоор хүүг бууруулна, дээр нь санхүүжилтийн хэмжээний нөхцөлийг  сайжруулна гэсэн яриа хэлэлцээр явагдаж байгаа. Өөрсдөө төрөөс ийм хэмжээний хөрөнгө оруулалтыг хийж, төрийн нуруун дээр, жишээлбэл, ноднин бид төсөв баталж байхад төсөв маань өөрөө тав, зургаан хувийн алдагдалтай батлагдлаа. Энэ жилийн хувьд ч гэсэн тодорхой хэмжээгээр алдагдалтай төсөв батлагдаж байхад дээрээс нь төрөөс оруулж байгаа хөрөнгө оруулалт дээр бизнесийн хөрөнгө оруулалтыг оруулбал энэ маань өөрөө хүнд нөхцөлтэй байгаа. Тийм учраас бид Монголын талаас оруулах хөрөнгө оруулалтыг Эрдэнэс МГЛ компани өөрөө олж оруулах  ёстой. Эсвэл тэдний талаас оруулж байгаа хөрөнгө, бидний өмнөөс оруулж байгаа хөрөнгө оруулалтын санхүүжилтийнх нь нөхцөлийг Эрдэнэс МГЛ дангаараа ганцаараа зээлсэн бол түүнтэй тэнцүү, эсвэл илүү нөхцөлөөр олгох ийм байдлаар бид ажиллаж байна.

С.Бямбацогт гишүүн сая надад үзүүллээ. Т.Ганди сайд руу явуулсан бичиг нийгмийн даатгалын хэмжээ яагаад нууц байдаг юм бол гэдэг дээр тийм байх ёсгүй. Компаниас ч аваад байх мэдээлэл биш. Нийгмийн даатгалын шимтгэлийн хувиараар л цалингийн дундаж хэмжээ, бүх юм гарна. Тэрийг би гаргуулъя. Нийт ажилчдынх нь саяын ярьж байгаа 3 мянга 369-ийн нийт төлж байгаа даатгалын хэмжээ хэд юм, энэ нь эргээд цалингийн дундаж төвшин рүүгээ яаж гарч байгаа мэдээллийг Нийгмийн хамгааллын яамнаас авч өгье.

Камель гэдэг компани байгаа юм. Таны ярьж байгаа компани бол Камель гэдэг компани байх. Тэр компани өөрөө монгол ажилчдыг олж өгдөг, тэднийг тодорхой хэмжээгээр сургалт хариуцдаг, тэгээд дээр нь тэднийхээ цалинг нь аваад дамжуулж төлдөг гэсэн зуучлагч, манай төрийн гадагш ажилчид явуулдаг компани шиг компани эднийхтэй гэрээгээр ажилладаг юм билээ. Тухайн үед гомдол гарсан учраас бид “энэ компани чинь дэндүү их хураамж авч байна шүү” гэдгийг Нийгмийн хамгааллын яаманд бичээд, энэ компанийн үйл ажиллагааг шалгаж байгаа гэсэн. Шалгаад дүгнэлтээ гаргаад өгнө гэсэн байгаа. Ер нь шаардлагатай бол цуцал гэсэн хүсэлтийг бид Нийгмийн хамгаалал, хөдөлмөрийн яаманд тавьсан байгаа. Ийм гомдол гарсан байгаа.

Монгол ажилчдын эрх ашгийг мэдээж Монголын төр хойноос нь явж хамгаалах үүрэгтэй. Нөгөөтэйгүүр Нийгмийн хамгаалал, хөдөлмөрийн яам, бусад даатгалын газар гэх мэтийн газруудаас гадна мэдээж төрийн бус байгууллагууд байгаа. Тэднээс жишээлбэл, бидэнд байнга бичиг ирүүлдэг. Оюутолгойн хяналтын зөвлөл гэж байдаг юм байна. Тэнд нэлээн хэдэн төрийн бус байгууллагууд нэгдчихсэн, Оюутолгой дээр ямар байдалтай байна гэж байнга захидал ирүүлдэг. Би тодорхой хэмжээнд нь байгаа мэдээллийнхээ хүрээнд компаниас мэдээллийг аваад тэдэнд хариулахыг хичээдэг. Ийм хэд хэдэн төрийн бус байгууллагууд байгаа юм.

Хамгийн гол нь бид Өмнийн говийн бүсийн хөгжлийн зөвлөлдөө төрийн бус байгууллагууд, компаниуд ганцхан Оюутолгой биш, тэнд үйл ажиллагаа явуулж байгаа уул уурхайн компаниуд, дээр нь төрийн байгууллагууд бүгд орж байгаа. Хамгийн гол нь тэнд байгаа орон нутгийн хөгжилтэй холбоотой зүйлүүдээс санаа нэгдээд тодорхой санхүүжилтийн компаниудаар гаргуулаад ажлыг нь гүйцэтгүүлэх нэгдсэн үйл ажиллагааны зөвлөл байгаа. Энэ зөвлөл чухал үүрэг, рольтой оролцож гэж үзэж байгаа.

Сүүлийн асуултын хувьд дунд нь зуучилж байгаа юм байхгүй байх. Та мэдэж байгаа. Тендер нь сонин, хэвлэлээр зарлагдаад явдаг. Тэнд манай компаниуд оролцоод явдаг. Заавал тэр компаниар дамж гэсэн тийм үүрэг ч байхгүй, алба ч байхгүй. Өөрсдөө хамтраад байна уу, дангаараа байна уу, орох эрх нь бүрэн нээлттэй. Тэгээд шалгарсан компани ч байна, шалгараагүй компани ч байдаг юм билээ. Заавал тусгайлсан юм байхгүй.

Г.Батхүү: -Баярлалаа. Р.Гончигдорж гишүүн асуултаа асууя.

Р.Гончигдорж: -Асуулгын аргачлалын хувьд, гишүүдийн шүүмжлээд байгааг Д.Зоригт сайд ойлгож байгаа байх. Д.Зоригт сайдад УИХ-аас томилогдсон Засгийн газар буюу  ард түмнийг төлөөлсөн эрх ашгийн үүднээс Оюутолгойн үйл ажиллагаан дээр бидний зүгээс асууж байгаа асуулт нь хашилтад хэлбэл “Монголын талдаа” хариулах ёстой гэж ойлгож байна. Өөрөөр хэлбэл, Оюутолгойн талд биш. Оюутолгойг зөвтгөх юмуу, буруутгах талдаа биш гэж ойлгож байна. Тийм учраас хариулт, асуултын уур амьсгал ч гэсэн тийм чиглэлээр байх ёстой юм.

С.Бямбацогт гишүүний асуулттай тун уялдаатай юм. Өмнө нь ч яриад байдаг. Оюутолгойн уул уурхайн талбарт үйл ажиллагаа явуулж байгаа, монгол ажилчдыг ажиллуулж байгаа талаар яриад байна. Тэр ажил чинь Оюутолгой ХХК-д хичнээн гадаадын ажилчин байна, хичнээн монгол ажилчин байна вэ? Тэр нь ажлын ангиллын төвшиндөө аль, аль ангилал дээр нь хичнээн монгол, хичнээн гадаадынх байна вэ гэдэг дээр ярьж байгаа болохоос биш, тэнд тухайн өөр компаниуд, жишээлбэл, МонРоудын ажиллаж байгаа 113 ажилтныг Оюутолгойд ажиллаж байгаа юм шиг Оюутолгойн компанийн ажилчдын тоонд оруулж болохгүй шүү дээ.

Өөрөөр хэлбэл, энд 460 гэж ойлгож байна. 2 мянга 600 байгаа, нийт 4 мянга 458 –аас хасвал цаана нь 2 мянга гаруй ажилчид дотроос 460 нь монгол ажилтан. Бусад 1 мянга 500 нь гадаадын ажилтан. Архиметик бол ийм байна. Үүнийг тойруулаад тоогоор нь тоглоод байх хэрэггүй гэж бодож байна. Нэгэнт гэрээгээр өнөөдөр хэдэн хувь нь монгол ажилтан, хэдэн хувь нь гадаад ажилтан байх тоондоо хүрээгүй бол гадны ажилчдаас ямар хэмжээний татвар авдаг юм бэ. Манай татварын албаныхан байх шиг байна. Эдний норм хэтрүүлсэн гадаад ажилчдаас нь авч байгаа тоог хэлээч. Төлбөрийг нь.

Мөн түүнээс гадна түрүүчийн тоонууд бүгд Сангийн яам, Татварын албанаас бид асуучих тоонууд. Яагаад гэвэл тэдний ашиг, орлого бусад юмыг үзэхэд зарлага талдаа ажилчдад олгосон хөлс гээд гарч байгаа. Тэгвэл цалингийн сан, цалингийн сангийн хэмжээ нь төд байна гэдэг тоог Сангийн яамнаас шууд авч болох тоо гэж бодож байна. Тэрийг гаргаад хэлээдэхээрэй гэж хэлмээр байна.

Нөгөө талд нь энд ажиллаж байгаа компаниудыг аваад үзвэл ихэнх нь гадаадын компаниуд байна. Бидний зорилго юу вэ гэвэл уул уурхайд 1 долларын хөрөнгө оруулалт хийхэд 2 долларын дагалдах хөрөнгө оруулалт хийдэг гэдгийн 2 долларын хөрөнгө оруулалт нь Монголын компаниудын хөрөнгө оруулалт байх ёстой. Тэр дотроо жижиг, дунд үйлдвэрлэлүүдийн үйлчилгээний компаниуд байх ёстой. Зөвхөн үйлчилгээ, хоол гэхэд 550 хүний бүрэлдэхүүнтэй монголд байгаа гадаадын компани байна шүү дээ. Энэ биш, өнөөдөр малчдынхаа орлогыг нэмэгдүүлбэл сүү, сүүн бүтээгдэхүүн, мах, махан бүтээгдэхүүн, үүнийг нь нийлүүлдэг нийлүүлэлтээ энэ дээр үйл ажиллагаа явуулдаг хоолны болон /микрофон хаагдав/.

Г.Батхүү: -Асуусан асуултад хариулъя.

Даш.Зоригт: -Р.Гончигдорж гишүүний асуултад тодорхой хариулъя. Ер нь Р.Гончигдорж гишүүний хэлж байгаа шүүмжлэл зөв л дөө. Би Монголын талдаа л хариулт өгч байгаа, Монголын талын эрх ашгийг хамгаалж байгаа. Ийм л байдлаар ажиллаж байгаа. Энэ компанийн өмнөөс хариулт өгч байгаа биш.

Гишүүд энэ төслийн тухай надаас сонирхож асуултаа тавьж байгаа учраас мэдээллийг өгөхөөс аргагүй байх. Хамгаалж байгаа юм байхгүй.

Хоёрдугаарт, энэ маргааныг хэн таслах ёстой юм бол? Энэ төсөл дээр, талбай дээр ажиллаад, энэ олон мянган хүний camp нь байж байна, тэр хүмүүс тэндээ хоолоо идээд, цалингаа аваад байж байна. Үүнийг энэ төсөл дээр ажилладаггүй гэж хэлэх үү? Жишээлбэл, МИАТ-д тэр талбай дээр нь цэнэглэгчийг хийгээд явж байгаа МИАТ-ын бус хүмүүс байж л байгаа. Энэ төсөл дээр ажиллаж байгаа хүмүүсийн, гэрээнд тодорхой заасан байгаа. Төсөл дээр ажиллаж байгаа үндсэн компани буюу эдгээрийн туслан гүйцэтгэх компаниудын гэсэн үг байж л байгаа. Тийм л учраас өнөөдөр 60/40-ийн харьцааг бид яриад байгаа юм.

Оюутолгой ХХК гэвэл 557 монгол, 60 гадны хүн байгаа. Энэ харьцаа нь бараг 15/85 байгаа. Тэгэхээр нийт байдлаар ярихгүй бол энэ тоо бодитоор гарахгүй гэдгийг Р.Гончигдорж гишүүн асууж байгаа хүний хувьд ойлгож байгаа байх. Төсөл дээр ажиллаж байгаа хүний бүхэл бүтэн camp байна. Энэ дотор жишээлбэл, өөр юм хийж байгаа хүн бас байхгүй. Яг тэр төсөл дээр л ажиллаж байгаа. Үүнийг бид Оюутолгой дээр ажиллаагүй гэх юмуу? Оюутолгойтой хийсэн гэрээнд ойлгогдож байгаагаар бол Оюутолгой компани буюу түүний туслан гүйцэтгэгч гэдэг үг байгаа. Би танд гэрээг нь үзүүлье.

Г.Батхүү: -Асуултад хариулаарай. Битгий маргаан үүсгээд байгаарай.

Даш.Зоригт: -Харин тийм.

Г.Батхүү: -Ажлын хэсэг нэмж хариулах уу? Д.Зоригт сайдад микрофон өгье.

Даш.Зоригт: -Төлбөр авч байгаагийн хувьд яг л хуулийн дагуу хөдөлмөрийн хөлсний доод хэмжээг хоёр дахин нугалснаар авч байгаа.

Г.Батхүү: -Ажлын хэсгээс нэмж хариулах зүйл байна уу?

-Алга байна.

Өнөөдөр УИХ-ын гишүүн Э.Мөнх-Очир, Ц.Цэнгэл нарын урилгаар Булган аймгийн Хишиг-Өндөр сумын Засаг даргын Тамгын газрын албан хаагчид чуулганы үйл ажиллагаа, төрийн ордонтой танилцаж байна. Мөн Монголын нутгийн удирдлагын холбооны шугамаар Булган аймгийн Хишиг-Өндөр, Архангай аймгийн Өгийнуур сумдын иргэдийн төлөөлөгчид чуулганы үйл ажиллагаатай танилцаж байна. Та бүхэнд ажлын амжилт, эрүүл энх, хамгийн сайн сайхныг хүсэн ерөөе /алга ташив/.

Ц.Сэдванчиг гишүүн асуултаа асууя.

Ц.Сэдванчиг: -Оюутолгой компанийн гадны хөрөнгө оруулагч, хөрөнгө оруулалтын хэмжээ нэмэгдээд байгаа талаар мэдээлэл ирүүлж байгаа гэж Д.Зоригт сайд хариуллаа. Энэ мэдээлэл ирүүлээд байгаа учир, зорилго нь бидний мөнгө төлж эзэмшиж байгаа төлөх мөнгөний хэмжээ нэмэгдэнэ гэсэн үг үү? Эсвэл анхны гэрээ байгуулснаараа явна гэсэн үг үү? Үүнийг тодорхой хариулж өгөөч. Нэмэгдээд байгаа юм байна. Тэгвэл манай эзэмшилд төлөх, урьдчилж зээл авч байгаа төлбөрийн хэмжээ нэмэгдэх үү?

Хоёрдугаарт, Д.Зоригт сайдын яриад байгаагаар Ботсвани гэдэг улсын туршлагыг судалсан, гэрээ байгуулахдаа авч хэрэглэсэн санаа хэлэх шиг боллоо. Ботсванийн туршлага арай өөр юм билээ. Стратегийн орддоо 50 хүртэлх хувийг эзэмшсэн, бусад жижиг орддоо 15 хувь. Гэхдээ хайгуулын тусгай зөвшөөрөл өгөхдөө шууд автоматаар Засгийн газар нь үнэгүй эзэмшдэг. Төлбөр төлөхгүйгээр. Гэтэл манайх мөнгө төлөөд, дээр нь ТЭЗҮ нь одоо л яригдаж байгаа биз дээ?

Агуулгын хувьд нэлээн өөр болсон. Ботсванийн хувьд алмазын хамтарсан компанидаа аж ахуйн нэгжийн орлогын албан татварыг 55 хүртэл хувиар авдаг, нөөцийн төлбөрийг 10 хувиар гэх мэтчилэн. Ер нь тэндээс жишээ авсан бол их зөв туршлага байсан юм билээ. Харамсалтай нь авч хэрэглээгүй, ингээд Монголын хувилбараар явчихсан. Яагаад үүнийг авч хэрэглээгүй юм бол. Уг нь туршлага судалсан юм яриад байх юм. Ашиглах зөвшөөрөл олгохдоо шууд 15-аас 50 хувийг Засгийн газар нь үнэгүй эзэмшдэг гэсэн. Бид олуулаа явсан, би үүнийг ганцаараа хэлээд байгаа юм биш, надтай явж байсан гишүүд байна. С.Бямбацогт, Ц.Даваасүрэн зэрэг. Энэ асуудлыг хариуцсан Эрдэс баялгийн сайд, Сангийн сайд гэх мэтчилэнгийн хариуцлагатай хүмүүсийн амнаас бид энэ тайлбарыг сонссон шүү.

Г.Батхүү: -Ц.Сэдванчиг гишүүний асуултад хариулъя.

Даш.Зоригт: -Хөрөнгө оруулалт нэмэгдэх тухай бидэнд мэдээлсэн. ТУЗ-өөо ярилцаад, шаардлагатай гэвэл ТЭЗҮ-дээ нэмэлт, өөрчлөлт оруулаад яв гэсэн ийм чиглэл өгсөн байгаа. Ц.Сэдванчиг гишүүн ээ, дахин хэлэхэд худалдаж аваагүй ээ. Яг л Ботсванид байдагтай адилхан анхныхаа 34 хувиа, тэд нар 15 хувиа яаж авдаг шиг үнэгүй авсан. Би дахин хэлье. Ботсвани хууль дотор би андуураагүй бол, одоо би тэр хуулийг нь гаргуулж байна. 15 хувь дотроо Компанийнхаа хуулийн дагуу эрх, үүргээ эзэмшээд явна гэж байдаг шиг санаад байна. Өөрөөр хэлбэл, хөрөнгө оруулалтаа даагаад л явдаг, ялгаагүй. Түүн шиг хөрөнгө оруулалтын хэмжээнд л манайх хийж байгаа. 

Одоо Ботсванийн хуулийн тухай маргаад яахав, би тэр хуулийг нь гаргуулж байгаад сонирхсон гишүүдэд өгье. Алмаз эрдэнийн хууль нь өөр. Би тэрийг яг баталж чадаж байна. Хуулийг нь гаргаад өгнө. Ашигт малтмалынх нь тухай хууль өөр шүү. Тоо нь ч өөр. 50/15 гээд.

Г.Батхүү: -Ажлын хэсгээс нэмж хариулах уу? Энэ асуулт олон удаа давтагдаж байгаа учраас. Д.Зоригт сайдад дахин микрофон өгье.

Даш.Зоригт: -Гишүүдэд хуулийн хувийг өгье. Би хэлэхэд, 15 байхад бид 34-өөр хийгээд, 50 болгоно гэсэн гэрээтэй орж ирж байна шүү дээ. Бусад орнуудын жишиг бол 10/15 л байгаа. Ганийн ч хуулийг өгье, Ботсванийн хуулийг ч өгье. Алмаз эрдэнийн хууль өөр шүү. Стратегийн орд гэвэл 34 хувиараа ялгаагүй хуулин дээр байгаа. Тэр дагуу л хийсэн.

Г.Батхүү:- Энэ асуулт олон гишүүнээс гарч ирж байна. Одоогоор ойлгомжгүй байх шиг байна. Тийм учраас Д.Зоригт сайд энэ дээр тодорхой тайлбар, хангалттай материалуудыг нэр бүхий гишүүдэд хүргүүлэх нь зүйтэй байх гэж бодож байна.

Даш.Зоригт: -Энэ хоёр улсын хуулийг би өгье. Ашигт малтмалын тухай хуулинд юу гэж бичсэн байгааг бид бүгдээрээ л мэдэж байгаа шүү дээ. 34 хүртэл гэсэн байгаа.

Г.Батхүү: -Б.Бат-Эрдэнэ гишүүн асууя.

Б.Бат-Эрдэнэ: -Баярлалаа. Оюутолгойн орд газартай хийсэн гэрээ, Айвенхоу Майнз компанийг бид нэлээн сайн шүүмжилж байсан хүмүүсийн нэг. Үнэхээр яг хэлсний дагуу эндээс болохгүй, бүтэхгүй юмнууд гараад л байгаа. Одоо ч гэсэн энэ хүмүүс яриад, үнэхээр үгээ барж байна шүү дээ. Зөвхөн монгол ажилчидтай холбоотой асуудал гэхэд, хажууд нь байгаа MCS-ийн Энержи Ресурс монгол ажилчид ажиллуулаад болоод байхад цаана нь Оюутолгойн орд газарт дандаа гадны ажилчид байна гэж байгаа. Ер нь түрүүн яриад байгаа хүмүүсийн санаатай нэг байна. Би уул уурхайн чиглэлээр, газрын тосны Хэрлэнгийн хөдөө аралд өрөмдлөг хийж байхад яг очиход төрийн захиргааны, Монголыг төлөөлөөд байгаа хүмүүс нөгөө компанийн халаасанд орчихсон. Нөгөө компанийн эрх ашгийг хамгаалаад хариулт өгөөд, тэр компанийн ажилчин шиг сууж байдаг. Тийм учраас Монголынхоо төлөө, Монголынхоо талд юм ярих хэрэгтэй. Тэгэхгүй бол болохгүй, үүнтэй 100 хувь санал нэг байна.

Хоёрдугаарт, Засгийн газар, сайд нар хариулж байгаа юм нь бөөрөнхийлөөд, аргалаад, кинонд гардаг шиг еэвэнгийн нэг талыг үзүүлээд сууж байдаг. Ард түмнээс бид эрхийг нь авчихсан, энэ хүмүүстэй хариуцлага тооцох ёстой эрхтэй Их Хурал нь иймэрхүү байдалтай сууж байх нь таарахгүй гэдгийг хэлэх хэрэгтэй.

Оюутолгойн орд газрын нөөцтэй холбоотой тодорхой асуулт асууя. Энэ чинь арав, хорин сая тонноор яригдаж байгаа шүү дээ. Энэ чинь 45 сая байсан, 23 болгосон. Хичнээн хэл үг хийж байж, 31 сая тонн болгосон шүү дээ. Яг энэ үндэслэл дээр яагаад ийм алд дэлэм зөрүү гарч байдаг юм бэ? Энэ дээр яг тооцоо хийсэн үндэслэл байна уу, үгүй юу? 

Гуравдугаарт, өмнө нь гэрээ хийж байхад 4 мянга 300 доллар гэж байсан шиг санагдаад байна. Гэтэл одоо төсөв хэлэлцэхэд зэсийн үнэ 8 мянга гаруй доллар болоод өсөөд  байна. Гишүүд түрүүн ярьсан. Оруулсан хөрөнгө оруулалтыг эргүүлж нөхөх хугацаа үнэхээр богино хугацаанд бид авахаар байна шүү дээ. Тийм учраас Их Хурал чухал шийдвэр гаргаж өгсөн шүү дээ. 40, 57 дугаар тогтоол. Энэ тогтоолынхоо хэрэгжилтийг Их Хурал  үнэхээр шахах хэрэгтэй байгаа юм.

Хоёрдугаарт, иргэний нийгмийн байгууллагууд байна. Энэ хавар өлсгөлөн зарлаад бөөн асуудал болсон шүү дээ. Тэр хүмүүстэй бид тохирчихсон санамж бичиг, гэрээ байгаа. 

Г.Батхүү: -Д.Зоригт сайд асуултад хариулъя.

Даш.Зоригт: -Энэ асуудлыг Б.Бат-Эрдэнэ гишүүн шүүмжилж байсан хүний хувьд тодорхой хэмжээний асуудал байж магадгүй. Гэхдээ үргэлж гадны ажилчин гэдэгт би түрүүн нэлээн хэдэн гишүүдийн асуултад хариуллаа. Сонсоогүй юм байлгүй дээ. 3 мянга 369 монгол ажилчин тэнд байгаа. 3 мянга 369 монгол хүн ажилтай болсон, 3 мянга 369 монгол гэр бүл энэ мөнгөөр амьдарч байгаа шүү. Тэгээд яг энэ гэрээнийхээ дагуу 60 хувь нь дотоодын ажилчин, 40 хувь нь гадны хүн байна гэсэн энэ гэрээнийхээ энэ журмыг бариад ажиллаж байгаа. Бусад компаниуд дээр ийм юм байж л байдаг. Үүнийг хуулийнх нь дагуу 60, 40 гээд явж байгаа. Энэ дээр ямар нэгэн байдлаар гадны компанийг төлөөлөөд яриад байгаа юм алга, хариуцуул гэсэн ажлыг нь хариуцаж хийгээд л явж байна. Энэ гэрээнийхээ дагуу, энэ заалтуудыг нь хэрэгжүүлэх гээд ажиллаад явж байна.

Энэ дээр ямар нэгэн байдлаар өмнөөс нь хариулаад, хааж, хамгаалах гээд байгаа юм байхгүй гэдгийг дахин хэлье. Би энэ асуудлаар шүүмжлэлийг бид байнга хүлээж авна. Тийм ч учраас би дахин хэлж байна. Өнөөдрийг хүртэл сайжруулах ажлууд явагдаж байгаа. Эдийн засгийнх нь нөхцөлийг сайжруулах, санхүүжилтийн хүүг нь бууруулахыг өнөөдрийг хүртэл яриад л явж байна. Гэхдээ улс төржихийн төлөө улс төржөөд явж байгаа ажлыг, болж бүтэж байгаа ажлыг нь олж хар л даа. Харахгүй байж болно, хүсэхгүй байж болно. Гэхдээ ард түмнээс сонгогдсон гишүүн учраас танд шүүмжлэх эрх байгаа юм чинь болж байгаа юмыг нь ч бас сонсож харах эрх байгаа болов уу гэж найдаж байна.

Нөөцийн хувьд Б.Бат-Эрдэнэ гишүүнд хариулахад тухайн үед анх удаа Эрдэс баялгийн мэргэжлийн зөвлөлөөр нөөц нь ороод нэг удаа буцсан юм. Дараа нь тодорхой нөхцөлд ашигтай байх нөөц нь багасаад эдийн засгийн үр ашигтай нөөцийнх нь хэмжээ нэмэгдсэн байгаа. Энэ танилцуулгыг би танд одоо өгье. Урьд нь бид бүх гишүүдэд тухайн үед өгч байсан. Бүгд тоо баримттайгаа байгаа. Ийм тохиолдол байдаг. ТЭЗҮ бол ороод буцаад, дахиж шалгагдаад, дахин эргээд яриад хоёр, гурван удаа ч ордог тохиолдол байдаг. Тийм л ердийн мэргэжлийн төвшний ажил явж байгааг улс төржүүлээд байх шаардлага байхгүй гэж бодож байна. Танд би танилцуулгыг нь өгье.

Г.Батхүү: -Д.Зоригт сайдад баярлалаа. Ө.Энхтүвшин гишүүн асуултаа асууя.

Ө.Энхтүвшин: -Бид иргэний хөдөлгөөнийхөнтэй нэг баримт бичигт гарын үсэг зурсан. 11 зүйлтэй, тэр дотроос хамгийн их анхаарал татсан асуудал бий. Тэр нь энэ талаар, Оюутолгойтой холбоотой асуудлаар УИХ-ын 40, 57 дугаар тогтоолын биелэлтийг хангуулна гэж байгаа. Д.Зоригт сайд УИХ дээр юу гэж чиглэл өгсөн, түүгээр л Засгийн газар ажилласан гэж байна. Ер нь тэгэх ёстой. Гэтэл тэр дотор байгаа “анхны хөрөнгө оруулалтаа нөхсөний дараа Монголын тал 50-иас дээш хувийг нь авах /авах гэж хэлье/ энэ ажлыг хийнэ” гэж 40 дүгээр тогтоол дээр нь бий. Гэтэл анхны хөрөнгө оруулалтаа нөхсөний  30 жилийн дараа гэж Засгийн газар маань гэрээ хийчихсэн. Энэ хоёр ингээд зөрчигдөхөөр байна. Энэ талаар Засгийн газар юу хийж байна вэ? С.Баярцогт сайд Байнгын хорооны хурал дээр үүнийг засуулна, засах бололцоотой гэж хэлсэн байсан. Ингэж чадах юмуу? Гэрээг байнга засаад  л явах юмуу? Тэр чинь эцэслэгдээд, батлагдаад Гадаад яамны Гэрээ, эрх зүйн газарт эх хувь нь хадгалагдаад явах ёстой юм биш үү? Би үүнийг сонирхоод их олон удаа асууж байгаа, тоймтой хариуг Засгийн газраас сонсож чадахгүй байгаад байгаа юм.

Ер нь Гадаад яамны Гэрээ, эрх зүйн газар одоо байна уу, байхгүй байна уу? Эсвэл С.Баярцогт сайдын конторт засагдаад, улам сайжраад яваад байна уу? Тэрийг асуумаар байна. Саяхан би асуухад болоогүй гэж хэлж байсан. Орчуулга нь хийж дуусаагүй гэж хэлж байсан. Тэрийг би асууя.

Гуравдугаарт, Рио Тинто, Айвенхоу хоёрын маргаан Оюутолгойн ажилд нөлөөлөх үү? Юу гэж үзэж байгаа вэ?

Даш.Зоригт: -Ө.Энхтүвшин гишүүний асуултад хариулъя. Гэрээ бол бид гарын үсэг зурсны дараа хуулинд заасны дагуу архивт, Хэрэг эрхлэх газарт, бусад Монголбанк зэрэг явуулах газарт нь нэг хувийг хүргүүлсэн байгаа. Эх хувь нь тухайн үедээ гурван хувь гарын үсэг зурагдаад нэг нь компани дээрээ байгаа. Нөгөөг нь архивт өгүүлсэн. Тухайн үеийнхээ яриа хэлэлцээрийн протоколтой хамт.

50 хувийн асуудал бол тухайн үедээ Их Хурал дээр яригдаж байсан. Яг тэр гэрээнийхээ төслийг бид танилцуулж байсан. Бидний тайлбарлаж байгаагаар бол “хөрөнгө оруулалтаа нөхсөний дараа” гэдэг үгтэй бидний гарын үсэг зурсан гэрээ нийцэж байна. Их Хуралд танилцуулсан гэрээ нь тэр тогтоолтой нийцэж байна гэж үзэж байгаа. “…нөхсөний  дараа”  тодорхой хугацааны дараа 50 хувиа авч байгаа. 50 хувь хүртэл 34 хувиа өсгөж байгаа. Өсгөх ийм эрхтэй байгаа. 

Хугацааг нь наашлуулах талаар надад ямар ойлголт байгаа вэ гэвэл би сая хэлсэн. Эхний ээлжинд санхүүжилтийн нөхцөл байдлаа сайжруулах, тухайн үедээ хямралын нөхцөл байдалд хийж байсан гэрээний хувьд ялангуяа зээлийн санхүүжилтийн өнөө, маргаашдаа хамгийн чухал асуудал энэ юм. Үүнийгээ бид ахиулах, сайжруулах, дэлхийн санхүүгийн хямралаас тодорхой хэмжээгээр гарах нөхцөл байдал ажиглагдаж байгаа учраас үүнийгээ сайжруулах тал дээр бид төвлөрч ажиллаж байгаа. ТУЗ-ийн хурал дээр нэг бус удаа биднээс өгсөн үүрэг, даалгаврын дагуу нэг бус удаа яригдсан. Энэ дээр их төвлөрч ажиллана.

50 хувийн асуудлыг С.Баярцогт сайдын хэлж байгаагаар бол өнөө, маргаашдаа гэсэн агуулгаар хэлсэн юм болов уу. Би сайн мэдэхгүй байна. Гэхдээ эхний ээлжинд төвлөрөөд, улс тодорхой хэмжээгээр санхүүгийн нөхцөл байдлаа сайжруулъя гэсэн ийм зорилготой бид ажиллаж байгаа.

Г.Батхүү: -Д.Зоригт сайд хариулаад дууссан уу?

Даш.Зоригт: -Хоёр талын маргааны хувьд дахин хэлье. Гэрээнд гарын үсэг зурснаас хойш хоёр жилийн хугацаанд хөрөнгө оруулалтаа бүрэн бүрдүүлсэн үүргийг тэд хүлээсэн. Өөрөөр хэлбэл, 2012 оны 3 дугаар сарын 01-ний өдөр тэд бидэнд “энэ мөнгө дансанд орчихсон байна” гэдэг баталгааг үзүүлэх ёстой. Өнөөдрийг хүртэл ажил нь явж байгаа. Гэхдээ гэрээгээр бүрэн хэмжээгээр баталгаа өгөх ёстой. Хэрвээ тийм баталгаа өгөхгүй бол энэ гэрээ цуцлагдана гэсэн үг. Тийм учраас бид тэдэнд байнга сануулж байгаа. Ямар нэгэн байдлаар Оюутолгойн гэрээний санхүүжилтийг бүрдүүлэх асуудал, өнөөдрийн шатанд төлөвлөгдөөд хийгдэж байгаа асуудал дээр энэ маргаан нөлөөлөх ёсгүй шүү гэдгийг бид байнга анхааруулж байна. Нөлөөлбөл энэ нь аль, алинд нь алдаатай. Яагаад гэвэл 2012 оны 3 дугаар сард гэрээний дагуу санхүүжилтээ бүрдүүлсэн байх баталгааг өгөх ёстой. Тэгээгүй бол энэ гэрээ хүчин төгөлдөр биш болж байгаа юм. 2012 оны 3 дугаар сарын 01-нд байсан байх.

Г.Батхүү: -Д.Зоригт сайдад баярлалаа.

Монгол Улсын Их Хурлын гишүүн Батсуурийн урилгаар Дорноговь аймгийн Айраг, Даланжаргалан сумын малчдын төлөөлөгчид чуулганы үйл ажиллагаатай танилцаж байна. Мөн Хил хамгаалах ерөнхий газрын Хилийн цэргийн дээд сургуулийн оюутнууд бас чуулганы үйл ажиллагаатай танилцаж байна. Та бүхэнд ажил, сургалтын өндөр амжилт хүсэж, эрүүл энх, аз жаргал, сайн сайхныг хүсье. /алга ташив/

Гишүүд асуултаа асууж дууслаа. Асуулга тавьсан УИХ-ын гишүүн С.Эрдэнэ саналаа хэлнэ. 5 минутын горимд тавиад, С.Эрдэнэ гишүүнийг урьж байна.

С.Эрдэнэ: -Баярлалаа. Өнөөдөр асуулгын хариу ач холбогдлын хувьд багассан ийм цаг үед,  асуулгыг хуулийн хугацаанд хэлэлцэхгүй, өнөөдөр оруулж ирж байгаа нь үнэхээр харамсалтай байна.

Гишүүдийн ярьж байгаа, миний тавьсан асуултаар бол маш олон зүйлийг Оюутолгойн асуудал дээр тодруулах, засаж, залруулах шаардлага зүй ёсоор тавигдаад байгаа юм.

Анхны хөрөнгө оруулалтаа нөхөх хугацаа нь 2 жилийн хугацаанд нөхөх бүрэн боломж энд харагдаж байгаа. Тухайн гэрээ хийх үеийн үнэлгээ, өнөөдрийн төсөвт туссан 1 тонн зэсийн үнэлгээ хоёрын хооронд нэг дахин зөрүү байгаа. Энэ дээр өнөөдөр манай Засгийн газар анхаарах шаардлагатай байна.

Хоёрдугаарт, УИХ-ын 40, 57 дугаар тогтоолын хэрэгжилтийг Засгийн газар хангаж ажиллаж чадаагүй. 40, 57 дугаар тогтоолоор Засгийн газарт үүрэг болгож өгсөн ажлууд өнөөдөр огт хийгдээгүй. Оюутолгойн газар дээр ажиллаж байгаа гадаад, дотоодын аж ахуйн нэгжийн нийт ажиллагсдын тоог Оюутолгойд ажиллаж байгаа тоо болгож ойлгуулахыг оролдож байгаа нь тэнэг хүнийг хуурч байгаа биш. Ийм байдлаар манай Засгийн газар асуудалд битгий хандаад байгаач ээ.

Түрүүн Р.Гончигдорж гишүүн маш ойлгомжтой асуусан. Хариулт ойлгомжгүй өгөгдлөө. Ийм байдлаар бид цаашдаа Монгол орныг ирээдүйд нийгэм, эдийн засгийн хувьд хөл дээр нь босоход гол бааз суурь болсон энэ том ордыг бид өнөөдөр цөөхөн хэдэн хүний эрх ашигт үйлчлэх замаар идэж уулгаад дуусгах юмуу, эсвэл үнэхээр Монгол орны хөгжлийн төлөө, монголын иргэд, олон түмний сайн сайхны төлөө энэ хөрөнгө, баялгийг ашиглах тал дээр Засгийн газар зогсох уу гэдэг дээр нэгмөр ойлголт, нэгмөр байр сууриа илэрхийлмээр байгаа юм. Ярихаараа “би зөвхөн хуулийн хүрээнд, хуулийн дагуу хийж байгаа” гэж яриад байгаа. Гэтэл яг үйлдэл дээрээ хуулийн эсрэг, олон түмнийхээ эсрэг үйлдлүүд хийгдэж байгаа. Оюутолгой дээр яривал олон асуудал байна.

250 сая долларын хөрөнгө оруулалтыг урьдчилгаа төлбөр гэсэн нэрийн дор өгнө гэж ард түмэнд зарлаж, ард түмнийг хуурсан. Тэгээд эхний өгсөн 100 сая долларыг эргэн төлөгдөх нөхцөлтэйгээр хүүтэй олгож байгаа. Үүнийг юу гэж ойлгох вэ? Өөрийнхөө 34 хувийг худалдаж аваагүй гэж Д.Зоригт сайд удаа дараа мэдэгдэж байна. Би  худалдаж авахын цаагуур худалдаж аваад, үндсэндээ Монгол орон өөрийнхөө баялгийг эзэмшдэг орон юмуу, эсвэл өөрийнхөө баялгийг гадны хэн нэгэн компаниас худалдаж авч суудаг орон уу гэдэгт үнэхээр эргэлзэж байна.

Айвенхоу Майнзын Торонто-гийн хөрөнгийн бирж дээр босгосон олон тэрбум доллар өнөөдөр Монголын эдийн засагт ямар нэгэн нөлөө, үр өгөөж өгөх үү? Өгч байгаа юу? Энэ асуудал дээр хэн ч хариулахгүй байгаа, хэн ч юу ч ярихгүй байгаа. Оюутолгойн гэрээ буруу хийгдээд, Оюутолгойн ашиглалт хууль зөрчөөд өнөөдөр Оюутолгой дээр эхнээсээ Монголын талтай байгуулсан гэрээгээ дур мэдэн зөрчиж, дураараа аашилж байгаа үйлдлийг манай Засгийн газар хэдий хүртэл толгойг нь илж суух юм бэ? Үүнээс улбаалаад Таван толгойн гэрээний асуудал яригдаж байгаа ийм цаг үед Таван толгойн том ордыг ашиглах асуудал Оюутолгойн замаар явагдахгүй гэсэн баталгаа харагдахгүй байна. Өнөөдөр бид Ухаа худгийн нөөцийн асуудал, коксжих нүүрсний хэмжээ Таван толгойн нүүрсний бараг 30 хувьд хүрчихээд байна гэсэн мэдээ байгаа. 

2008 оны 4 дүгээр сарын УИХ-ын тогтоолоор стратегийн ордуудыг батлуулсныг яагаад 2008 оны 7 дугаар сарын Засгийн газрын тогтоолоор Энержи Ресурс-д эзэмшүүлэхээр шийдвэрлэчихдэг юм бэ? Их Хурлын тогтоолыг давдаг Засгийн газрын тогтоол гэж байдаг ч юмуу, үгүй ч юмуу. Гэх мэтчилэн уул уурхай, ашигт малтмалтай холбоотой олон шил, шилээ дарсан будлиантай асуудлууд өнөөдөр их байна.

Д.Зоригт сайдад хандаж хэлэхэд аливаа асуудалд бөөрөнхийлөх, өөрөөсөө бултуулж асуудлыг хариулахдаа биш, гол нь /микрофон хаагдав/.

Г.Батхүү: -Баярлалаа. УИХ-ын гишүүн С.Эрдэнээс Монгол Улсын Ерөнхий сайдад тавьсан асуулгын хариуг чуулганы нэгдсэн хуралдаанд сонслоо. Өнөөдөр чуулганы нэгдсэн хуралдаан дээр Засгийн газрын асуудлаар асуулга тавьсан гишүүдийн асуултыг сонсохдоо цаашид Засгийн газрын бүрэлдэхүүн, Ерөнхий сайд, Засгийн газрын гишүүд, холбогдох хүмүүсийг байлгаж байх нь зүйтэй гэж ярилаа.

Хуралдаан зохион байгуулах алба, Тамгын газрынхан үүнд цаашдаа анхаарах хэрэгтэй. Өнөөдрийн чуулганы хуралдаан өндөрлөлөө. Гишүүдэд баярлалаа. /нийлсэн Д.Сайнбаяр/

